
Пэублэ гущыІ

Лъытэныгъэ зыфэтшІырэ тхылъеджэр!

Тхьэм и ГущыІэ ЛъапІэу Библием иІахьыгъоу, 
Мосэ и ТхылъитфкІэ заджэхэрэ Тэуратым къы
хиубытэхэрэмкІэ ятфэнэрэ тхылъэу адыгабзэкІэ 
зэдзэкІыжьыгъэр уапашъхьэ илъ.

Тхьэм и ГущыІэ ЛъапІэ ІахьитІоу зэхэт: Ижъырэ 
Зэзэгъыныгъэмрэ ЗэзэгъыныгъакІэмрэ. Зэралъытэ
рэмкІэ, Тхылъитфыр Мосэ ытхыгъ. Апэрэ, ятІонэрэ 
тхылъхэу «УблапІэмрэ» «МысырикІыжьымрэ» ады
габзэкІэ зэдзэкІыгъэхэу къыдэкІыгъэх.

Джащ фэдэу Мосэ иятфэнэрэ тхылъэу урымы
бзэкІэ зэрадзэкІыгъэм урысыбзэкІэ шъхьэу иІэр 
«Второзаконие» зыфиІорэр ары. Ар зэпхыгъэр из
раил лъэпкъыр зэрыгъозэн фэе хабзэу Тхьэм къа
ритыгъэр Мосэ ахэм ятІонэрэу зэрагуригъэІожьы
гъэр ары. Ащ елъытыгъэуи мы тхылъэу адыгабзэ
кІэ зэдзэкІыгъэм «Хэбзэ тхыжьыгъэр» зыфиІорэр 
шъхьэу фэтшІыгъ.

Израилыр Мысырым къикІыжьи, илъэс 40-рэ Іэпэ-
цыпэм шъоф нэкІым щэпсэуфэ лъэпкъым иунэе
нэу Тхьэм къаритыгъэ КъэнаІан хэгъэгум ихьан
хэшъ, ар зыІэ къизыгъэхьанэу щыт ныбжьыкІэхэм 

зыкъаІатыгъ. Илъэс 38-кІэ узэкІэІэбэжьмэ ятэхэм 
аштэгъэ хабзэм ахэм къахэкІыгъэмэ агухэр зэре
тыгъэхэр къызэраушыхьатыжьынэу ар икІэрыкІэу 
агурыгъэІожьыгъэн фэягъэ.

Мосэ ыныбжь илъэси 120-рэ хъугъэу, мы дунаир 
ыхъожьынкІэ тІэкІу горэ къэнагъэу, хабзэ хъугъэ 
къэлъытакІэм тетэу тиэрэ ыпэкІэ я 1400-рэ илъэс
хэм адэжь израил цІыфмэ псалъэу адишІыгъэхэр 
ытхыгъэх.

Мысыр гъэрыпІэр къызэранэкІыгъэу, шъхьафи
тэу зыщыпсэущтхэ чІыгоу къаритынэу Тхьэм къы
зэригъэгугъагъэхэм кІохэ зэхъум, израил цІыфхэм 
аужырэ уцупІэу яІагъэр Ерыхъэу къалэм пэчІынэтІэ 
Моаб шъофэу Иордан псыхъом итыгъэкъокІыпІэ 
лъэныкъокІэ (1:5) щыІэр ары.

ЧІыгоу къызэригъэгугъагъэхэм израил лъэпкъыр 
рищэныр Тхьэм Мосэ къыфимыдэу, Иордан зэпы
рымыкІэу, ащ итыгъэкъокІыпІэ лъэныкъо зэрэ
щылІэщтыр къыреІо. Мосэ, лъэпкъым осыетхэр 
къыфишІыжьыхэзэ, гур ыгъэбырсырэу иаужырэ 
псалъэхэмкІэ цІыфмэ къяушъыижьы. Ащ фэди
зырэ уахътэм Тхьэм шъоф нэкІым къызэрэщы
рищэкІыгъэхэр зыщамыгъэгъупшэнэу, агухэмрэ 
апсэхэмрэкІэ фэщагъэхэу Ащ фэІорышІэнхэ фаеу 
ахэм къареІо.

Мосэ лъэпкъым зыфигъазэзэ, зы пчъагъэм итэу, 
«о» ыІозэ, бэрэ адэгущыІэ, джащ фэдэуи къэІуакІэу 
«уи Зиусхьанэу Тхьэр» егъэфедэ. Тхьэмрэ Ащ къахи
хыгъэ израил цІыф лъэпкъымрэ зэрэзэпэблагъэхэр 
Мосэ ащкІэ хегъэунэфыкІышъ, а гущыІэхэр ежьми 
фэгъэхьыгъэхэу щыт.

ИкІэухым Тхьэм иунашъо тетэу Ащ ицІыф лъэпкъ 
ипэщэнэу Ныун ыкъо Ехъошуа Мосэ егъэуцу. Тхьэм 
ифэшъыпкъэныгъэ фэгъэхьыгъэ орэдыр къыІуи, из
раил лІакъохэм шІуфаІохэмкІэ ынэшІу къызащефэ 
нэуж Мосэ Моабым, Иордан псыхъом итыгъэкъо
кІыпІэ лъэныкъо игъашІэ щиухыгъ.

Ижъырэ Зэзэгъыныгъэм къыхиубытэрэ тхылъ 
пстэуми анахьэу «Хэбзэ тхыжьыгъэр» зыфиІорэм 
Тхьэм итетыгъошхо израил цІыфхэм шІошъхъуны
гъэ фыряІэнымкІэ, Ащ фэлэжьэнхэмкІэ мэхьанэ 
куу иІ.

«Хэбзэ тхыжьыгъэм» щыщхэр бэрэ къащыхэфэх 
«Гугъэ орэдхэр» зыфиІорэ тхылъми, Ешай пегъым
барым итхылъи, ЗэзэгъыныгъакІэм итхылъхэми 
гъогогъу 50-м къехъурэ ахэтых.

Тхылъыр зэрэзэхэтымрэ ащ дэтхэмрэ

Тхылъыр Іахьыгъуихэу зэхэт:

1. Мосэ иапэрэ псалъ: (1:1-рэ – я 4:43-рэ шъхьэхэр)
Мосэ игукъэкІыжь тетэу Синай къушъхьэм дэжь 

зыщыІэгъэхэ уахътэм лъэпкъым итарихъ къыще
жьэ. Зиусхьаным иунашъо едэІухи, израил цІыфхэм 
Синай къушъхьэр къабгыни шъоф нэкІыр зэпа
чыгъ, мэфэ пшІыкІузэ гъогум тетыгъэхэу чІыпІэу 
Къадэщ-Барнэ нэсыгъэх. Яунэенэу къаритынэу 
Тхьэм чІыгоу къызэригъэгугъагъэхэм иубытын зы
щырагъажьэрэр (1:2, 19-21) мы чІыпІэр ары. Къэна
Іан чІыгур къаплъыхьанэу цІыф куп ащ загъакІом, 
дэпкъхэмкІэ къэшІыхьагъэхэу къалэхэр итхэу, цІыф 

шъэджашъэхэр ащ исхэу къэбар къахьыгъэти, из
раил цІыфхэр ащ лъэшэу къыгъащтэхи, а хэгъэгум 
ихьанхэр адагъэп. Джащ къыхэкІэу Моабым, Иор
дан псыхъом итыгъэкъокІыпІэ лъэныкъо, нэмысы
фэхэ илъэс щэкІырэ ирэ фэдизырэ шъоф нэкІым 
итыгъэх (2:14).

Мосэ иапэрэ псалъэ къызщиухырэм я Тхьэ 
дашІыгъэ зэзэгъыныгъэм фэшъыпкъэнхэу, сыдрэ 
тхьэ нэпцІыхэри щагъэзыенхэу цІыфхэм лъэш 
дэдэу къяджэ. Джаущтэу зекІохэмэ, Тхьэр зэря
гъусэщтыр, къаритынэу ахэр Ащ къызэригъэгу
гъэгъэхэ къэнаІан чІыгум (4:15-40) яІофхэр дэгъоу, 
тхъагъор яІэу, мамырэу зэрэщыпсэущтхэр къареІо 
(4:39-40):

«Зиусхьаныр уашъоми чІыгуми зэря Тхьэр джы 
щегъэжьагъэу зэжъугъашІи, егъэшІэрэу шъугу 
ишъуубыт. НэмыкІ тхьэ зыпари щыІэп.

Шъори шъуилъфыгъэхэми шъуиІофхэр зэрэдэ
гъунхэу, шъуи Зиусхьанэу Тхьэм егъэшІэрэу къы
шъуитырэ чІыгум бэрэ шъузэрэщыпсэунэу, Ащ 
ишапхъэхэу, иунашъохэу непэ шъузфэзгъасэхэрэр 
жъугъэцакІэх».

2. Мосэ иятІонэрэ псалъ: (я 4:44-рэ – я 26-рэ шъхьэхэр)

Апэрэ Іахьэр: (я 4:44-рэ – я 11:32-рэ шъхьэхэр)
Ар зыфэгъэхьыгъэр УнэшъуипшӀэу Тхьэм израил 

цІыфхэм къаритыгъэхэр Мосэ ахэм зэрагуригъаІо
рэр ары (5:1-22). Зиусхьан закъом фэшъыпкъэнхэу 
ахэм къяджэзэ (6:1-9), апэрэ унашъор анахьэу къы
хегъэщы (6:4-5):

«КъэдаІу, израил лъэпкъыр: ти Зиусхьанэу Тхьэр 
ары Тхьэ закъоу щыІэр.

Уи Зиусхьанэу Тхьэр угурэ упсэрэкІэ уфэщагъэу, 
кІуачІэу пхэлъ пстэумкІэ шІу зэгъэлъэгъу».

Тхьэм зэзэгъыныгъэу дашІыгъэм мэхьанэу иІэр 
Мосэ цІыфхэм агу къегъэкІыжьы (7:6):

«Шъо шъуи Зиусхьанэу Тхьэм ицІыф лъэпкъ лъа
пІэу шъущытба, шъуи Зиусхьанэу Тхьэм Ежь иунэе 
Іэхьэ лъапІэу шъущытынэу, шъурилъэпкъынэу ду
наим тет адрэ цІыф лъэпкъ пстэуми шъукъахихыгъ».

ЯтІонэрэ Іахьэр: (я 12–рэ – я 26-рэ шъхьэхэр)
Мыр къызтегущыІэрэр КъэнаІан хэгъэгум зихьэ

хэкІэ цІыфхэм яунэгъо, ялъэпкъ щыІэкІэ-псэукІэ 
зытегъэпсыкІыгъэщтхэ хабзэхэр, унашъохэр, ша
пхъэхэр ары.

3. МыдаІохэрэм къащышІыщтхэмрэ гъэгугъэны
гъэхэмрэ, нэшІущыфэныгъэхэмрэ бгыбзэхэмрэ: 
(я 27:1-рэ – я 28:68-рэ шъхьэхэр)

Мы шъхьэхэр зыфэгъэхьыгъэхэр Тхьэм Ежь ицІыф 
лъэпкъ зэзэгъыныгъэу къыдишІыгъэм пылъ уна
шъохэр агу зэрэраубытэщт шІыкІэр ары. Тхьэм 
къариІорэм едэІухэмэ, нэшІущыфэныгъэ яІэнэу 
ахэр къегъэгугъэх, емыдэІухэмэ, бгыбзэхэр къызэ
ратефэщтхэмкІэ егъэгъуазэх.

4. Мосэ иящэнэрэ псалъ: (я 29-рэ – я 30-рэ шъхьэхэр)
Ар къызтегущыІэрэр Моабым, Синай къушъхьэм 

дэжь Тхьэм Израилым апэ къыщыдишІыгъэ зэзэ
гъыныгъэр, а уахътэм щыІэгъэ израил цІыфхэри 

ыужкІэ ахэм къахэкІыщтхэри рыгъозэнхэу икІэ
рыкІэу зэраштэрэр ары (29:1,10-15).

Мосэ джыри лъэпкъым зыкъыфегъазэ, ипсалъэ 
къызщиухыным лІэныгъэр щагъэзыенышъ, щы
Іэныгъэр къыхахынэу цІыфхэм къяджэ (30:19-20):

«Мы уашъори мы чІыгури непэ сишыхьатых – 
щыІэныгъэмрэ лІэныгъэмрэ, нэшІущыфэныгъэхэмрэ 
тхьамыкІагъохэмрэ шъуахэдэнэу непэ къышъосІуагъ. 
ЩыІэныгъэр къыхэшъух шъори къышъухэкІы
щтхэми шъущыІэнэу, шъуи Зиусхьанэу Тхьэр шІу 
шъулъэгъунэу, Ащ къыІорэм шъуедэІунэу, шъугукІи 
шъуепкІылІэгъэнэу щыІэныгъэм шъухад. Зиусхьанэу 
Тхьэр ары шъуищыІэныгъэ ылъапсэр, шъуятэжъхэу 
Ибрахьимэ, Исхьакъ, Якъубэ къаритынэу Зиусхьаным 
гущыІэ пытэ зыфишІыгъэ чІыгум Ащ илъэсыбэрэ 
шъущигъэпсэущт».

5. Мосэ иаужырэ Іофхэр: (я 31-рэ – я 33-рэ шъхьэхэр)
Мы чІыпІэм къыхиубытэхэрэр зэхьылІагъэр Ныун 

ыкъо Ехъошуа Мосэ иІофлъыгъэкІуатэу зэрэты
рагъахьэрэр (31:1-8), Мосэ иорэд (31:30–32:44), ащ 
ынэшІу израил лІакъохэм зэращифэрэ шІуфаІохэр 
ары (33:1-29).

6. Мосэ зэрэлІагъэр: (я 34-рэ шъхьэр)
Тхылъым иаужырэ гущыІэхэм къызэрагъэнафэ

рэмкІэ, Мосэ Израилым ипегъымбар пстэумэ анахь 
цІэрыІощтыгъ, ар Тхьэм пэблэгъэ шъыпкъэщтыгъ. 
Тхьэм ЫцІэкІэ гъэунэфыпІэхэр, Ащ ыкІуачІэкІэ 
шІэгъошІагъэхэр къэзгъэлъэгъогъэ Мосэ фэдэ къэ
мыхъугъэ цІыф хьалэмэтэу щытыгъ (34:10):

«Джащ щегъэжьагъэу Зиусхьаныр ынэгу къыкІа
плъэзэ, зэныбджэгъухэр зэрэзэдэгущыІэнхэу къы
здэгущыІэщтыгъэ пегъымбар Мосэ фэдэу израил 
лъэпкъым къыхэкІыжьыгъэп».

Дэтхэр

1. Мосэ иапэрэ псалъ (1:1-рэ – я 4:43-рэ шъхьэхэр)
Мосэ израил цІыфхэм агу къыгъэкІыжьыгъэхэр 
(1:1-8)
Мосэ хьыкумышІхэр зэрэтыригъэхьагъэхэр 
(1:9-18)
Къэбарыхьхэр зэраІофытагъэхэр (1:19-25)
ЦІыфхэр Тхьэм зэрэпэуцужьыгъэхэр (1:26-33)
Тхьэм цІыфхэр зэригъэпщынагъэхэр (1:34-46)
Израил цІыфхэр шъоф нэкІым къызэрэщекІо
кІыгъэхэр (2:1-23)
Хъэщбэн къалэм ипачъыхьэу Сыхъон зэрэте
кІуагъэхэр (2:24-37
Бащаным ипачъыхьэу Іогъ зэрэтекІуагъэхэр 
(3:1-11)
Иордан псыхъом итыгъэ къокӀыпӀэ лъэныкъо
кІэ щыІэ чІыгур зэрагощыгъэр (3:12-22)
Тхьэм Мосэ КъэнаІан хэгъэгум зэрэримыгъэ
хьагъэр (3:23-29)
Израил цІыфхэр Тхьэм зэредэІунхэ фэягъэр 
(4:1-14)
ТхьэнэпцІыхэм шъхьащэ афашІ зэрэмыхъу
щтыр (4:15-31)
Хэт фэдэн Зиусхьанэу Тхьэ закъом?! (4:32-40)
ЗыкъэухъумэжьыпІэ къалэхэр (4:41-43)

2. Мосэ иятІонэрэ псалъ (я 4:44-рэ – я 26-рэ шъхьэхэр)

2.1. Мосэ зэзэгъыныгъэм игъэпсыкІэ цІыфхэм зэ
рагуригъэІуагъэр (я 4:44-рэ – я 11:32-рэ шъхьэхэр)

УнэшъуипшІыр (5:1-33)
Тхьэр шІу плъэгъуныр апэрэ унашъу (6:1-9)
МыдэІоным изэрар (6:10-25)
Хымэ лъэпкъхэр ифыгъэнхэр (7:1-11)
ДэІоным ишІуагъ (7:12-26)
Зиусхьаныр израил цІыфхэм шъофнэкІым къы
зэрэщяушъыигъэр (8:1-10)
Тхьэр зыщагъэгъупшэ зэрэмыхъущтыр (8:11-20)
Израил цІыфхэр зэрэмыдэІуагъэхэмрэ Тхьэм 
ифэшъыпкъэныгъэрэ (9:1-6)
ШкІэ теплъэ зиІэ тхьэнэпцІыр дышъэм зэрэ
хашІыкІыгъэр (9:7-29)
Мосэ кІэу мыжъобгъуитІу зэригъэхьазырыгъэр 
(10:1-5)
Хьарунэ зэрэлІагъэмрэ лэуйхэм япшъэрылъхэм
рэ (10:6-11)
Тхьэм щынагъо зэрэфыуиІэщтыр (10:12-22)
Тхьэм ишІэгъошІэгъэшхохэр агу къызэрагъэ
кІыжьыгъэхэр (11:1-7)
Тхьэм израил цІыфхэм яунэещт чІыгум шІоу 
фиІуагъэхэр (11:8-25)
Тхьэм инэшӀущыфэныгъэхэмрэ ибгыбзэхэмрэ 
(11:26-32)

2.2. Хабзэу КъэнаІан хэгъэгум зэрэщыпсэущтхэр 
(я 12-рэ – я 26-рэ шъхьэхэр)

Тхьэм шъхьащэ зыщыфэпшІыщт чІыпІэ закъор 
(12:1-12)
Лы зэфэшъхьафхэмрэ къурмэнылымрэ зэрэ
пшхыщтхэр (12:13-28)
НэмыкІ тхьэхэм шъхьащэ афэпшІ зэрэмыхъу
щтыр (12:29-32)
Пегъымбар нэпцІыхэм зэрафэсакъыщтхэр (13:1-18)
Псэушъхьэ къабзэхэмрэ мыкъабзэхэмрэ (14:1-21)
Мылъкум ияпшІэнэрэ Іахьэхэр (14:22-29)
ЧІыфэхэр афэгъэгъунхэм иилъэс (15:1-11)
ПщылІмэ яхьылІэгъэ хабзэхэр (15:12-18)
Былымхэмрэ мэл-пчэнхэмрэ ящыпэлъф къур
мэныпхъэхэр (15:19-23)
Пэсах мэфэкІыр (16:1-8)
Хыныгъом имэфэкІ (16:9-12)
Чэлхэм ямэфэкІ (16:13-17)
ХьыкумышІхэр (16:18-22)
ТхьэнэпцІыхэм шъхьащэ афэзышІыхэрэр 
(17:1-7)
Хьыкумым щызэхэфыгъое Іофхэр (17:8-13)
Пачъыхьэр зэрыгъозэщт хабзэр (17:14-20)
Лэуй къурмэнышІхэм яІахьэхэр (18:1-8)
НэмыкІ лъэпкъхэм яхабзэхэм защыдзыегъэныр 
(18:9-13)
Пегъымбарым ехьылІагъ (18:14-22)
ЗыкъэухъумэжьыпІэ къалэхэр (19:1-13)
ЧІыгу гъунапкъэхэм узэрафэсакъыщтыр (19:14)
Шыхьатхэм яхьылІагъ (19:15-21)

ЗэошІыным пылъ унашъохэр (20:1-20)
Амыгъэунэфыгъэ укІыныгъэхэр (21:1-9)
Бзылъфыгъэ гъэрыр къызэрэпщэщтыр (21:10-14)
Щыпэлъфым ифитыныгъэ ехьылІагъ (21:15-17)
КІэлэ мыдаІом ехьылІагъ (21:18-21)
БзэджашІэм ихьадэ ехьылІагъ (21:22-23)
Уилъэпкъэгъу узэрэдэІэпыІэщтыр (22:1-4)
НэмыкІ хабзэхэр (22:5-12)
Хъулъфыгъэм ишъуз зэригъэмысэрэм изэхэфын 
(22:13-21)
ЗэкІыгъуныгъэхэм яхьылІэгъэ хабзэхэр 
(22:22-30)
Тхьэм ыцІэкІэ къызэІукІэхэрэм ахахьэ мыхъу
щтхэр (23:1-8)
ДзэуцупІэм игъэкъэбзэн (23:9-14)
Хэхьажьыгъэ пщылІыхэр (23:15-16)
ХэтэкІонымкІэ тхьэнэпцІыхэм уафэлажьэ зэрэ
мыхъущтыр (23:17-18)
Іахьэтедзэ зиІэ чІыфэхэр (23:19-25)
УзэхэкІыжьыным ехьылІэгъэ хабзэр (24:1-4)
КъэзыщэгъакІэм ехьылІэгъэ унашъохэр 
(24:5-22)
Утын зытефэрэ бзэджашІэр (25:1-3)
Псэушъхьэхэм якъэухъумэн (25:4)
Лъфыгъэ зимыІэ шъузабэр (25:5-10)
Зэзэорэ хъулъфыгъэхэмрэ бзылъфыгъэмрэ 
(25:11-12)
Шэпхъэ, щэчэлъэ зафэхэр (25:13-16)
Іамэлыкъ цІыфхэр зэрагъэпщынэщтхэр (25:17-19)
Лэжьыгъэхэм ащыщ апэрэ Іахьэхэр (26:1-15)
Зиусхьаным ихабзэхэм ягъэцэкІэн (26:16-19)

3. КъэнаІаным зэрихьащтхэм пылъ унашъохэр 
(я 27:1-рэ – я 28:68-рэ шъхьэхэр)

Тхьэм ихабзэхэу мыжъобгъумэ атетхагъэхэр 
(27:1-10)
МыдаІохэрэм къащышІыщтыр (27:11-26)
ДаІорэм шІоу къыдэхъущтхэр (28:1-14)
УмыдэІоным къыкІэлъыкІощт бгыбзэхэр 
(28:15-68)

4. Мосэ иящэнэрэ псалъ (я 29-рэ – я 30-рэ шъхьэхэр)
Моаб хэгъэгум щызэдашІыгъэ зэзэгъыныгъэр 
(29:1-29)
Зиусхьаным къызыфэбгъэзэжьыкІэ (30:1-14)
ЩыІэныгъэмрэ лІэныгъэмрэ уахэдэныр (30:15-20)

5. Мосэ иаужырэ Іофхэр (я 31-рэ – я 33-рэ шъхьэхэр)
Ехъошуа Мосэ иІофлъыгъэкІуатэ зэрэхъугъэр 
(31:1-8)
Тхьэм и Хабзэ къызэреджэщтхэр (31:9-13)
Зиусхьаным Мосэ аужырэу зыщигъэгъозагъэхэр 
(31:14-30)
Мосэ иорэд (32:1-44)
Мосэ цІыфхэм аужырэу зэряушъыижьыгъэр 
(32:45-47)
Тхьэм Мосэ къыфишІыгъэ аужырэ унашъор 
(32:48-52)
Мосэ израил лІакъохэм ынэшІу зэращыфагъэр 
(33:1-29)

6. Мосэ зэрэлІагъэр (я 34-рэ шъхьэр)

Мы тхылъэу ижъырэ джуртыбзэмкІэ тхыгъэр цІыф 
лъэпкъ зэфэшъхьафхэм абзэхэмкІэ гъогогъуишъэрэ 
зэрадзэкІыгъ. Джы, мары, адыгабзэкІэ зэдзэкІыгъэу 
а тхылъ гъэшІэгъоныр ори къызэгопхыгъ.

Ижъырэ джуртыбзэмкІэ тхыгъэ Іэпэрытххэм къа
хэкІыгъэхэу щыт цІэ унаехэр адыгэ макъэхэм якъэ
ІуакІэ тетэу тхыгъэх.

Адыгабзэм щамыгъэфедэрэ къэІуакІэхэу къыха
фэхэрэм ямэхьанэ къызэІуахэу нэкІубгъомэ ачІэгъ 
ехьыхынхэр фэтшІыгъэх.

Еджэхэрэр рыгъозэнхэу картэр, гущыІалъэр 
тхылъым кІыгъух, къыІуатэхэрэм япхыгъэу сурэт
хэри къыдэхьагъэх. А зэкІэ тхылъеджэхэм ІэпыІэгъу 
къафэхъунэу тэгугъэ.

Тхылъэу «Хэбзэ тхыжьыгъэр» зэзыдзэкІыгъэхэм, 
редакторхэм, адыгабзэкІэ ар къыдэкІыным зиІахь 
хэзышІыхьагъэхэм зэкІэми Библием изэдзэкІын
кІэ Институтыр афэраз. Лъытэныгъэ зыфэтшІырэ 
тхылъеджэхэм тхылъэу апашъхьэ итлъхьагъэр агу 
рихьынэу тэгугъэ.

ШъуишӀошӀхэмрэ шъуиеплъыкІэхэмрэ яхьылІэгъэ 
къэбар Библием изэдзэкІынкІэ ти Институт ежъу
гъэшІэн шъулъэкІыщт.

ХЭБЗЭ ТХЫЖЬЫГЪЭР
Мосэ иятфэнэрэ тхылъ

Мосэ иапэрэ псалъ
(1:1-рэ – я 4:43-рэ шъхьэхэр)

 
Апэрэ шъхьэр

Мосэ израил цІыфхэм агу къыгъэкІыжьыгъэхэр

1 1 Мары Мосэ зэрэизраил лъэпкъэу Иордан итыгъэ 
къокІыпІэ лъэныкъокІэ щыІэ шъоф нэкІым зет

хэм риІуагъэхэр. Ар зыщыхъугъэр Пэран шъоф нэкІыр 
зы бгъумкІэ гъэзагъэу, Тофэл, Лабан, Хъацэрэт, Дызэ
хъаф псэупІэ-тІысыпІэхэр адрэ бгъумкІэ щыІэхэу Суф 
чІыпІэм зыщыпэчІынатІэхэр ары. 2 Синай къушъхьэм* 

*  1:2 Ижъырэ джуртыбзэкІэ тхыгъэ Іэпэрытхым Синай къушъхьэм 
ыцІэ зэрэщыхэтыр: „Хъорэб къушъхьэр“. Мы тхылъым инэмыкІ 
чІыпІэхэми джары къызэращыхафэрэр.

къыщегъэжьагъэу СэІир къушъхьэлъэ чІыпІэм узэпыры
кІэу къыблэ лъэныкъомкІэ щыІэ чІыпІэу Къадэщ-Барнэ 
нэс укІомэ, гъогум мэфэ пшІыкІузэ утетынэу щыт. 3 Мы
сырым къызикІыжьыгъэхэр илъэс тІокІитІум хэхьагъэу 
япшІыкІузэнэрэ мазэм иапэрэ мафэ Зиусхьаным* израил 
цІыфхэм яхьылІагъэу зэкІэ унашъоу къыфишІыгъэхэм 
Мосэ ахэр ащигъэгъозагъэх. 4 Хъэщбэн къалэм тетыгъор 
щызыІыгъыгъэу, амэр цІыфхэм япачъыхьэу Сыхъонрэ 
Бащан хэкум ипачъыхьэу, къалэхэу Іащтарэт, ЕдрэІ 
тетыгъор ащызыІыгъыгъэу Іогърэ затекІохэм ыуж ар 
зыхъугъэр.

5 Иордан итыгъэ къокІыпІэ лъэныкъокІэ щыІэ Моаб 
хэгъэгум итхэу Хабзэу Тхьэм къыриІуагъэр Мосэ цІыф
хэм агуригъэІонэу ригъэжьагъ:

6 «Ти Зиусхьанэу Тхьэм Синай къушъхьэм къыщытиІо
гъагъ: „Мы къушъхьэм дэжь шъузэрэщысыгъэр икъущт. 
7 Шъуигъогу шъутехьажьи, къушъхьэлъэ чІыпІэу амэрхэр 
зэрысхэм шъукІу. Гъунэгъу лъэпкъ пстэури зыщыпсэухэрэ 
иордан шъофыр, къушъхьэлъэ чІыпІэхэмрэ кІэйхэмрэ 
къызэшъунэкІхи, къыблэ лъэныкъомкІэ, хы ІушъомкІэ 
шъукъырыкІуи, къэнаІан цІыфхэм ячІыгу шъуихьи, 
Ливан хэгъэгум шъуекІу, Ефрат псыхъошхоми шъунэс. 
8 Шъугу ишъуубыт Сэ а чІыгур къызэрэшъостырэр. Шъу
кІуи, шъуятэжъхэу Ибрахьимэ, Исхьакъ, Якъубэ, ахэм 
къахэкІыгъэхэми къястынэу гущыІэ пытэ зыфэсшІыгъэ 
чІыгур шъуиунэенэу шъуубыты“».

*  1:3 Адыгэ гущыІэу «Зиусхьан»-м имэхьанэ джурт гущыІэу «Ях
ве» зыфиІорэм къикІырэр къеты. ГущыІэу «Яхве» зыфиІорэмкІэ 
Тхьэм ыцІэ къыраІо, мэхьанэу ащ иІэмэ ащыщ: «ЕгъашІэм ЩыІэ 
Зэпытыр».

Мосэ хьыкумышІхэр зэрэтыригъэхьагъэхэр
9 Джыри Мосэ ариІуагъ: «А уахътэм сэ къышъосІогъагъ: 

„Шъо лъэшэу шъукъысэхьылъэкІы, сизакъоу сышъу
фырикъужьырэп. 10 Шъуи Зиусхьанэу Тхьэм шъуигъэ
бэгъуагъ, мары джы непэ шъо ошъогум ит жъуагъохэм 
афэдэу бэ шъохъу. 11 Зиусхьанэу, шъуятэжъмэ я Тхьэ, джы 
шъузэрэхъурэм фэдэ минкІэ шъуерэгъэбагъу, шъукъызэ
ригъэгугъагъэуи ынэшІу къышъущерэф! 12 Ау сыдэущтэу 
сизакъоу шъуизэрэшхыжьын ибжь хьылъэ къесхьакІы
шъуна? 13 ШъуилІакъохэм ащыщ цІыф акъылышІухэу, 
зэхэшІыкІ зиІэхэу лъытэныгъэ зыфашІыхэрэр къызы
хэшъудзыхи, ахэр Іэшъхьэтет къышъуфэсшІыщтых“. 
14 „О зыфапІорэр дэгъу“, – шъуІуи, джэуап шъо къысэ
шъутыжьыгъагъ. 15 ШъуилІакъохэм цІыф акъылышІоу 
лъытэныгъэ зыфашІэу ахэт пащэхэр нэбгырэ минхэм, 
нэбгыришъэхэм, шъэныкъохэм, пшІыхэм яІэшъхьэтетын
хэу, лІакъохэм янахьыжъ упчІэжьэгъунхэу згъэуцугъэх. 
16 ШъуихьыкумышІхэм унашъо афэсшІыгъ: „Шъукъошхэр 
зыфызэнэкъокъухэрэр зэхэшъуфых, израил цІыфхэр е 
израил цІыфымрэ хымэ лъэпкъ щыщыр арми, зафэу 
хьыкум шъушІы. 17 Хьыкум шъушІы зыхъукІэ темыфэу 
зыгорэми шъудемыІ. ЛъэкІ зиІэми цІыф къызэрыкІоми 
къаІорэм шъуедэІу. Хьыкумыр Тхьэм фэгъэзагъэшъ, хэти 
шъущымыщын. ЗыгорэкІэ Іофым изэхэфын шъоркІэ 
къинэу щытмэ, садэжь шъукъакІуи сэ ащ сыхэплъэщт“. 
18 А уахътэм зэкІэ шъушІэн фаехэм яхьылІагъэу унашъо 
сэ къышъуфэсшІыгъагъ.

Къэбарыхьхэр зэраІофытагъэхэр
19 ЕтІанэ Зиусхьаным унашъо къызэрэтфишІыгъэм 

тетэу гъогум тытехьагъ. Синай къушъхьэм щедгъа
жьи, джа шъулъэгъугъэ шъоф нэкІ щынэгъошхор 
зэпытчи, амэр цІыфхэр зэрыс къушъхьэлъэ чІыпІэм 
тыкІуи, чІыпІэу Къадэщ-Барнэ тынэсыгъ. 20 Джащ дэ
жьым сэ къышъосІуагъ: „Амэрхэр зэрыс къушъхьэлъэ 
чІыпІэу ти Зиусхьанэу Тхьэм къытитырэм шъукъэ
сыгъ. 21 Шъуи Зиусхьанэу Тхьэм* мы чІыгур къызэ
рэшъуитыгъэр шъугу ишъуубыт. Зиусхьанэу шъуятэ
жъмэ я Тхьэ къызэрэшъуиІуагъэм фэдэу, зышъуІати 
ар зэрэшъуиунэенэу шъуубыты. Шъумыщын, шъу
гуи шъумыгъэкІоды“. 22 Ащ дэжьым шъо зэкІэми са
дэжь шъукъакІуи къысэшъуІуагъ: „ЛІы горэхэр тапэ 
итхэу дгъэкІонхэшъ, а чІыгур къызэпарэплъыхь, ты
зэрыкІощт гъогури тыздэхьащт къалэхэри зыфэдэхэр 
къытфызэрагъашІ“. 23 КъэшъуІуагъэр дэгъукІэ слъы
ти, шъуащыщэу нэбгырэ пшІыкІутІу, лІакъо пэпчъ 
зы нэбгырэ, къыхэсхыгъ. 24 Ахэр ежьэхи къушъхьэ
лъэ чІыпІэм кІуагъэх, Эшкол псы игъукІыгъэм** нэс 
чІыгур къызэпаплъыхьагъ. 25 А чІыгум къыщыкІырэ
мэ къапыкІэхэрэр къыздаштэхи, къытфахьхи къыта
Іуагъ: „Ти Зиусхьанэу Тхьэм къытитырэ чІыгур гъэ
бэжъулъ“.

*  1:21 Ижъырэ джуртыбзэкІэ тхыгъэ Іэпэрытхым зэрэхэтыр: „уи 
Зиусхьанэу Тхьэм“. Зы пчъагъэм ит къэІуакІэр цІыф лъэпкъым 
фэгъэзагъ. Мыщ фэдэу тхылъым инэмыкІ чІыпІэхэм къащыхэфэ.
**  1:24 Зыщыогъум игъукІырэ псы чъапІэр.

ЦІыфхэр Тхьэм зэрэпэуцужьыгъэхэр
26 Ау шъо шъукІонэу шъуфэягъэпти, шъуи Зиусхьанэу 

Тхьэм иунашъо шъупэуцужьыгъ. 27 ШъуичэтэнгъэІагъэхэм 
шъуачІэсэу, шъумыразэу шъугъум-тІымыщтыгъ: „Зиус
хьаным тыфэлъэгъурэпти, амэрхэм аІэ тырилъхьанышъ, 
тигъэкІодынэу Мысырым тыкъырищыжьыгъ. 28 Тыда 
тыздэкІощтыр? Къэбарыхьэу дгъэкІуагъэхэм тагъэщтагъ. 
Ахэм аІо: ‘А цІыф лъэпкъыр тэщ нахь лъэш, тэщ нахь 
лъаг. А чІыпІэм ит къалэхэр иных, ахэр къызэрэшІы
хьэгъэ дэпкъхэр уашъом нэсэу лъагэх. Іэнэкъ иныжъ 
лъэпкъым къыхэкІыгъэхэри ащ къыщытлъэгъугъэх’“. 
29 Арти сэ къышъосІуагъ: „Шъумыщын, ахэм зыкъя
шъумыгъэгъащт. 30 Шъуи Зиусхьанэу Тхьэр шъуапэ итэу 
макІо. Шъулъэгъузэ, Мысырым зэрэщишІагъэм фэдэу, 
шъощ пае Ар зэощт. 31 Шъоф нэкІыми ар щишІагъ, гъогум 
шъутетэу мыщ шъукъэсыфэ тыр ишъао зэрэфыщытыным 
фэдэу, шъуи Зиусхьанэу Тхьэм шъукъызэрэрихьакІыгъэр 
шъори шъулъэгъугъэба“. 32 Ау шъуи Зиусхьанэу Тхьэм 
цыхьэ фэшъушІыгъэп, 33 шъукъызщыуцущт чІыпІэхэр 
къышъуфигъэнафэхэу, шъузэрыкІощт гъогур къышъуи
гъэгъотынэу чэщырэ къэзыгъэнэфырэ машІоу, мафэрэ 
ошъуапщэм хэтэу Ар шъуапэ итыгъэ нахь мышІэми.

Тхьэм цІыфхэр зэригъэпщынагъэхэр
34 Зиусхьаным шъуІохэрэр зызэхехым лъэшэу къэгубжи, 

гущыІэ пытэ ышІыгъ: 35 „Мы цыхьэмышІ-мыдэІо лъэп
къым щыщ горэми шъуятэжъхэм къястынэу гущыІэ пытэ 
зыфэсшІыгъэ чІыгушІур ылъэгъущтэп. 36 Епунэх ыкъо 
Къалэб нэмыкІэу. ЫгукІэ Сэ къысфэшъыпкъагъэшъ, 
ащ ар ылъэгъущт, ылъэ зытеуцогъэ чІыгур ежьыми 

къыхэкІыщт цІыфхэми къястыщт“. 37 Шъощ пае сэри 
къысфэгубжи, Зиусхьаным къысиІуагъ: „Ори ащ уи
хьащтэп.

38 Ау о уиІумэтэу Ныун ыкъо Ехъошуа а чІыгум ихьащт. 
Израил цІыфхэр зылъищэхэзэ, а чІыгур аштэнэу ар гъэ
гушхо“. 39 Джащыгъум Зиусхьаным къышъуиІуагъ: „Гъэры 
хъунхэу шъуІуи, зигугъу шъушІыгъэ шъуисабыйхэу шІум
рэ бзаджэмрэ джыри зэхэзымышІыкІхэрэр ары а чІыгум 
ихьащтхэр. Сэ ахэм ар къястынышъ, яунэенэу аубытыщт. 
40 Ау шъо къэжъугъази хы Къамылым* ылъэныкъокІэ 
щыІэ шъоф нэкІым шъукІу“. 41 Ащ дэжьым къысэшъу
Іожьыгъ: „Зиусхьаным ыпашъхьэ псэкІод щытшІагъ. 
ТыкІонышъ, ти Зиусхьанэу Тхьэм къызэрэтиІуагъэм 
тетэу, тязэощт“. Къушъхьэлъэ чІыпІэм укІоныр ІэшІэх 
къышъуфэхъун къышъущыхъоу, нэбгырэ пэпчъ иІашэ 
къыштагъ. 42 Ау Зиусхьаным къысиІуагъ: „ЯІу ахэм: ‘Сэ 
сышъуигъусэщтэпышъ, шъуипыйхэм шъукъызэхамы
къутэнэу шъуемыжь, шъумызау’“. 43 Сэ къышъосІуагъ, 
ау шъукъысэдэІугъэп. Зиусхьаным иунашъо шъупэуцу
жьи, зыкъышъушІошІыжьэу къушъхьэм шъудэкІоягъ. 
44 А къушъхьэмэ ахэсыгъэ амэр цІыфхэр къышъупэуцу
жьыгъэх. БжьэпчІым фэдэу къышъутебанэхи, шъукъа
фыгъ, Хъорым къалэм нэс СэІир къушъхьэлъэ чІыпІэм 
къыщышъозэуагъэх. 45 Къэжъугъэзэжьи Зиусхьаным 
ыпашъхьэ шъущыгъыгъ, ау Зиусхьаныр шъуІорэм къе
дэІугъэп, къышъуфэгумэкІыгъэп. 46 Джаущтэу Къадэщ 
чІыпІэм охътабэрэ шъущыпсэугъ».

*  1:40 «ШӀэныгъэлэжьхэм янахьыбэ зыдырагъаштэрэр  мыщ дэжьым 
зигугъу къыщишӀырэ хы Къамылыр  зэрэ Акабэ хытӀуалэр ары».



Хэбзэ тхыжьыгъэр 2:1–2:8

24

 
ЯтІонэрэ шъхьэр

Израил цІыфхэр шъоф нэкІым  
къызэрэщекІокІыгъэхэр

2 1 Мосэ израил цІыфхэм ариІуагъ: «Ащ ыуж, Зиусхьа
ным унашъо къызэрэсфишІыгъэм тетэу, къэдгъэзэ

жьи, хы Къамылым* ылъэныкъокІэ щыІэ шъоф нэкІым 
тихьагъ. СэІир къушъхьэлъэ чІыпІэм бэрэ къыщыткІу
хьагъ. 2 ЕтІанэ Зиусхьаным къысиІуагъ: 3 „Икъущт мы 
къушъхьэлъэ чІыпІэм къызэрэщышъукІухьагъэр, джы 
темыр лъэныкъомкІэ жъугъазэ. 4 ЦІыфхэм мыщ фэдэ 
унашъо афэшІ: Іэсау къыхэкІыгъэ шъукъошхэу СэІир 
щыпсэухэрэм ячІыгу джы зэпышъучыщт. Ахэр шъо 
къышъущыщтэщтых, ау лъэшэу шъусакъ. 5 Ахэм ячІыгу 
щыщ зы щэрэчи къышъостыщтэпышъ, зао яшъумы
шІылІ. СэІир къушъхьэлъэ чІыпІэр иунэенэу Іэсау Сэ 
естыгъ. 6 Гъомлапхъэу шъушхыщтри псэу шъузэшъощт
ри тыжьын ахъщэкІэ ахэм къащышъущэфых“. 7 Шъуи 
Зиусхьанэу Тхьэм сыд фэдэ шъуиІофкІи ынэшІу къы
шъущыфагъэба. Мы шъоф нэкІышхор зэпытч зэхъум Ащ 
тыкъыухъумагъ. Мы илъэс тІокІитІум шъуи Зиусхьанэу 
Тхьэр тигъусагъ, зыми тыщыкІагъэп. 8 Джаущтэу Іэсау 
къыхэкІыгъэ ткъошхэу СэІир итемыр лъэныкъокІэ щы
псэухэрэм таблэкІыгъ. ТылъыкІуатэзэ, къалэхэу Елатрэ 
Іэцыон-Гъэбэрырэ апшъэкІэ дэкІоерэ гъогоу иордан шъоф 
нэкІым пхырыкІырэм тыкъытекІи, Моаб шъоф нэкІым 

*  2:1 Еплъ 1:40.

пхырыкІырэ гъогум тытетэу тыкІозэ, къэткІухьагъ. 9 Зиус
хьаным къысиІуагъ: „Моаб цІыфхэм ячІыгу Сэ къышъос
тыщтэпышъ, ахэр шъумыгъэгубжых, зауи яшъумышІылІ. 
Лот къыхэкІыгъэхэм яунэенэу къалэу Іар Сэ ястыгъ“».

10 Ем цІыфхэр – Іэнэкъ къыхэкІыгъэмэ афэдэу, лъэпкъ 
кІочІэшхоу, лъагэу, зипчъагъэкІэ бэ хъурэр, нахьыпэм 
ащ щыпсэущтыгъэх. 11 Іэнэкъ къыхэкІыгъэмэ афэдэу 
ахэри рэф цІыфхэм ахалъытэщтыгъэх, ау моабхэр ахэм 
емкІэ яджэщтыгъэх. 12 Хъор цІыфхэр нахьыпэм СэІир 
щыпсэущтыгъэх, ау Іэсау къыхэкІыгъэмэ ахэр рафыгъэх. 
Израил цІыфхэр Зиусхьаным яунэенэу къаритыгъэ чІы
гум исыгъэ лъэпкъым зэрэдэзекІуагъэхэм фэдэу, Іэсау 
къыхэкІыгъэхэм хъор цІыфхэр лъэпсэкІод ашІыхи, ахэм 
ячІыгу итІысхьагъэх.

13 Зиусхьаным къыІуагъ: „Джы шъуежьи, Зэрэд псы 
игъукІыгъэр зэпышъуч“. Арти ар зэпытчыгъ. 14 Зэрэд псы 
игъукІыгъэр зэпытчыным ыпэкІэ, чІыпІэу Къадэщ-Барнэ 
къызэтэбгынэм ыуж илъэс щэкІырэ ирэ тешІэгъэхагъ. 
Ащ къыриубытэрэ уахътэм, Зиусхьаным гущыІэ пытэ 
зэришІыгъагъэу, къытхэтыгъэ дзэкІолІхэр зэкІэ етэкъо
хыгъэх. 15 Ежь Зиусхьанри ахэр зэкІэ пщыпІэм демыгъэ
кІодыкІыфэхэ къафэшъэбагъэп. 16 Джы мары а дзэкІолІхэр 
зэлІэхэм, 17 Зиусхьаным къысиІуагъ: 18 „Моаб хэгъэгум ит 
къалэу Іар непэ шъублэкІ. 19 Іамонхэм апэблагъэ шъузы
хъукІэ, ахэр шъумыгъэгубжых, зауи яшъумышІылІ, ахэм 
ячІыгу щыщ зыпари шъуиунэенэу къышъостыщтэп. Лот 
къыхэкІыгъэхэм яунэенэу Сэ ар ястыгъ“.

20 Нахьыпэм ащ исыгъэ рэф цІыфхэм ячІыгоу ар алъы
тэщтыгъэ, ау Іамонхэр ахэм замзумкІэ яджэщтыгъэх. 
21 Рэф цІыфхэр Іэнэкъ къыхэкІыгъэмэ афэдэу, лъэпкъ 
кІочІэшхоу, лъагэу, япчъагъэкІэ бэ хъоу щытыгъэх. 

Зиусхьаным ахэр Іамонхэм апэкІэ лъэпсэкІод ышІыгъэх. 
Іамонхэм ахэр рафыхи, ячІыгу итІысхьагъэх. 22 Зиусхьа
ным Іэсау къыхэкІыгъэу СэІир къушъхьэлъэ чІыпІэм 
исыгъэхэм джар дэдэр къафишІагъ. Ащ хъор цІыфхэр 
лъэпсэкІод зешІыхэм, Іэсау къыхэкІыгъэмэ хъор цІыфхэр 
рафыхи, ахэм ячІыгу итІысхьагъэхэу джы къызынэсы
гъэми ащ щэпсэух. 23 Къалэу Іазэ нэс чІыпІэм итыгъэ 
къуаджэмэ адэсыгъэ Іао цІыфхэр пІомэ, Крит* къикІы
гъэ къафтор цІыфхэм ахэр лъэпсэкІод ашІыхи, чІыпІэу 
зэрысыгъэхэм итІысхьагъэх.

Хъэщбэн къалэм ипачъыхьэу Сыхъон  
зэрэтекІуагъэхэр

24 Мосэ израил цІыфхэм ариІуагъ: «Іамонхэм ячІы
гу тыкъызыблэкІым Зиусхьаным къытиІуагъ: „Арнон 
псы игъукІыгъэм шъузэпырыкІ. Шъугу ишъуубыт, 
амэрэу, Хъэщбэн къалэм ипачъыхьэу Сыхъони ащ 
ихэгъэгуи шъуІэ къислъхьагъэхэшъ, шъуиунае зэ
рэхъунэу иубытын шъуфежьи, зэоным дэшъуубл. 
25 Мы мафэм къыщегъэжьагъэу ошъо чІэгъым щы
псэурэ лъэпкъ пстэури щынэгъошхо къыпфыряІэуи 
къыпщыщтэхэуи къэсшІыщт. Уикъэбар зэхахынышъ, 
къыпщыщынэщтых, къызэрэпщыщынэхэрэм къыхэ
кІэу кІэзэз хъущтых“».

26 Мосэ къыІуагъ: «МэкъэгъэІухэр шъоф нэкІэу 
Къэдэмэт изгъэкІыхи мамыр тызэрэфаем икъэбар 
рагъэшІэнэу Хъэщбэн къалэм ипачъыхьэу Сыхъон 
дэжь згъакІохи рязгъэІуагъ: 27 „Уихэгъэгу зэпытчынэу 

*  2:23 Ижъырэ джуртыбзэкІэ тхыгъэ Іэпэрытхым Крит ыцІэ зэрэ
хэтыр: „Къафтор“.

изын къытэтба. Гъогу шъхьаІэр ары тызэрыкІощтыр – 
джабгъумкІи сэмэгумкІи тыдэхыщтэп. 28 Гъомлапхъэу 
тшхыщтымрэ псэу тызэшъощтымрэ тыжьын ахъщэкІэ 
къытащэх. ТыблэкІын къодыеу изын къытэт, 29 Іэсау 
къыхэкІыгъэу СэІир щыпсэухэрэмрэ Іар къалэм дэс 
моабхэмрэ Іизын къызэрэтатыгъэм фэдэу, Иордан ты
зэпырыкІэу, ти Зиусхьанэу Тхьэм къытитырэ чІыгум 
темыхьафэ“.

30 Ау Хъэщбэным ипачъыхьэу Сыхъон тыбли
гъэкІынэу къезэгъыгъэп. Джа зэрэхъугъэм фэдэу, 
Сыхъон тІэ къырилъхьаным пае, шъуи Зиусхьанэу 
Тхьэм ащ ыгу къызэшІуригъэдзагъэба, ыпси къа
игъэ ышІыгъэба. 31 Зиусхьаным сэ къысиІуагъ: „Сы
хъони ащ ихэгъэгуи шъуІэ къисэлъхьэхэшъ, шъугу 
ишъуубыт. Джы ар шъуиунае зэрэхъунэу иубытын 
шъуфежь“. 32 Сыхъон идзэ зэкІэ игъусэу къалэу Ехэц 
дэжь къыщытпэуцужьыгъ. 33 Ти Зиусхьанэу Тхьэм 
ащ тытыригъэкІуагъ, ежьыри, ыкъохэри, зэкІэ идзи 
зэхэтыукІагъ. 34 А уахътэм ащ икъалэхэр зэкІэ ты
убытыхи, зэкІэ цІыфхэр – хъулъфыгъи, бзылъфы
гъи, сабыи зэхэтыукІагъ. Псэоу хэти къэдгъэнагъэп. 
35 Ау былымхэмрэ тыубытыгъэ къалэхэм къадэтщыгъэ 
къонтхъымрэ къызфэдгъэнагъэх. 36 Арнон псы игъу
кІыгъэм тет къалэу ІароІэр къыщегъэжьагъэу Гъы
лыІад чІыпІэм нэсэу кІэим дэт псэупІэхэм ащыщ 
гори тымыштэшъун къахэкІыгъэп. Ти Зиусхьанэу 
Тхьэм зэкІэри тІэ къырилъхьагъ. 37 Ау ти Зиусхьанэу 
Тхьэм унашъо къызэришІыгъэу, Іамонхэм ячІыгуи 
къушъхьэмэ ахэт къалэхэм къапэІулъ чІыгухэри къа
тетхыгъэхэп, Ябэкъ псы игъукІыгъэм инэпкъхэми та
нэсыгъэп».

Ящэнэрэ шъхьэр

Бащаным ипачъыхьэу Іогъ зэрэтекІуагъэхэр

3 1 Мосэ цІыфхэм ариІуагъ: «Ащ ыуж къэдгъази, 
Бащаным кІорэ гъогумкІэ тыдэкІоягъ. Бащаным 

ипачъыхьэу Іогъ зэкІэ идзэ зэригъусэу къытэзэонэу 
ЕдрэІ къалэм дэжь къыщытпэуцужьыгъ. 2 Зиусхьаным 
сэ къысиІуагъ: „Ежьыри, зэкІэ идзи, ичІыгуи пІэ къи
слъхьащтхэшъ, ащ ущымыщын. Хъэщбэным тетыгъор 
щызыІыгъыгъэ амэр пачъыхьэу Сыхъон узэрэдэзекІуа
гъэу ащи дэзекІу“. 3 Джаущтэу ти Зиусхьанэу Тхьэм 
Бащан хэкум ипачъыхьэу Іогъи ащ идзи зэкІэ тІэ къы
рилъхьагъэх. Ахэм ащыщ хэти псэоу къэтымыгъанэу 
зэхэтыукІагъэх. 4 Ащыгъум ащ икъалэхэр зэкІэ тыубы
тыгъэх. Къэлэ тІокІищыри зэкІэ тыубытыгъэх – зэрэ 
Аргоб хэкоу – Іогъ ипачъыхьагъоу Бащаным щыІэр 
зэрэщытэу. 5 А къалэхэр зэкІэ дэпкъ лъагэхэмкІэ, къэлэ
пчъэ тІурытІухэмкІэ, пчъэдадзэхэмкІэ зэтегъэпытыхьэ
гъагъэх, ахэм анэмыкІэу дэпкъхэмкІэ къэмышІыхьэгъэ 
псэупІэхэри бэу итыгъэх. 6 Хъэщбэным ипачъыхьэу Сы
хъон ицІыфхэм афэдэу ахэри – хъулъфыгъи, бзылъфы
гъи, сабыи зэкІэ зэхэтыукІагъэх. Псэоу хэти къэдгъэ
нагъэп. 7 Ау былымхэмрэ тыубытыгъэ къалэхэм къадэ
тщыгъэ къонтхъымрэ къызфэдгъэнагъэх. 8 Джащ фэдэу 
Иордан псыхъом итыгъэ къокІыпІэ лъэныкъокІэ гъэза
гъэу, Арнон псы игъукІыгъэм къыщегъэжьагъэу Хъэр
мон къушъхьэм нэс щыІэ чІыгур а амэр пачъыхьитІум 
ащ дэжьым къатетхыгъ.

9 Цыдон цІыфхэр Хъэрмон къушъхьэм СирионкІэ 
еджэх, амэр цІыфхэр зэреджэхэрэр Сэнир.

10 Ахэм якъалэхэу къушъхьэ-шъоф чІыпІэм итхэр, 
Сэлкъахрэ ЕдрэІрэ анэсэу зэрэ ГъылыІадэу, зэрэ Ба
щан хэкоу, Іогъ ипачъыхьагъоу Бащаным щыІэм къалэу 
итхэр тыубытыгъэх».

11 Бащаным ипачъыхьэу Іогъ ары рэф цІыф лъэпкъым 
щыщ закъоу къэнэжьыгъагъэр. Мары ащ ихьадэ щылъы
пІэу гъучІыкІэ* зэкІэгъэпытыхьэгъагъэри, икІыхьагъэ 
шапхъэкІэ зэдаштагъэм фэдэу Іэнтэгъуибгъу**, ишъомб
гъуагъэ ІэнтэгъуиплІ*** хъущтыгъэ. Іамон цІыфхэм 
якъэлэ шъхьаІэу Раббэ джыри ар дэт.

Иордан псыхъом итыгъэ къокӀыпӀэ лъэныкъокІэ щыІэ 
чІыгур зэрагощыгъэр

12 Мосэ къыІуагъ: «А уахътэм тиунэенэу тыубытыгъэ
гъэ чІыгум щыщэу ІароІэр итемыр лъэныкъокІэ гъэзэгъэ 
хэкоу Арнон псы игъукІыгъэм къыпэІулъыр, къалэу итхэ
ри къыхиубытэхэу, къушъхьэлъэ хэкоу ГъылыІад ызы
ныкъо Рубэнрэ Гъадрэ ялІакъохэм ястыгъ. 13 ГъылыІад 
адрэ икІэлъэныкъорэ Іогъ ипачъыхьагъоу Бащанымрэ 
зэрэщытэу Мынасэ илІакъо ыныкъо фэзгъэзагъэх. Ба
щаным къыхиубытэщтыгъэ Аргоб хэкум нахьыпэм рэф 
цІыфхэм ячІыгукІэ еджэщтыгъэх. 14 Мынасэ къыхэкІы
гъэ Яир гъышыур, маІах цІыфмэ ячІыгу гъунапкъэхэм 

*  3:11 Непэрэ шІэныгъэлэжьхэр зэрегупшысэхэрэмкІэ, ар базальт 
мыжъо лъэпкъэу, шъоу иІэмкІи изэхэлъыкІэкІи гъучІым фэдэм 
хэшІыкІыгъагъ.
**  3:11 Ар метриплІ фэдиз.
***  3:11 Ар метритІу фэдиз.

анэсэу Аргоб хэкур зэрэщытэу ыубытыгъагъ. Ежь ыцІэ 
ащ фиусыгъ, джы къызнэсыгъэми Бащаным зэреджэ
хэрэр: «Яир ипсэупІэхэр».

15 Мынасэ илІакъо щыщ Махыр ГъылыІад естыгъ. 
16 ГъылыІад къыщегъэжьагъэу Арнон псы игъукІыгъэм 
нэс къехырэ чІыгур, псыхъо игъукІыгъэм ыгузэгу игъу
напкъэу, Іамонхэм ячІыгу гъунапкъэу иІэм Ябэкъ псы 
игъукІыгъэмкІэ гъэзагъэу, Рубэнрэ Гъадрэ ялІакъохэм 
ястыгъ. 17 Джащ фэдэу Иордан псыхъор зигъунэпкъэ 
шъоф нэкІэу Иордан итыгъэ къокІыпІэ лъэныкъокІэ 
щыІэр, Гъалыл хыкъумэм къыщегъэжьагъэу хы ЛІа
гъэм,* тыгъэ къокІыпІэмкІэ щыІэ Пысгъахъ къушъхьэ 
лъапэхэм анэс къызэдиубытыхэу ахэм ястыгъ».

18 Джыри Мосэ къыІуагъ: «А уахътэм Рубэн, Гъад, 
Мынасэ ялІакъохэм сэ ясІогъагъ: „Шъуи Зиусхьанэу 
Тхьэм мы чІыгур шъуиунэенэу къышъуитыгъ. Зэон 
зылъэкІыщт шъуихъулъфыгъэхэр зэкІэ зэоным фыте
гъэпсыхьагъэхэу шъуикъош израилхэм апэ итхэу мы 
псыхъом зэпырыкІынхэ фае. 19 Шъуишъузхэр, шъуи
сабыйхэр, шъуибылымхэр, былым бэу зэрэшъуиІэр 
сэшІэ, сэ къышъостыгъэ къалэхэм къадэнэнхэ фитых. 
20 Шъощ фэдэу Зиусхьаным шъуикъошхэм гупсэфыгъо 
къызариткІэ, шъуи Зиусхьанэу Тхьэм Иордан иады
рабгъу къащаритырэ чІыгур заубытыкІэ, шъуащыщ 
пэпчъ шъуиунэенэу къышъостыгъэ чІыгум къыгъэ
зэжьын ылъэкІыщт“. 21 А уахътэм Ехъошуа унашъо 
фэсшІыгъ: „Шъуи Зиусхьанэу Тхьэм а пачъыхьитІум 
аришІагъэр унитІукІэ плъэгъугъэ. Адрэ зэпыпчыщт 

*  3:17 Ижъырэ джуртыбзэкІэ тхыгъэ Іэпэрытхым зэрэхэтыр: „хы 
Щыугъэр“.

пачъыхьагъухэми Зиусхьаным джа дэдэр аришІэщт. 
22 Уащымыщын ахэм, Ежь Зиусхьанэу Тхьэр шъощ пае 
язэощт“».

Тхьэм Мосэ КъэнаІан хэгъэгум зэрэримыгъэхьагъэр
23 Мосэ къыІуагъ: «А уахътэм Зиусхьаным сэ селъэ

Іугъ: 24 „ЗэкІэ зыІэ илъэу Зиусхьан, О уилъэрыхьыгъи 
уилъэшыгъи уиІумэт къеогъэлъэгъух. О зепхьэрэ лІы
гъэмрэ зэшІопхырэ Іофыгъошхохэмрэ афэдэ зыфызэ
шІокІын нэмыкІ тхьэ горэ уашъом е чІыгум атетына? 
25 СызэпырыкІынышъ, Иордан иадырабгъукІэ щыІэ 
чІыгушІур – а къушъхьэлъэ хэку дахэмрэ Ливанрэ къызэ
згъэлъэгъунхэу фит сышІыба“. 26 Ау шъощ пае Зиусхьаныр 
къысфэгубжыгъ, къысэдэІугъэп. „Икъущт, – къыІуагъ 
Зиусхьаным, – ащ пае нахьыбэрэ укъысэмылъэІужь. 
27 Пысгъахъ къушъхьэм ышыгу дэкІуаи, тыгъэ къохьапІэм
кІи, темырымкІи, къыблэмкІи, тыгъэ къокІыпІэмкІи зы
плъыхь. Иордан узэпырыкІыщтэпышъ, унитІукІэ а чІыгур 
къызэпэплъыхь. 28 Арышъ, Ехъошуа еушъый, ыгу къыдэ
щай, гъэпытэ. Джары цІыфхэм япащэу зэпырыкІыщтри о 
плъэгъущт чІыгур яунэенэу ахэм афэзгощыщтри“. 29 Арти 
Бэт-ПэІор къалэм пэблагъэу кІэим тыкъыщыуцугъ».

 
ЯплІэнэрэ шъхьэр

Израил цІыфхэр Тхьэм зэредэІунхэ фэягъэр

4 1 Мосэ игущыІэ лъигъэкІотагъ: «Джы, израил лъэпкъыр, 
шъозгъэшІэщт шапхъэхэмрэ хэбзэ гъэунэфыгъэхэмрэ 

шъукъядэІу. ШъущыІэным, шъуятэжъмэ я Зиусхьанэу 
Тхьэм къышъуитырэ чІыгум шъуихьанышъ, ар шъуиунае 
хъуным пае, джахэр жъугъэцакІэх. 2 Сэ къышъуасІорэм 
зыпари хэшъумыгъахъу, хэшъумыгъэкІ. Шъуи Зиусхьа
нэу Тхьэм къышъуфишІыгъэ унашъохэу сэ къышъуасІо
хэрэр жъугъэцакІэх. 3 Зиусхьаным чІыпІэу БэІал-ПэІор 
щишІагъэр зэкІэ шъулъэгъугъэ. Шъуи Зиусхьанэу Тхьэм 
зэкІэ тхьэнэпцІэу БэІал-ПэІор ыуж ихьагъэхэр шъухи
гъэкІодыкІыгъэх, 4 ау шъо, шъуи Зиусхьанэу Тхьэм 
фэшъыпкъагъэхэм, шъукъэнагъ, джы къызынэсыгъэ
ми шъущыІ. 5 Шъугу ишъуубыт: шъуиунэенэу шъу
убытыщт чІыгум щыжъугъэцэкІэнхэ фэе шапхъэхэмрэ 
хэбзэ гъэунэфыгъэхэмрэ си Зиусхьанэу Тхьэм унашъо 
къызэрэсфишІыгъэм тетэу шъуащызгъэгъозагъ. 6 Ахэр 
пытэу жъугъэцакІэх. Джащыгъум цІыф лъэпкъ пстэуми 
шъуиакъылышӀуагъэрэ шъуизэхэшІыкІныгъэрэ къалъэ
гъущтых. А шапхъэхэм яхьылІагъэу зызэхахыкІэ, „Ары 
адэ, ар цІыф лъэпкъышху, акъылышІу, зэхэшІыкІныгъи 
иІ“ аІощт. 7 ЩыІэна джыри ащ фэдэ цІыф лъэпкъышхо – 
сыдигъуи теджагъэми, ти Зиусхьанэу Тхьэр тэ къызэрэт
пэблагъэм фэдэу, итхьэхэм апэблагъэу! 8 ЩыІэна джыри 
ащ фэдэ цІыф лъэпкъышхо непэ сэ шъузщызгъэгъозэрэ 
шапхъэхэмрэ хэбзэ гъэунэфыгъэхэмрэ афэдэхэр иІэу!

9 Ау шъущэІэфэ шъунэхэмкІэ шъулъэгъугъэр зыщы
шъумыгъэгъупшэжьэу шъугухэм арыжъугъэлъ, гукъэкІы
жьхэр шъугухэм зэрарымыкІосыкІыжьыным шъуфэсакъ, 
шъузылъыплъэжь. ШъуикІалэхэри ахэм ялъфыгъэхэри ащ 
фэжъугъасэх. 10 Шъуи Зиусхьанэу Тхьэм ыпашъхьэ шъуи
тэу Синай къушъхьэм дэжь мафэу шъузщытыгъэр шъугу 
ижъугъэлъ. Зиусхьаным ащ дэжьым къыщысиІогъагъ: 
„ЦІыфхэр Сапашъхьэ къигъэуцохи, чІыгум тетыфэхэ 

Сэ сиунашъохэр агъэцэкІэнхэу, щынагъо къысфыряІэу 
сагъэлъэпІэныр зэрагъэшІэнэу, якІалэхэми ар арагъэ
шІэнэу ахэм къясІощт“. 11 Шъо шъукъызэлъыкІуати, 
уашъом нэсэу машІоу блэщтыгъэ къушъхьэм ылъапсэ 
дэжь шъууцугъ. Пщэ шІуцІэхэм ар чІагъэбылъыхьэгъагъ, 
щышІункІыбзагъ. 12 Джащыгъум Зиусхьаныр машІом 
къыхэгущыІыкІи къыжъудэгущыІагъ. Шъо гущыІэхэр 
зэхэшъухыгъэх нахь, зыпари шъулъэгъугъэп – мэкъэ закъу 
щыІагъэр. 13 ЖъугъэцэкІэн фэе Іуагъэр Ащ къыжъугу
ригъаІуи, унэшъуипшІыр мыжъобгъуитІум атыритхагъ. 
14 Шъуиунэенэу шъуубытыщт чІыгум щыжъугъэцэкІэнхэ 
фэе шапхъэхэмрэ хэбзэ гъэунэфыгъэхэмрэ шъозгъэ
шІэнхэу а уахътэм Зиусхьаным унашъо къысфишІыгъ».

ТхьэнэпцІыхэм шъхьащэ афашІ зэрэмыхъущтыр
15 Мосэ игущыІэ лъигъэкІотагъ: «Пытэу шъугу ишъу

убыти, шъусакъ, шъузылъыплъэжь. Синай къушъхьэм 
дэжь шъущытэу Зиусхьаныр машІом къыхэгущыІыкІи 
къызыжъудэгущыІэ мафэм теплъэ гори иІэу шъулъэгъу
гъэп. 16 ЕмыкІу шъумышІэ, тхьэ сурэт гори, хъулъфы
гъэм е бзылъфыгъэм ятеплъэ фэдэ иІэу, 17 чІыгум тет 
псэушъхьэхэми, ошъогум щыбыбырэ бзыухэми, 18 чІыгум 
щыпшырэ псэушъхьэхэми е псымэ ахэс пцэжъыеми афэдэ 
шъушІынэу шъуфемыжь. 19 ЕтІанэ уашъом шъудэплъыеу 
тыгъэри, мазэри, жъуагъохэри – ошъогум ит пстэури 
зышъулъэгъухэкІэ, зышъумыгъэгъуащ: жъугъэлъапІэхэу 
ахэм шъхьащэ афэшъумышІ. Шъуи Зиусхьанэу Тхьэм 
ахэр ошъогу чІэгъым щыпсэурэ цІыф лъэпкъ пстэумэ 
апае къыгъэшІыгъэх. 20 Джы зэрэщытым фэдэу, шъо 
Зиусхьаным шъукъышти, Тхьэм Ежь къахихыгъэ иунэе 
Іэхьэ лъапІэу шъущытынэу, гъучІыр зыщагъэткІурэ 

хьакум, Мысырым, шъукъырищыжьыгъ. 21 Шъощ пае 
Зиусхьаныр къысфэгубжыгъ, Иордан сызэпырымы
кІынэуи, шъуи Зиусхьанэу Тхьэм шъуІэ къырилъхьэрэ 
чІыгушІум симыхьанэуи гущыІэ пытэ ышІыгъ. 22 Мы 
хэгъэгум сэ сыщылІэщт, Иордани сызэпырыкІыщтэп, 
ау шъо шъузэпырыкІынышъ, а чІыгушІур шъуиунэе
нэу шъуубытыщт. 23 Шъусакъ, шъуи Зиусхьанэу Тхьэм 
къыжъудишІыгъэ Іуагъэр зыщышъумыгъэгъупш. Шъуи 
Зиусхьанэу Тхьэм къызэрэшъуфимыдагъэу, тхьэ сурэт 
гори зыфэшъумышІыжь. 24 Шъуи Зиусхьанэу Тхьэр – Ар 
узышхырэ мэшІошху, зыгорэм удигощыныр, нэкъокъогъу 
иІэныр къызэмыкІурэ Тхьэ Ар. 25 Шъо кІалэхэри ахэм 
къахэкІыгъэхэри къызышъуфэхъухэкІэ, а хэгъэгуми 
бэрэ шъузыщыпсэукІэ, шъуи Зиусхьанэу Тхьэм инэ
рылъэгъоу, Ар жъугъэгубжэу тхьэ сурэт горэ шъушІэу 
емыкІу зышъушІэкІэ, 26 уашъори чІыгури шъоркІэ непэ 
сишыхьатых, Иордан шъузэпырыкІынышъ, шъуиунэе
нэу шъуубытыщт чІыгум шъутекІодыкІыпэщт. Ащ бэрэ 
шъуисыщтэп, Іо хэмылъэу шъукІодыщт. 27 Зиусхьаным 
цІыф лъэпкъхэм шъуахитэкъощт, Зиусхьаным зыдэжь 
шъуифыщт цІыф лъэпкъэм ахэсэу шъуащыщэу псэоу 
къэнэжьыщтыр макІэ. 28 А чІыпІэм цІыфым пхъэм, мы
жъом ахишІыкІыгъэ тхьэнэпцІыхэу зымылъэгъухэрэм, 
зэхэзымыххэрэм, мышхэхэу, мэр зымышІэхэрэм шъхьащэ 
ащыфэшъушІыщт. 29 Джа чІыпІэр ары шъуи Зиусхьанэу 
Тхьэм шъулъыхъоу зыщежъугъэжьэщтыр, шъугукІи 
шъупсэкІи шъуфалІэу зызыфэжъугъазэкІэ, Ащ шъуІу
кІэщт. 30 КъэкІощт охътэ чыжьэм а зэпстэур зышъупэ
кІэкІыхэкІэ, къиным шъузызэлъикІукІэ, шъуи Зиусхьанэу 
Тхьэм зыфэжъугъэзэжьынышъ, Ащ ыІорэм шъуедэІущт. 
31 Шъуи Зиусхьанэу Тхьэр – Тхьэ гукІэгъушІыба, Ащ 

шъукъыбгынэщтэп, шъуигъэкІодыщтэп, Іуагъэу шъуя
тэжъмэ гущыІэ пытэкІэ адишІыгъэр щыгъупшэщтэп».

Хэт фэдэн Зиусхьанэу Тхьэ закъом?!
32 Мосэ джыри ариІуагъ: «Шъо шъукъэхъункІэ джыри 

бэ щыІэу, Зиусхьаным цІыфыр чІыгум къызщигъэшІыгъэ 
лъэхъаным къыщегъэжьагъэу дунаир зыфэдагъэр зэжъу
гъашІэ. Зы цыпэм щегъэжьагъэу адрэм нэсыжьэу дунаир 
къызэпэшъуплъыхь, ащ фэдэ шІэгъошхохэр хъугъэна, 
ащ фэдэ горэм икъэбар зэхэшъухыгъэна? 33 МашІом къы
хэгущыІыкІэу Тхьэм ымакъэ зэхихыгъэу шъощ фэдэу 
нэмыкІ цІыф лъэпкъ горэ псэоу къэнэжьыгъэна?! 34 Адэ 
тхьэ горэм ушэтыпІэхэмкІэ, гъэунэфыпІэхэмкІэ, шІэгъо
шІагъэхэмкІэ, заохэмкІэ, илъэшыгъэрэ ыкІуачІэрэкІэ, 
гуих тхьамыкІагъохэмкІэ лъэпкъыр нэмыкІ цІыф лъэп
къым ежь пае къыхихыгъэу зэгорэм ыгъэунэфыгъэна! 
Шъуи Зиусхьанэу Тхьэм шъуинэрылъэгъоу шъощ пае 
Мысырым а зэпстэури щишІагъ. 35 Зиусхьаныр зэрэ Тхьэр, 
Ащ нэмыкІ тхьэ зэрэщымыІэр шъушІэным пае, ахэр шъо 
нэрылъэгъу къышъуфишІыгъэх. 36 Къышъоушъыиным 
пае, Ащ ымакъэ ошъогум къиІукІэу зэхышъуигъэхыгъ. 
Ащ имэшІошхо чІыгум къыщышъуигъэлъэгъугъ, машІом 
Ар къыхэгущыІыкІэу шъо зэхэшъухыгъ. 37 Шъуятэжъхэр 
шІу ылъэгъугъэхэти, шъо, ахэм къахэкІыгъэхэм, шъу
къахихыгъ, Ежь ыкІочІэ лъэшкІэ Мысырым шъукъы
рищыжьыгъ. 38 Шъощ нахьыбэ хъоу, шъощ нахь лъэшэу 
щыт цІыф лъэпкъхэм шъуатыригъэкІонышъ, ахэр зэрыс
ыгъэ чІыгум шъурищэнышъ, джы зэрэщытым фэдэу, ар 
шъуиунае хъуным пае. 39 Зиусхьаныр уашъоми чІыгуми 
зэря Тхьэр джы щегъэжьагъэу зэжъугъашІи, егъэшІэрэу 
шъугу ишъуубыт. НэмыкІ тхьэ зыпари щыІэп. 40 Шъори 

шъуилъфыгъэхэми шъуиІофхэр зэрэдэгъунхэу, шъуи 
Зиусхьанэу Тхьэм егъэшІэрэу къышъуитырэ чІыгум бэрэ 
шъузэрэщыпсэунэу, Ащ ишапхъэхэу, иунашъохэу непэ 
шъузыфэзгъасэхэрэр жъугъэцакІэх».

ЗыкъэухъумэжьыпІэ къалэхэр
41 Ащ ыуж Мосэ Иордан икъокІыпІэ лъэныкъокІэ 

щыІэ къэлищ къахихыгъ, 42 хэтми ымышІахэу цІыф зы
ІэкІэукІагъэм ахэм закъыщиухъумэжьын ылъэкІынэу. 
А къалэмэ ащыщ горэм екІужьынышъ, ащ зыкъыгъэ
нэжьын ылъэкІыщтыгъ. 43 А къалэхэр мары: Рубэн къы
хэкІыгъэхэм апае шъоф нэкІымкІэ щыІэ бгы тешъомэ 
атет къалэу Бэцэр; Гъад къыхэкІыгъэхэм апае Гъылъы
Іадым ит къалэу Рамот; Мынасэ къыхэкІыгъэхэм апае 
Бащаным ит къалэу Гъолан.

Мосэ иятІонэрэ псалъ
(я 4:44-рэ – я 26-рэ шъхьэхэр)

Мосэ зэзэгъыныгъэм игъэпсыкІэ цІыфхэм 
зэрагуригъэІуагъэр

(я 4:44-рэ – я 11:32-рэ шъхьэхэр)
44 Мары Тхьэм и Хабзэу Мосэ израил цІыфхэм 

къафиІотагъэр. 45 Джахэр ары Мысырым къызекІы
жьхэм Мосэ къафиІотэгъэ ухэсыгъэхэр, шапхъэхэр, 
хэбзэ гъэунэфыгъэхэр. 46 Ар зыхъугъэр Мосэрэ израил 
цІыфхэмрэ Иордан ыкІыбкІэ, Бэт-ПэІор къалэм пэблэ
гъэ кІэим зыщэІэхэр, Хъэщбэн къалэр зыІэ илъыгъэ 

амэр пачъыхьэу Сыхъон зытекІохэ нэуж ары. 47 Ахэм 
а пачъыхьэми, Бащан хэкум ипачъыхьэу Іогъи, амэр 
пачъыхьитІуми ячІыгухэу Иордан иадырабгъукІэ щы
Іэхэр яунэенхэу аІэ къырагъэхьагъэх. 48 А чІыгум Арнон 
псы игъукІыгъэм тетыгъэ ІароІэр къалэм щегъэжьагъэу 
Сирион къушъхьэм, ар дэдэр Хъэрмон къушъхьэр, нэсэу 
чІыпІэ зэлъиубытщтыгъэ. 49 Иордан итыгъэ къокІыпІэ 
лъэныкъокІэ щыІэ иордан кІэир зэрэщытэу Пысгъахъ 
къушъхьэ лъапэм къеолІэрэ хы ЛІагъэм* нэс ащ къы
хиубытэщтыгъэ.

 
Ятфэнэрэ шъхьэр

УнэшъуипшІыр

5 1 Мосэ зэкІэ израил цІыфхэм къяджи ариІуагъ: 
«КъэдаІу, израил лъэпкъыр, непэ къыосІощт ша

пхъэхэмрэ хэбзэ гъэунэфыгъэхэмрэ зэгъашІэх, угу 
иубытэхи гъэцакІэх. 2 Ти Зиусхьанэу Тхьэм Синай 
къушъхьэм дэжь зэзэгъыныгъэ къыщытдишІыгъ. 
3 Тятэхэм язакъоп, тэри, псэоу непэ зэкІэ мыщ щы
Іэхэми, Зиусхьаным а зэзэгъыныгъэр къыддишІыгъ. 
4 Зиусхьаныр шъунэгу къыкІаплъэзэ, къушъхьэм 
шъхьащытыгъэ машІом къыхэгущыІыкІызэ, къы
жъудэгущыІагъ. 5 А уахътэм шъо машІом шъущэ
щынэти, къушъхьэм шъудэкІоегъагъэп, Зиусхьаным 

*  4:49 Ижъырэ джуртыбзэкІэ тхыгъэ Іэпэрытхым зэрэхэтыр: „Ара
ба хыр“.

къыІорэр шъо къышъосІожьынэу Зиусхьанымрэ 
шъорырэ шъуазыфагу сыдэтыгъ. Ащ зэрэлъэпкъэу 
къышъуиІуагъ:

6 „Сэ сы Зиусхьан, уи Тхьэу, Мысыр хэгъэгум, пщылІы
пІэм укъизыщыжьыгъэр арышъ, 7 Сэщ нэмыкІ тхьэ гори 
уерэмыІ. 8 Сыд фэдэу ышъхьагъыкІэ ошъогум щыІэ
ри, ычІэгъыкІэ чІыгум щыІэри, чІы шъхьашъом нахь 
лъхъанчэу псым щыІэри тхьэ сурэт зыфэмышІыжьых. 
9 Ахэм шъхьащэ афэмышІ, уафэмылажь, сыда пІомэ Сэры 
Зиусхьанэу уи Тхьэр, зыгорэм удигощыныр, нэкъокъогъу 
иІэныр къызэмыкІурэ Тхьэр. Лажьэ зиІэхэу, сызылъэгъу 
мыхъурэ тыхэм къахэкІыгъэхэр лІэужищ-плІым нэсэу 
сэгъэпщынэжьых. 10 Ау Сэ шІу сызылъэгъухэрэм, сиуна
шъохэр зыгъэцакІэхэрэм къахэкІыгъэхэм лІэуж миным 
нэсэу гукІэгъу афэсэшІы.

11 Зиусхьанэу уи Тхьэ ыцІэ пкІэнчъэу къэмыІу, Ащ 
ыцІэ пкІэнчъэу къэзыІорэр Зиусхьаным ымыгъэпщы
нэу къыгъэнэщтэп“.

12 Мосэ джыри ариІуагъ: „Уи Зиусхьанэу Тхьэм уна
шъо къызэрэпфишІыгъэм тетэу, шэмбэт мафэр зыщы
мыгъэгъупш, бгъэлъэпІэным пае ар угу игъэлъ. 13 Іоф 
зэфэшъхьафэу уиІэхэр зэшІопхыхэзэ, мэфихым Іоф пшІэ 
хъущт. 14 Яблэнэрэ мафэр уи Зиусхьанэу Тхьэм фыхэхы
гъэ шэмбэтышъ, хэушъхьафыкІ. А мафэм ори, пкъуи, 
ппхъуи, уиунэІут хъулъфыгъи, бзылъфыгъи, уицуи, 
уищыди, нэмыкІ уибылыми, уипсэупІэхэм адэс хэхэсми 
Іоф гори арэмышІ. УиунэІут хъулъфыгъи, бзылъфы
гъи, ощ фэдэу зарэгъэпсэф. 15 Ори Мысырым узэрэщы
пщылІыгъэр, уи Зиусхьанэу Тхьэм уинэрылъэгъоу гъунэ 
зимыІэ илъэшыгъэрэ ыкІуачІэрэкІэ зыкъыпфигъэнафи, 

ащ укъызэрэрищыжьыгъэр зыщымыгъэгъупш. Джащ 
пае уи Зиусхьанэу Тхьэм шэмбэт мафэр бгъэцэкІэнэу 
унашъо къыпфишІыгъ.

16 Уи Зиусхьанэу Тхьэм къыуитырэ хэгъэгум бэгъа
шІэуи утхъэжьэуи ущыпсэуным пае, уи Зиусхьанэу 
Тхьэм унашъо къызэрэпфишІыгъэм тетэу, уятэрэ уянэрэ 
лъытэныгъэ афэшІ.

17 ЦІыфыр умыукІы.
18 Зинэ умышІэ.
19 Умытыгъу.
20 НэмыкІ цІыфым шыхьат нэпцІ уфэмыхъу.
21 НэмыкІ цІыфым ишъуз уемынэцІ. НэмыкІ цІыфым 

иуни е ихапІи, ащ иунэІут хъулъфыгъи е бзылъфыгъи, 
ицуи е ищыди – ащ имылъку щыщ горэми уемынэцІ.

22 Зиусхьаныр къушъхьэм шъхьащытыгъэ машІом, 
ошъуапщэхэм, мэзэхаем къахэгущыІыкІзэ, зэкІэ цІыф
хэм зэхахэу мы унашъохэр мэкъэшхокІэ къыІуагъ. А 
гущыІэхэм зыпари Ащ къахигъэхъожьыгъэп. ЕтІанэ Ащ 
а унашъохэр мыжъобгъуитІум къатыритхэхи къыситы
гъэх. 23 ШІункІым къыхэІукІырэ макъэр зэхэшъухэу, 
къушъхьэр машІоу сты зэхъум, шъуилІакъомэ япащэхэмрэ 
янахьыжъ упчІэжьэгъухэмрэ садэжь къэкІуагъэх. 24 Шъо 
къысэшъуІуагъ: „Мары ти Зиусхьанэу Тхьэм Ищытхъуи 
Илъэшыгъи къытигъэлъэгъухи, Ымакъи машІом къыхэ
ІукІэу зэхэтхыгъ. Зиусхьаныр цІыфым къыдэгущыІэми, 
ар псэоу къэнэжьын зэрилъэкІыщтыр непэ дгъэунэфы
гъэ. 25 Ау сыд пае джы тылІэн фая? Ти Зиусхьанэу Тхьэм 
ымакъэ джыри зэхэтхыщтмэ, а мэшІошхом тидырынышъ, 
тыкІодыщт. 26 Хэта адэ тэщ фэдэу, лІэжьынэу зыпэкІэ 
къэтхэм ащыщэу, Тхьэу щыІэм ымакъэ машІом къыхэ

гущыІыкІэу зэхихыгъэу псэоу къэнэжьышъугъэр? 27 О 
кІуи, ти Зиусхьанэу Тхьэм къыІорэм къедэІу. ЕтІанэ ти 
Зиусхьанэу Тхьэм къыуиІощтыр зэкІэ тэ къытэІожь. Тэ 
тыкъыодэІунышъ, пІорэр тшІэщт“.

28 ШъукъыздэгущыІэ зэхъум Зиусхьаным шъукъызэхи
хыгъэти, къысиІуагъ: „А цІыфхэм къыуаІуагъэр зэкІэ Сэ 
зэхэсхыгъ. Ахэм къаІуагъэр зэкІэ дэгъу. 29 Адэ, щынагъо 
къысфыряІэу сызэрагъэлъэпІэным, Си унашъохэр зэ
кІэ зэрагъэцэкІэнхэм ахэр агукІэ фэягъэхэмэ, ежьхэми 
ялъфыгъэхэми яІофхэр дэгъуныгъэхи! 30 КІуи, ячэтэнгъэ
Іагъэхэм ачІэхьажьынхэу ахэм яІу. 31 Ау зэкІэ унашъохэр, 
шапхъэхэр, хэбзэ гъэунэфыгъэхэр къыосІонхэу о мыщ, 
Садэжь, къанэ. Яунэенэу Сэ къястыщт чІыгум щыпсэу
хэ зыхъукІэ, ахэр зэрагъэцэкІэнхэм фэбгъэсэнхэ фае“.

32 Арышъ, джабгъумкІи сэмэгумкІи шъудэмыхэу, шъуи 
Зиусхьанэу Тхьэм унашъоу къышъуфишІыгъэр пытэу 
жъугъэцакІэ. 33 ШъущыІэнэу, шъуиІофхэр дэгъунхэу, 
шъуиунэещт чІыгум шъуигъашІэ щылъыжъугъэкІотэнэу, 
шъуи Зиусхьанэу Тхьэм шъузытетынэу къышъуфигъэ
нэфэгъэ гъогум ренэу шъурыкІу».

 
Яхэнэрэ шъхьэр

Тхьэр шІу плъэгъуныр апэрэ унашъу

6 1 Мосэ игущыІэ лъигъэкІотагъ: «Джары шъуи Зиус
хьанэу Тхьэм шъуиунэенэу шъуубытыщт чІыгоу 

шъуздакІорэм щыжъугъэцэкІэнхэ фэе унашъохэу, ша
пхъэхэу, хэбзэ гъэунэфыгъэхэу шъозгъэшІэнхэ фаеу 
къысфигъэпытагъэхэр. 2 Шъори, шъуикІалэхэми, ахэм 
къафэхъущтхэми шъущэІэфэ шъуи Зиусхьанэу Тхьэм 
щынагъо фышъуиІэу жъугъэлъапІэмэ, Ащ ишапхъэ
хэу, иунашъохэу шъузыфэзгъасэхэрэр зэкІэ жъугъэца
кІэхэмэ, гъэшІэ кІыхьэ шъуиІэщт. 3 КъэдаІу, израил 
лъэпкъыр, ахэр зэрэбгъэцэкІэным пылъи, уиІофхэр 
дэгъущтых, уятэмэ я Зиусхьанэу Тхьэм укъызэригъэгу
гъагъэм фэдэу, хэгъэгу хъоо-пщаоу, щэмрэ шъоумрэ зы
щычъэхэрэм ущыбэгъощт. 4 КъэдаІу, израил лъэпкъыр: 
ти Зиусхьанэу Тхьэр ары Тхьэ закъоу щыІэр. 5 Уи Зиус
хьанэу Тхьэр угурэ упсэрэкІэ уфэщагъэу, кІуачІэу пхэлъ 
пстэумкІэ шІу зэгъэлъэгъу. 6 Унашъоу непэ къыпфэ
сшІыхэрэр угу игъэлъых. 7 Ахэр уикІалэхэм ягъашІэх. 
Унэм уисми, гъогум утетми, узыгъолъыжьрэми, укъы
зытэджыжьрэми ахэр агурыгъаІох. 8 Ахэр гукъэгъэ
кІыжь тамыгъэу пІэхэми унэтІэ гузэгуи атегъэтых. 
9 Уиунэ пчъэблыпкъхэми уикъэлэ дэхьапІэмэ ахэлъ 
къэлапчъэхэми ахэр атетхэх».

МыдэІоным изэрар
10 «Уи Зиусхьанэу Тхьэм тятэжъхэу Ибрахьимэ, Ис

хьакъ, Якъубэ къаритынэу гущыІэ пытэ зыфишІыгъэ 
чІыгум, о умыгъэпсыгъэу фэшІыгъэу къэлэшхохэр 
зэрытхэм, 11 о зэІумыгъэкІагъэу мылъку зэфэшъхьаф
кІэ ушъэгъэ унэхэр, умытІыгъэу псыІыгъыпІэхэр, 
умыгъэтІысыгъэу сэнэшъхьэшІапІэхэмрэ зэйтын 
чъыгхэмрэ зыдэщыІэхэм урищагъэу, пшхыщтым 
ущымыкІэжь зыхъукІэ, 12 зыгъэсакъ, Мысыр хэгъэ
гум, пщылІыпІэм, укъизыщыжьыгъэ ти Зиусхьан 

зыщымыгъэгъупш. 13 Уи Зиусхьанэу Тхьэм щынагъо 
фыуиІэу гъэлъапІэ, Ащ фэлажь, Ащ ыцІэ закъокІэ 
тхьэлъанэ шІы.

14 НэмыкІ тхьэхэм, шъукъэзыуцухьэрэ лъэпкъхэм 
ятхьэхэм, зафэшъумыгъаз, 15 къышъухэт уи Зиусхьанэу 
Тхьэр – Ар зыгорэм удигощыныр, нэкъокъогъу иІэ
ныр къызэмыкІурэ Тхьэр арыба – Ар лъэшэу къышъу
фэгубжынышъ, чІы шъхьашъом шъутыригъэкІоды
кІыщт. 16 Масэ* дэжь зэрэщышъушІагъэм фэдэу, Ар 
шъумыушэты. 17 Шъуи Зиусхьанэу Тхьэм къышъуиты
гъэ иунашъохэр, ишапхъэхэр, ихэбзэ гъэунэфыгъэхэр 
дэх имыІэу шъусакъэу жъугъэцакІэх. 18 ШъуиІофхэр 
зэкІэ дэгъунхэм, шъуятэжъхэм къаритынэу Зиусхьа
ным гущыІэ пытэ зыфишІыгъэ чІыгушІум шъукІо
нышъ, шъуиунэенэу шъуубытыным пае, Ащ шІу
кІэ, тэрэзкІэ ылъытэрэр жъугъэцакІэ. 19 Джащыгъум, 
Зиусхьаным къызэриІуагъэу, шъуипыйхэр зэкІэ шъу
кІэлъырифыщтых.

20 УикІалэ тапэкІэ „Сыда ямэхьанэр ти Зиусхьанэу 
Тхьэм жъугъэцэкІэнхэу пшъэрылъ къышъуфишІы
гъэ ухэсыгъэхэм, шапхъэхэм, хэбзэ гъэунэфыгъэхэм?“ 
ыІоу къызыоупчІыкІэ, 21 мыщ фэдэу еІу: „Тэ фирхьау
ным Мысырым тыщырипщылІыщтыгъ, ау Зиусхьа
ным ыкІочІэ лъэшкІэ Мысырым тыкъырищыжьыгъ. 
22 Тинэрылъэгъоу Зиусхьаным ушэтыпІэхэр, гъэунэфы
пІэхэр, шІэгъошІагъэхэр Мысырыми, фирхьауными, 
зэкІэ ащ ибынхэми, фэлэжьэрэ иІумэтхэми къафигъэ
кІуагъэх. 23 Ау тятэжъхэр гущыІэ пытэкІэ къызэригъэгу
гъагъэхэ чІыгур къытитынэу тэ ащ тыкъырищыжьыгъ. 

*  6:16 Мыщ ехьылІагъэу еплъ тхылъэу „МысырикІыжь“ 17:1-7.

24 ТиІофхэр сыдигъуи дэгъунхэм, джы зэрэщытым фэ
дэу, тищыІэныгъэ къэдгъэнэжьыным пае, ти Зиусхьанэу 
Тхьэм щынагъо фытиІэу, дгъэлъэпІэнэу, а шапхъэхэр 
зэкІэ дгъэцэкІэнхэу Зиусхьаным унашъо къытфишІыгъ. 
25 Арышъ, ти Зиусхьанэу Тхьэм къызэрэтфигъэпытагъэу, 
Ащ иунашъохэр зэкІэ дгъэцакІэхэмэ, ар тэ тишъыпкъа
гъэу хъущт“».

 
Яблэнэрэ шъхьэр

Хымэ лъэпкъхэр ифыгъэнхэр

7 1 Мосэ израил цІыфхэм ариІуагъ: «Шъуи Зиусхьа
нэу Тхьэм шъуубытыщт чІыгум шъуиунае хъунэу 

шъузырищэкІэ, цІыф лъэпкъыбэхэр, шъощ нахьыбэу, 
нахь лъэшэу щыт цІыф лъэпкъиблыр, шъукІэлъырифы
щтых. Ахэр хьатхэр, гъыргъащхэр, амэрхэр, къэнаІан
хэр, пэрыцхэр, еуйхэр, еусхэр арых. 2 Шъуи Зиусхьанэу 
Тхьэм ахэр шъуІэ къырилъхьэхэу зызэхэшъукъутэхэкІэ, 
ащыщ къэмынэу зэхэшъуукІэнхэ фае. Зэзэгъыныгъи 
адэшъумышІ, гукІэгъуи афэшъумышІ. 3 Къэщэн-дэкІон 
ІофкІэ ахэр пыщэгъу къызфэшъумышІых. Шъупхъухэр 
ахэм якІалэмэ адэшъумыгъакІу, япхъухэр шъуикІалэмэ 
къяшъумыгъащ. 4 Армырмэ ахэм япхъумэ шъуикІалэхэр 
Зиусхьаным кІэлъыращынхэшъ, шъхьащэ афарагъэшІы
нэу нэмыкІ тхьэхэм афащэщтых, Зиусхьанри шъуи
лъэпкъ къыфэгубжынышъ, шъуигъэкІодыщт. 5 Мары 
ахэм шъузэрадэзекІощтыр: якъурмэншІыпІэхэр зэхэ
шъукъутэх, шъхьащэ зыфашІырэ агъэлъэпІэрэ мыжъо 

пкъэухэр зэхэжъугъэшъхъашъхъэх, агъэлъэпІэрэ пкъэ
ухэр* ишъуупкІых, ятхьэ сурэтхэр жъугъэстых.

6 Шъо шъуи Зиусхьанэу Тхьэм ицІыф лъэпкъ лъапІэу 
шъущытба, шъуи Зиусхьанэу Тхьэм Ежь иунэе Іэхьэ лъа
пІэу шъущытынэу, шъурилъэпкъынэу дунаим тет адрэ 
цІыф лъэпкъ пстэуми шъукъахихыгъ. 7 Зиусхьаным шъо 
шъукъызкІахихыгъэр нэмыкІ цІыф лъэпкъхэм анахьы
бэу шъущытыгъэкІэ арэп, пчъагъэмкІэ шъунахь мэкІа
гъэба. 8 ШІу шъузэрилъэгъурэм, тятэжъмэ адишІыгъэ 
гущыІэ пытэр ымыукъоным пае Зиусхьаным шъукъыз
кІахихыгъэр. Ащ ыкІочІэ лъэшкІэ шъукъахищыжьыгъ, 
пщылІыпІэм шъукъырищыжьыгъ, Мысырым ипачъыхьэ 
фирхьауным шъукъыІэкІихыжьыгъ. 9 ЗэжъугъашІэ: шъуи 
Зиусхьанэу Тхьэр ар Тхьэ закъу. Ар фэшъыпкъэныгъэ 
зиІэ Тхьэу щыт, Ежь шІу зылъэгъухэу, иунашъохэр зы
гъэцакІэхэрэм къахэкІыгъэ лІэуж минхэр игукІэгъурэ 
зэзэгъыныгъэу адишІыгъэмрэкІэ къеухъумэх. 10 Ау Ежь 
зымыгъэлъапІэу, зыфэмылъэгъурэ пстэури Ащ ыгъэкІо
дыщт. Ежь зымыгъэлъапІэу, зыфэмылъэгъурэ пстэуми 
ымыгъэгужъоу яфэшъуашэ аригъэгъотыщт. 11 Арышъ, 
непэ шъузыфэзгъэсэрэ унашъохэр, шапхъэхэр, хэбзэ 
гъэунэфыгъэхэр жъугъэцакІэх».

ДэІоным ишІуагъ
12 Мосэ къыІуагъ: «А хэбзэ гъэунэфыгъэхэм шъуафэ

сакъэу, шъуадэмыхэу жъугъэцакІэхэмэ, шъуи Зиусхьа
нэу Тхьэм тятэжъхэм гущыІэ пытэ къызэрадишІыгъэм 
тетэу, Ежь къышъуфыриІэ гукІэгъумрэ зэзэгъыныгъэу 

*  7:5 АшэрэкІэ заджэхэрэ тхьэнэпцІым шъхьащэ фашІыным пае 
мыхэр агъэфедэщтыгъэх.

къыжъудишІыгъэмрэ къыухъумэщт. 13 Ащ шъо шІу 
шъуилъэгъущт, ынэшІуи къышъущыфэщт, лъэпкъыри 
ыгъэбэгъощт. Бынэу къышъухэкІыщтхэм, шъуичІыгу 
къыщыкІхэрэм, лэжьыгъэм, сэнэ кІэфыгъакІэм, зэйтын 
дагъэм, шъуибылым, мэл-пчэн Іэхъогъухэм къакІэхъощт
хэм шъуІэ къырилъхьанэу шъуятэжъхэр гущыІэ пытэкІэ 
къызфигъэгугъагъэхэ чІыгум Ащ ынэшІу къащищыфэщт. 
14 Адрэ цІыф лъэпкъ пстэуми анахьэу нэшІущыфэныгъэ 
шъуиІэщт; сабый къызхэмыкІырэ хъулъфыгъи бзылъфы
гъи шъухэтыщтэп, шъуибылымхэм къахэмыхъоуи къэ
нэщтхэп. 15 Зиусхьаным уз пстэуми шъуащиухъумэщт. 
Мысырым щыжъугъэунэфыгъэ уз Іаемэ ащыщ гори Ащ 
къышъуфигъэкІощтэп, ау шъузфэмылъэгъурэ пстэуми 
ахэр къафигъэкІощт. 16 Шъуи Зиусхьанэу Тхьэм шъуІэ 
къырилъхьащт цІыф лъэпкъ пстэури зэхэшъуукІэх. Ахэм 
шъугу яшъумыгъэгъу, ятхьэхэми шъхьащэ афэшъумышІ, 
ахэм шъуафэлажьэ зыхъукІэ, ар кІодыпІэ шъуфэхъущт.

17 Шъо шъугу къихьан ылъэкІыщт: „А цІыф лъэпкъхэр 
тэщ нахьыбэу сыдэущтэу ахэр ячІыгу итфышъущтха?“ 
18 Ау ахэм шъуащымыщынэу, шъуи Зиусхьанэу Тхьэм 
фирхьаунми зэрэ Мысырэуи аришІагъэхэр шъугу къэ
жъугъэкІыжь. 19 Шъуи Зиусхьанэу Тхьэм илъэшыгъэрэ 
ыкІуачІэрэкІэ ушэтыпІэхэмкІэ, гъэунэфыпІэхэмкІэ, 
шІэгъошІагъэхэмкІэ Мысырым шъукъызэрэрищыжьы
гъэр шъо шъунитІукІэ шъулъэгъугъэ. Шъуи Зиусхьанэу 
Тхьэм джы шъо шъузщыщынэрэ лъэпкъ пстэуми джар 
аришІэщт. 20 Ащ къыщымыуцоу шъуи Зиусхьанэу Тхьэм 
ахэр гуІэным хидзэщтых*, псэоу къэнэжьыгъэу шъо 

*  7:20 Ижъырэ джуртыбзэкІэ тхыгъэ Іэпэрытхым зэрэхэтыр: „къэцы
гъонэшхохэр къатыригъэбэнэщтых“.

зышъушІозгъэбылъхэри зы нэбгырэ къэмынэу кІоды
щтых. 21 Шъо щъуигъусэ шъуи Зиусхьанэу Тхьэр – Ар 
кІочІэшхоу, щынагъошъ, ахэм шъуащымыщын. 22 Шъуи 
Зиусхьанэу Тхьэм игъорыгъоу цІыф лъэпкъхэр шъу
кІэлъырифыщтых. Ау шъо ахэр зэу зэхэшъуукІэнхэ 
шъулъэкІыщтэп, армырмэ губгъо хьэкІэ-къуакІэхэр 
къышъобэкІыхэу зэлъыбэгъощтых. 23 Шъуи Зиусхьанэу 
Тхьэм а цІыф лъэпкъхэр шъуІэ къырилъхьащтых, ахэр 
емыгъэкІодыфэхэ, гузэжъогъушхом хигъэтыщтых. 24 Ахэм 
япачъыхьэхэр Ащ шъуІэ къырилъхьанхэшъ, егъашІэми 
агу къэмыкІыжьынхэу, кІодыкІае шъушІыщтых. ЗэкІэри 
зэхэшъумыукІэфэ, хэти къышъупэуцужьын ылъэкІы
щтэп. 25 Ахэм ятхьэ сурэтхэр жъугъэстынхэ фае. Яды
шъи ятыжьыни шъуямынэцІ, къэшъумыштэх, армыр
мэ лъахъэ шъуфэхъущтых. Шъуи Зиусхьанэу Тхьэм ар 
шІоемыкІушху. 26 ЕмыкІушхор шъуиунэмэ арышъумыхь, 
армырмэ ащ телъ бгыбзэр шъори къышъутефэнышъ, 
шъукІодыщт. А зэпстэури хьэрам шъушІы, сыда пІомэ 
Тхьэм ибгыбзэ ахэм ателъ».

 
Яенэрэ шъхьэр

Зиусхьаныр израил цІыфхэм шъофнэкІым 
къызэрэщяушъыигъэр

8 1 Ащ ыуж Мосэ къыІуагъ: «ШъущыІэным, нахь шъу
бэгъоным, шъуятэжъхэм къаритынэу Зиусхьаным 

гущыІэ пытэ зыфишІыгъэ чІыгум шъуихьанышъ, ар 
шъуиунае хъуным пае, непэ къышъосІощт унашъо

хэр зэкІэ шъуегугъузэ жъугъэцэкІэн фае. 2 Шъуи Зиус
хьанэу Тхьэм шъугу илъыр, Ежь иунашъохэр жъугъэ
цэкІэщтхэмэ е шъумыгъэцэкІэщтхэмэ зэригъэшІэнэу 
шъуригъэуцуалІэзэ, шъуиушэтызэ, илъэс тІокІитІум 
зэпымыоу шъоф нэкІым шъукъызэрэщырищэкІыгъэр 
шъугу ижъугъэлъ. 3 Ащ шъуригъэуцуалІэщтыгъ, гъаблэм 
шъухигъэтыгъ, шъори шъуятэжъхэми зыфэдэр шъу
мышІэрэ мон шхынымкІэ* зышъуигъэшхэкІыгъ. ЦІы
фыр хьалыгъум имызакъоу, ау сыдрэ гущыІэу Тхьэм 
ыдэжь къикІырэми зэрэрыпсэурэр джаущтэу шъуи
гъашІэ шІоигъуагъ. 4 Шъуищыгъынхэр лажьэщтыгъэ
хэп, шъулъакъохэри а илъэс тІокІитІум пщыгъэхэп. 
5 ЦІыфыр ыкъо зэреушъыинэу, шъуи Зиусхьанэу Тхьэр 
къызэрэшъоушъыирэр шъугу ишъуубыт. 6 Шъуи Зиус
хьанэу Тхьэм иунашъохэр жъугъэцакІэх, Ащ игъогу
хэм шъуарыкІу, щынагъо фышъуиІэу Ар жъугъэлъапІэ. 
7 Шъуи Зиусхьанэу Тхьэм шъуещэ чІыгушІоу псыбэ зы
дэт псыхъохэр, хыкъумэхэр, псынэкІэчъхэр зыщыхъой 
кІэйхэмрэ къушъхьэхэмрэ зыдэщыІэхэм; 8 коцымрэ 
хьэмрэ, сэнашъхьэмрэ шхынцумпэмрэ, нар чъыгхэр 
къызыщыкІыхэу, зэйтын дагъэр, шъоур зыдэщыІэхэ 
чІыгум, 9 лэжьыгъэкІэ щыкІагъэ, фэныкъуагъэ гори зы
щышъуимыІэщт чІыгум, гъучІыр зычІэлъэу, гъуаплъэр 
къызщычІэпхын плъэкІыщт къушъхьэхэр зыдэщыІэ 
чІыгум шъурищэщт. 10 Шъушхэу зызыжъугъэшхэкІыкІэ, 
шъуи Зиусхьанэу Тхьэм къышъуитыгъэ чІыгушІум пае 
щытхъу фэшъушІ.

*  8:3 Мон шхыныр къоныкІэм ехьыщырыгъ, фыжьыгъ, шъоу зыхэлъ 
хьарыпІым фэдагъ. Мыщ ехьылІагъэу еплъ тхылъэу „Мысырик
Іыжь“ 16:31.

Тхьэр зыщагъэгъупшэ зэрэмыхъущтыр
11 Шъусакъ, шъуи Зиусхьанэу Тхьэр шъугу ижъу

гъэлъ, Ащ иунашъохэу, ихэбзэ гъэунэфыгъэхэу, иша
пхъэхэу непэ шъозгъашІэхэрэр жъугъэцакІэ. 12 Армыр
мэ шъушхагъэу зызыжъугъэшхэкІыкІэ, унэ дэгъухэр 
шъушІыгъэхэу ахэм шъузачІэхьажькІэ, 13 шъуибылым, 
мэл-пчэн Іэхъогъухэм къызахахъокІэ, тыжьыни дышъи, 
сыдрэ мылъкуи бэу шъуиІэхэ зыхъукІэ, 14 пагэ шъухъу
нышъ, Мысырым, пщылІэу шъуздэщыІэгъэ чІыгум, 
шъукъизыщыжьыгъэ шъуи Зиусхьанэу Тхьэр шъущы
гъупшэжьыщт. 15 Щэнаут зыхэлъ блэхэмрэ скорпион
хэмрэ зэрызыбзэ шъоф нэкІышхоу щынагъом, чІыгу 
гъугъэу псы зэрымытым Ащ шъукъыщырищэкІыгъ. 
ШтаукІ къушъхьэ цакІэм къыпхыригъэчъи, псы Ащ 
къышъуитыгъ. 16 Ащ шъуригъэуцолІэным, шъиушэты
ным, ыужыкІэ зэкІэ шъуиІофхэр дэгъунхэм пае, шъори 
шъуятэжъхэми зыфэдэр шъумышІэрэ мон шхынымкІэ 
шъоф нэкІым шъущигъэшхагъ. 17 Шъуилъэпкъ псэукІэ
шІу иІэу зыхъукІэ, а байныгъэр зэкІэ шъо шъукІуа
чІэкІэ къэшъулэжьыгъэу шъугукІэ зэшъуІожьынкІи 
мэхъу. 18 Ау шъуи Зиусхьанэу Тхьэр шъугу ижъугъэлъ. 
Арба мылъкур шъо шъозыгъэгъотырэр. Джаущтэу джы 
къызнэсыгъэми шъуятэжъхэм къадишІыгъэ зэзэгъыны
гъэр Ащ къеушыхьатыжьы. 19 Шъуи Зиусхьанэу Тхьэр 
зэгорэм зыщыжъугъэгъупшэу, нэмыкІ тхьэхэм ауж 
шъуихьэу, жъугъэлъапІэхэу, ахэм шъхьащэ афэшъушІ 
зыхъукІэ, непэ шыхьатэу сыкъышъупэуцу: Іо хэмы
лъэу шъукІодыщт. 20 Зиусхьаным шъуинэрылъэгъоу 
ыгъэкІодырэ цІыф лъэпкъхэм афэдэу, шъуи Зиусхьанэу 
Тхьэм шъуземыдэІукІэ, шъори шъукІодыщт».

Ябгъонэрэ шъхьэр

Израил цІыфхэр зэрэмыдэІуагъэхэмрэ Тхьэм 
ифэшъыпкъэныгъэрэ

9 1 Мосэ израил лъэпкъым риІуагъ: «КъэдаІу, из
раил лъэпкъыр, ощ нахьыбэ хъурэ, ощ нахь лъэ

шэу щыт цІыф лъэпкъхэр зэрыс чІыгоу, зидэпкъхэр 
уашъом нэс кІэорэ къэлэшхохэр зэрытыр уиунае 
зэрэхъунэу, ащ щыпсэухэрэр къипфынхэу Иордан 
джы узэпырыкІыщт. 2 А цІыфхэр кІочІэшхох, лъа
гэх – ахэр Іэнэкъ иныжъым къыхэкІыгъэхэр ары. 
Ахэм якъэбар ущыгъуаз, „Іэнэкъ къыхэкІыгъэхэм 
хэт атекІон зылъэкІыщтыр?“ зэраІори зэхэпхы
гъэ. 3 Ау джы къызгурыгъаІу: уи Зиусхьанэу Тхьэр 
узышхырэ мэшІошхом фэдэу уапэ итэу кІощт. Ащ 
ахэр ыгъэкІодыщт, Ащ ахэр пІэ къырилъхьащт. Уи 
Зиусхьан укъызэригъэгугъагъэм фэдэу, о ахэр еп
фыжьэнхэшъ, псынкІэу зэхэуукІэщт. 4 Уи Зиусхьа
нэу Тхьэм ахэр зыпкІэлъырифхэкІэ, „Сишъыпкъа
гъэ пае Зиусхьаным мы чІыгур сиунае зэрэхъунэу 
мыщ сыкъыщагъ“ пІоу зэмыІожь. Хьау, янэпэн
чъагъэ пае Зиусхьаным мы цІыф лъэпкъхэр зып
кІэлъырифыщтхэр. 5 Уизэфагъэрэ уишъыпкъагъэрэ 
паеп ахэм ячІыгу уиунае зэрэхъунэу узыкІакІорэр. 
Уи Зиусхьанэу Тхьэм тятэжъхэу Ибрахьимэ, Ис
хьакъ, Якъубэ гущыІэ пытэу къадишІыгъэр ыгъэ
цэкІэжьынэу янэпэнчъагъэ пае джа цІыф лъэпкъхэр 
пкІэлъырифыщт. 6 ЗэгъашІэ: уишъыпкъагъэ паеп уи 

Зиусхьанэу Тхьэм мы чІыгушІур уиунэенэу къыз
кІыуитырэр, сыда пІомэ о зыгу зэшІодзэгъэ цІыф 
лъэпкъэу ущыт».

ШкІэ теплъэ зиІэ тхьэнэпцІыр дышъэм 
зэрэхашІыкІыгъэр

7 «Шъоф нэкІым шъуит зэхъум шъуи Зиусхьанэу 
Тхьэр зэрэжъугъэгубжыщтыгъэр шъугу ижъугъэлъ, зы
щышъумыгъэгъупш. Мысырым шъукъызщикІыжьыгъэ 
мафэм щегъэжьагъэу мыщ тыкъэсыфэ Зиусхьаным ре
нэу шъупэуцужьыгъ. 8 Синай къушъхьэм дэжь Зиусхьа
ныр лъэшэу зэрэщыжъугъэгубжыгъэм нахь хэмылъэу 
шъуигъэкІодыпэным Ар фэхьазырыгъ. 9 Мыжъобгъуи
тІур, Зиусхьаным шъо къыжъудишІыгъэ зэзэгъыныгъэр 
зытетхэгъэ мыжъобгъуитІур, къэсхьынэу къушъхьэм 
сызыдэкІуаем, къушъхьэм мэфэ тІокІитІурэ чэщ тІо
кІитІурэ сыкъэтыгъ; хьалыгъуи зыІуслъхьагъэп, пси 
зыІузгъэфагъэп. 10 Зиусхьанэу Тхьэм Ежь ыІэкІэ ытхыгъэ 
мыжъобгъуитІур сэ къыситыгъ. ШъукъызщызэІукІэгъэ
гъэ мафэм къушъхьэр зыхэтыгъэ машІом Зиусхьаным 
шъощ пае къыхиІукІыгъэ унашъохэр зэкІэ ахэм атетхэ
гъагъэх. 11 Мэфэ тІокІитІурэ чэщ тІокІитІурэ зытешІэм 
зэзэгъыныгъэр зытетхэгъэ мыжъобгъуитІур Зиусхьаным 
къыситыгъ. 12 Зиусхьаным къысиІуагъ: „Мысырым къи
пщыжьыгъэ цІыфхэр зэІыхьагъэхэшъ, псынкІаІоу мыщ 
ехыжь! Сэ унашъо къызэрафэсшІыгъэ гъогум ахэр псын
кІэу дэхыгъэх: тхьэнэпцІыр зыфашІыжьыгъ“. 13 Арти 
Зиусхьаным къысиІуагъ: „Сэлъэгъу Сэ а цІыф лъэпкъыр, 
ыгу зэшІодзагъ а цІыф лъэпкъым. 14 СкІэрыкІыжь, ахэр 
Сэ зэхэзгъэкІодэщтых, ацІэхэри агу къэмыкІыжьынхэу 
ошъо чІэгъым щахэстхыкІыжьыщтых, ау нахь лъэшэуи 

нахьыбэ хъоуи цІыф лъэпкъ о къыптезгъэкІыщт“. 15 Къэ
згъэзэжьи, машІоу стырэ къушъхьэм сыкъехыжьыгъ. 
Зэзэгъыныгъэр зыбгъухэм атетхэгъэ мыжъобгъуитІур 
сІыгъыгъ. 16 Сыкъызэплъэм, шъуи Зиусхьанэу Тхьэм 
ыпашъхьэ псэкІод зэрэщышъушІагъэр, шкІэ теплъэ зиІэ 
тхьэнэпцІыр дышъэм зэрэхэжъугъэткІукІыгъэр, Зиус
хьаным унашъо къызэрэшъуфишІыгъэ гъогум псынкІэу 
шъузэрэдэхыгъэр слъэгъугъэ. 17 Мыжъобгъухэр къасшти 
чІэсыдзыгъэх, шъулъэгъузэ ахэр зэхэзгъэшъхъэшъхъа
гъэх. 18 ЕтІанэ Зиусхьаным инэрылъэгъоу бзэджагъэкІэ 
псэкІод зэрэшъушІагъэм, ащ пае Ар зэрэжъугъэгубжы
гъэм къахэкІэу Зиусхьаным ыпашъхьэ зыщесыдзыхи 
джыри мэфэ тІокІитІурэ чэщ тІокІитІурэ хьалыгъу зы
Іуслъхьагъэп, пси зыІузгъэфагъэп. 19 Зиусхьаным игубж 
лъэш сыщыщынэщтыгъ, сыда пІомэ Ащ игубж къызэрэ
зэкІэнагъэм къыхэкІэу шъуигъэкІодыным фэхьазырыгъ. 
Ау Зиусхьаныр мызэгъогуми къысэдэІугъ. 20 Зиусхьаныр 
Хьаруни ыгъэкІодыпэным нэсэу къыфэгубжыгъагъ, 
ау Хьарунэ паи Тхьэм селъэІугъ. 21 ШкІэ теплъэ зиІэ а 
тхьэнэпцІэу псэкІодкІэ шъушІыгъэр сшти, машІом хэ
згъэстыхьагъ. Ар зэхэскъути, сапэм фэдэу схьаджыжьи, 
къушъхьэм къечъэхырэ псым хэстэкъожьыгъ. 22 Джащ 
фэдэу чІыпІэхэу ТапІэрах, Масэ, Къыбрэт-Хьэтау* 
адэжь Зиусхьаныр шъо ащыжъугъэгубжыгъагъ. 23 ЕтІанэ 
Зиусхьаным чІыпІэу Къадэщ-Барнэ къышъуигъэбгынэ 
зэхъум къышъуиІогъагъ: „ШъукІуи, Сэ къышъосты
нэу гущыІэ пытэ зыфэсшІыгъэ чІыгур шъуиунэенэу 
шъуубыты“. Ау шъо шъуи Зиусхьанэу Тхьэм иунашъо 

*  9:22 Мыщ ехьылІагъэу яплъ тхылъхэу «МысырикІыжь» 17:1-7; 
«Мосэ ияплІэнэрэ тхылъ» 11:1–2, 31-37

шъупэуцужьыгъ. Ащ цыхьэ фэшъушІыгъэп, ыІорэ
ми шъуедэІугъэп. 24 Сэ шъузщысшІэрэм щегъэжьагъэу 
шъо Зиусхьаным шъупэуцужьщтыгъ. 25 Зиусхьаным 
шъуигъэкІодынэу къысиІуагъэти, Ащ ыпашъхьэ зыще
сыдзыхыгъэу мэфэ тІокІитІурэ чэщ тІокІитІурэ сыщы
лъыгъ. 26 Зиусхьаным селъэІузэ есІощтыгъ: „ЗэкІэ зыІэ 
илъэу Зиусхьан, О уиунэе уилъэпкъэу, уилъэшыгъэкІэ 
Мысырым къипщыжьыгъэр умыгъэкІод. 27 Угу къэ
гъэкІыжьхэба уиІумэтхэу Ибрахьимэ, Исхьакъ, Якъубэ. 
Мы цІыф лъэпкъым икъаигъагъэ, инэпэнчъагъэ, ипсэ
кІодшІагъэ уямыплъыба. 28 Армырмэ О тыкъызэры
пщыжьыгъэ хэгъэгум щаІонба: ‘Къызэригъэгугъэгъэхэ 
чІыгум зэрэримыщэшъугъэхэмрэ зэрэфэмылъэгъухэмрэ 
къахэкІэу, шъоф нэкІым ригъэкІодэнхэу Зиусхьаным 
ахэр рищыгъэх’. 29 Ау ахэр гъунэ зимыІэ О уилъэшы
гъэрэ пкІуачІэрэкІэ къахэпщыжьыгъэ уиунэе уицІыф 
лъэпкъыба!“».

 
ЯпшІэнэрэ шъхьэр

Мосэ кІэу мыжъобгъуитІу зэригъэхьазырыгъэр

10 1 Мосэ игущыІэ лъигъэкІуати къыІуагъ: «Мэ
фэ тІокІитІу зытешІэм Зиусхьаным къысиІуагъ: 

„Ыпэрэмэ афэдэу мыжъобгъуитІу къыхэуІучІыкІи Са
дэжь къушъхьэм къыдэкІуай. ЕтІани пхъонтэр пхъэм 
хэшІыкІ. 2 Джа пкъутэгъэ мыжъобгъуитІум атетыгъэ 
гущыІэхэр къатестхэжьыщтых. ЕтІанэ о ахэр пхъон
тэрым дэплъхьажьыщтых“. 3 Акацэ чъыгым пхъонтэр 

хэсшІыкІи, ыпэрэмэ афэдэу мыжъобгъуитІу згъэхьазы
ри, ахэр сІыгъэу къушъхьэм сыдэкІоягъ. 4 Зиусхьаным, 
ыпэрэм фэдэу, джа шъукъызщызэІукІэгъэгъэ мафэм 
къушъхьэр зыхэтыгъэ машІом шъощ пае къыхиІукІыгъэ 
унэшъуипшІыр а мыжъобгъуитІум къатыритхагъ. Зиус
хьаным а мыжъобгъуитІур къыситыгъ. 5 ЕтІанэ къэзгъэ
зэжьи къушъхьэм сыкъехыжьыгъ, Зиусхьаным унашъо 
къызэрэсфишІыгъэм тетэу сшІыгъэ мыжъобгъуитІур 
пхъонтэрым дэслъхьагъэх, джыдэдэми ахэр ащ дэлъых».

Хьарунэ зэрэлІагъэмрэ лэуйхэм  
япшъэрылъхэмрэ

6 Израил цІыфхэм ЯІакъан къытекІыгъэ лъэпкъым 
ипсынэхэр къызэранэкІхи, Мэзэр чІыпІэм нэс кІуагъэх. 
Хьарунэ ащ щылІи щагъэтІылъыжьыгъ, ыкъоу ЕлыІазар 
ятэ къурмэнышІым иІоф кІэнэу къыфэнагъ. 7 Ащ къы
ІукІыжьхи кІохэзэ, Гъудгъод чІыпІэм нэсыгъэх, етІанэ 
псыхъохэр бэу зыдэщыІэ чІыпІэу Иотбат кІуагъэх. 8 А 
уахътэм Зиусхьаным Ежь дашІыгъэ зэзэгъыныгъэр 
зытет мыжъобгъуитІур зыдэлъ пхъонтэр лъапІэр къы
рахьакІынэу, Зиусхьаным ыпашъхьэ итынхэу, фэлэжьэ
нхэу, Ежь ыцІэкІэ цІыфхэм афэлъэІонхэу Лэуй ыкъохэр 
ахиушъхьафыкІыгъэх. Джы къызнэсыгъэми ахэм джары 
зэрашІырэр. 9 Джары лэуйхэм адрэ лІакъохэм афэдэу 
афыхахыгъэу яунэе чІыгу Іахьи кІэни зыкІямыІэр; шъуи 
Зиусхьанэу Тхьэм къызэрариІуагъэм фэдэу, Зиусхьаныр 
ары ахэм яунэе Іахьэр.

10 Мосэ етІанэ къыІуагъ: «Апэрэм фэдэу къушъхьэм 
чэщ-зымэфэ тІокІитІо сыкъэтыгъ. Зиусхьаныр мызэгъо
гуми къысэдэІуи, шъуигъэкІодыным фыкІэгъожьыгъ. 

11 „КІо, – къысиІуагъ Зиусхьаным, – ятэхэм къястынэу 
гущыІэ пытэ зыфэсшІыгъэ чІыгур зэряунэенэу аубыты
ным пае, цІыфхэр гъогум тещэх“.

Тхьэм щынагъо зэрэфыуиІэщтыр
12 Арышъ, израил лъэпкъыр, сыда шъуи Зиусхьанэу 

Тхьэр зыфаер шъуи Зиусхьанэу Тхьэм щынагъо фы
шъуиІэу зэрэжъугъэлъэпІэным, Ащ игъогухэм ренэу 
шъузэрарыкІоным, Ар шІу зэрэшъулъэгъуным, шъу
гурэ шъупсэрэкІэ шъуфэщагъэу шъузэрэфэлэжьэным, 
13 шъуиІофхэр зэрэдэгъунхэу Зиусхьаным иунашъохэу, 
ишапхъэхэу непэ шъузыфэзгъасэхэрэр зэрэжъугъэцэ
кІэным анэмыкІэу? 14 Мары шъуи Зиусхьанэу Тхьэм ыІэ 
илъых уашъори, ошъо къатхэри, чІыгури, ащ тет пстэури. 
15 Ау щытми, Зиусхьаным шъуятэжъхэр шІу ылъэгъухи, 
шъо, ахэм къахэкІыгъэхэм, нэмыкІ цІыф лъэпкъ пстэуми 
шъукъахихыгъ, джы къызнэсыгъэми джары зэрэщытыр. 
16 Арышъ, шъугурэ шъупсэрэкІэ зэрэщытэу Зиусхьаным 
зыфэжъугъаз*, ащ нахьыбэри зышъумыгъэкъаигъ. 17 Шъуи 
Зиусхьанэу Тхьэр – ар тхьэмэ я Тхьэжьэу, зиусхьанмэ 
я Зиусхьаныжьэу, Тхьэ инышхоу, кІочІэшхоу, щынэ
гъошхо зыфыряІэу, зэфагъэ зыхэлъэу, шІухьафтынхэр 
къаІызымыхырэ Тхьэу щытба! 18 Ар ибэхэмрэ шъузабэ
хэмрэ адэІэпыІэ, хымэ цІыф лъэпкъмэ ащыщхэм афэгу
мэкІы, ахэр егъашхэх, ефапэх. 19 Шъори Мысыр хэгъэгум 
хэхэсэу шъуисыгъэшъ, хэхэсхэр шІу зэжъугъэлъэгъу. 
20 Шъуи Зиусхьанэу Тхьэм щынагъо фышъуиІэу жъугъэ
лъапІэ, Ащ шъугукІэ шъуепкІылІагъэу шъуфэлажь. Ащ 

*  10:16 Ижъырэ джуртыбзэкІэ тхыгъэ Іэпэрытхым зэрэхэтыр: «гум 
ыІэпакІэ пыупкІыныр». Еплъ тхылъэу «УблапІэ», 17:10-11.

шъуфэшъыпкъ, Ащ ыцІэкІэ тхьэлъанэ шъушІы. 21 Ащ 
шъущытхъуныр ифэшъуаш; Ар шъуи Тхьэу, шъуинэры
лъэгъоу шъощ пае шІэгъошІэгъэшхохэмрэ шІэгъошІэ
гъэ щынагъохэмрэ зыгъэхъагъэр ары. 22 Шъуятэжъхэу 
Мысырым ихьэгъагъэхэр нэбгырэ тІокІищырэ пшІырэ 
хъущтыгъэх, джы шъуи Зиусхьанэу Тхьэм шъуигъэбэ
гъуагъ, ошъогу жъуагъохэм афэдэу бэ шъохъу».

 
ЯпшІыкІузэнэрэ шъхьэр

Тхьэм ишІэгъошІэгъэшхохэр агу 
къызэрагъэкІыжьыгъэхэр

11 1 Мосэ етІани израил лъэпкъым риІуагъ: «Уи 
Зиусхьанэу Тхьэр шІу зэгъэлъэгъу, Ащ иунашъо

хэр, ишапхъэхэр, ихэбзэ гъэунэфыгъэхэр сыдигъуи 
гъэцакІэх. 2 Шъуи Зиусхьанэу Тхьэм илъэрыхьыгъи, 
илъэшыгъи, икІочІэшхуагъи шъугу ижъугъэлъ. Ащ 
иушъыйхэр зымыгъэунэфыгъэу, зымышІэрэ шъуи
кІалэхэр арэп сэ засІорэр. 3 Ащ Мысырым, пачъыхьэ 
фирхьауными ихэгъэгуи зэрэщытэу гъэунэфыпІэу, шІэ
гъошІагъэу, 4 мысыр дзэми, ащ ишыхэми, ику псынкІэ
хэми аришІагъэхэр, тауж итхэу къачъэхэ зэхъум, ахэр 
хы Къамылым зэрэщычІыригъэхьагъэхэр, Зиусхьаным 
ахэр зэригъэкІодыгъэхэр, 5 мы чІыпІэм шъукъэмысы
фэ, шъоф нэкІым шъо къыщышъуфишІагъэхэр зы
щышъумыгъэгъупш. 6 Джащ фэдэу шъулъэгъугъэ Ащ 
рубэн лІакъом къыхэкІыгъэ Елыаб ыкъохэу Датанрэ 
Абирамрэ аришІагъэр, ахэм ячэтэнгъэІагъэхэр зыдэщыт 

чІыпІэм чІыгур къыщызэгози, яунагъомэ арысхэри, 
ящэтырхэри, аІэ илъыгъэ псэ зыпыт пстэоу ягъусагъэ
хэри ащ зэрэдэфагъэхэр. 7 Зиусхьаным ишІэгъошІэгъэ
шхохэр шъо шъунитІукІэ шъулъэгъугъэ.

Тхьэм израил цІыфхэм яунэещт чІыгум шІоу 
фиІуагъэхэр

8 Арышъ, непэ шъузфэзгъэсэрэ унашъохэр зэкІэ жъу
гъэцакІэ, шъукІочІэшхоным, шъузэрыхьащт чІыгур 
шъуиунае зэрэхъуным, 9 тятэжъхэм къаритынэу Зиусхьа
ным гущыІэ пытэ зыфишІыгъэ чІыгоу щэмрэ шъоумрэ 
зыщычъэхэрэм бэрэ шъузэрэщыпсэуным пае. 10 Шъузэ
рыхьащт чІыгоу шъуиунае хъущтыр Мысырым ичІыгоу 
шъукъызэрыкІыжьыгъэм, чылапхъэхэр зыхашъулъхьэ
щтыгъэм, хатэмэ афэдэу, къин шъулъэгъузэ, псыр зыте
шъукІэзэ,* жъулэжьыщтыгъэм фэдэп. 11 Шъузэрыхьащт 
чІыгоу шъуиунае хъущтыр – ар къушъхьэхэр зэрытэу, 
кІэйхэр зыдэщыІэ, ощхымэ агъэшъокІырэ чІыгоу щыт. 
12 Ар шъуи Зиусхьанэу Тхьэр зыфэгумэкІэу, илъэс реным 
ынаІэ зытыригъэтырэ чІыгоу щыт. 13 Непэ Ащ къышІы
рэ унашъохэр** жъугъэцакІэхэу, шъуи Зиусхьанэу Тхьэр 
шъугурэ шъупсэрэкІэ шъуфэщагъэу шъуфэлажьэмэ, 
14 лэжьыгъи, сэнашъхьи, зэйтын дагъи зэрэшъуиІэнхэу, 
шъуичІыгу ищыкІэгъэщт ощхыр бжыхьэми гъатхэми 
игъом Ащ къыригъэщхыщт. 15 Шъуибылымхэм апае хъу
пІэшІухэр къышъуитыщт, джаущтэу шъушхыщтыр хъоеу 

*  11:10 Ижъырэ джуртыбзэкІэ тхыгъэ Іэпэрытхым зэрэхэтыр: „лъа
къохэмкІэ“.
**  11:13 Ижъырэ джуртыбзэкІэ тхыгъэ Іэпэрытхым зэрэхэтыр: „Сэ 
къэсшІырэ унашъохэр“.

зэжъугъотылІэжьыщт. 16 Ау нэмыкІ тхьэхэм шъхьащэ 
афэшъушІынэу шъугухэм шъузэрамыгъэгъощэным, шъу
зэрэдэмыхыным шъуфэсакъ. 17 Джащыгъум Зиусхьаныр 
лъэшэу къышъуфэгубжынышъ, уашъор зэфишІыщт, ощхи 
къещхыжьыщтэп, чІыгуми лэжьыгъэ къытыжьыщтэп, 
шъори Зиусхьаным къышъуитырэ чІыгушІум псынкІэу 
шъутыригъэкІодыкІыпэщт.

18 Тхьэм къышъуеІо: „КъышъуфэсшІырэ Сиунашъо
хэр шъугуи шъушъхьи арыжъугъэлъ, ахэр гукъэгъэ
кІыжь тамыгъэхэу шъуІэхэми шъунатІэхэми атежъугъэт. 
19 Ахэр шъуикІалэхэм яжъугъашІ. Унэм шъуисми, гъо
гум шъутетми, шъузыгъолъыжьрэми, шъукъызытэджы
жьрэми ахэр агурыжъугъаІу. 20 Шъуиунэ пчъэблыпкъ
хэми шъуикъэлэ дэхьапІэмэ ахэлъ къэлапчъэхэми ахэр 
атешъутх“. 21 Джащыгъум шъуятэжъхэм къаритынэу 
Зиусхьаным гущыІэ пытэ зыфишІыгъэ чІыгум шъо
ри шъуилъфыгъэхэми уашъор чІыгум шъхьащэтыфэ 
шъущыпсэущт. 22 ЖъугъэцэкІэн фэе унашъоу зэкІэ къы
шъуасІохэрэм шъуатемыкІмэ, шъуи Зиусхьанэу Тхьэр 
шІу шъулъэгъоу, Ащ игъогухэм шъуарыкІоу, Ащ шъуфэ
шъыпкъэмэ, 23 Зиусхьаным шъощ нахьыбэ хъоу, шъощ 
нахь лъэшэу щыт цІыф лъэпкъхэр шъуинэрылъэгъоу 
шъукІэлъырифынхэшъ, ахэм ячІыгу къышъуитыщт. 
24 ШъулъэкІэ шъузынэсыщт сыдрэ чІыгуи шъуІэ къи
жъугъэхьащт: шъуичІыгу пшэхъолъэ шъоф нэкІым 
щегъэжьагъэу Ливан нэс, Ефрат псыхъом щегъэжьа
гъэу Средиземнэ хым* нэс зэлъиубытыщт. 25 Зыгори 

*  11:24 Ижъырэ джуртыбзэкІэ тхыгъэ Іэпэрытхым зэрэхэтыр: „Ты
гъэ къохьапІэмкІэ щыІэ хым“

къышъупэуцужьын ылъэкІыщтэп. Шъуи Зиусхьанэу 
Тхьэм шъукъызэригъэгугъагъэу сыдрэ чІыпІэу зэпы
шъучырэми щынэгъошхо къыщышъуфыряІэуи къы
щышъущыщтэхэуи ышІыщт».

Тхьэм инэшІущыфэныгъэхэмрэ ибгыбзэхэмрэ
26 Мосэ къыІуагъ: «Арышъ, шъуфэсакъ, непэ нэшІущы

фэныгъэхэмрэ бгыбзэхэмрэ шъуахэдэнэу фит шъусэшІы. 
27 Шъуи Зиусхьанэу Тхьэм иунашъохэу непэ къышъо
сІуагъэхэр жъугъэцакІэмэ, нэшІущыфэныгъэхэр къы
жъудэхъущт. 28 Шъуи Зиусхьанэу Тхьэм иунашъохэр 
шъумыгъэцакІэмэ, сэ къышъуфэзгъэнэфэгъэ гъогум 
шъутекІэу, ыпэкІэ шъумышІэщтыгъэ тхьэнэпцІыхэм 
зызафэжъугъазэкІэ, бгыбзэхэр къышъутефэщт. 29 Шъуи 
Зиусхьанэу Тхьэм шъуиунае хъущт чІыгум шъуубытынэу 
шъузырищэкІэ, джащ Гъэрызым къушъхьэм нэшІущыфэ
ныгъэ фаІохэр къыщышъуІощт, Іэбал къушъхьэм бгыбзэ
хэр къыщышъуІощт. 30 Шъузэрэщыгъуазэу, а къушъхьэхэр 
Иордан зэпырыдзыгъэх, гъогум итыгъэ къохьапІэкІэ, 
Морэ ыцІэкІэ зэджэгъэхэ чъыгаем* пэблагъэх. Ахэр 
Гъылгъал иІэгъо-чІыгъохэм апэгъунэгъу иордан шъоф 
нэкІым щыпсэурэ къэнаІанхэм ячІыгу итых. 31 Шъуи 
Зиусхьанэу Тхьэм шъуиунэенэу къышъуитырэ чІыгум 
шъуихьанышъ, ар шъуубытынэу Иордан шъузэпырыкІы
щт. Ар шъуубытынышъ, шъущыпсэунэу ежъугъэжьэщт. 
32 Лъэшэу ащ шъузщыфэсакъыжь: непэ шъузфэзгъэсэ
гъэ шапхъэхэмрэ хэбзэ гъэунэфыгъэхэмрэ зэкІэ пытэу 
жъугъэцакІэ».

*  11:30 Ижъырэ джуртыбзэкІэ тхыгъэ Іэпэрытхым мэхьанэр щы
нафэп.

Хабзэу КъэнаІан хэгъэгум зэрэщыпсэущтхэр
(я 12-рэ – я 26-рэ шъхьэхэр)

 
ЯпшІыкІутІонэрэ шъхьэр

Тхьэм шъхьащэ зыщыфэпшІыщт чІыпІэ закъор

12 1 Мосэ ипсалъэ лъигъэкІуати ариІуагъ: «Шъуя
тэжъхэм я Зиусхьанэу Тхьэм шъуиунэенэу 

къышъуитыгъэ чІыгум шъущэпсэуфэ мафэ къэси 
шъуегугъузэ жъугъэцэкІэн фэе шапхъэхэмрэ хэбзэ 
гъэунэфыгъэхэмрэ зыфэдэхэр мары. 2 Къижъугъэ
кощыкІыщт цІыф лъэпкъхэр ятхьэмэ зыщялъэІухэрэ 
чІыпІэхэу къушъхьэ лъагэхэм, Іуашъхьэхэм ащыІэхэр, 
чъыг жьаупІэмэ ачІэтхэр зэкІэ зэхэжъугъэкІуадэх. 
3 Ахэм якъурмэншІыпІэхэр зэхэшъукъутэх, шъхьащэ 
зыфашІырэ агъэлъэпІэрэ мыжъо пкъэухэр зэхэжъу
гъэшъхъашъхъэх, агъэлъэпІэрэ пкъэухэр* ишъууп
кІых, ятхьэ сурэтхэр жъугъэсты. Ахэм ятхьэнэ
пцІыхэр зэхэжъугъэтакъохи, ацІэхэр а чІыпІэхэм 
агу къащымыкІыжьыхэнэу шъушІы. 4 Ахэр ятхьэнэ
пцІыхэм зэрафэлажьэхэрэм фэдэу шъуи Зиусхьанэу 
Тхьэм шъуфэлэжьэнэу щытэп. 5 ШъуилІакъохэр зэ
кІэ зыщыпсэурэ чІыпІэхэм ащыщэу шъуи Зиусхьа
нэу Тхьэм Ежь ЫцІэ зэпхыгъэнэу къыхихыщтыр 

*  12:3 Мыщ ехьылІагъэу еплъ мы тхылъым ия 7-рэ шъхьэ ия 5-рэ усэ.

ары ныІэп шъхьащэ зыщыфэшъушІын фаер. Джары 
шъуздэкІон фаер, 6 джащ ешъухьылІэщтых шъуи
къурмэнгъэстхэри, шъуикъурмэнхэри, шъуимылъку 
ияпшІэнэрэ Іахьи, жъугъэнэфэгъэ тынхэри, тхьэлъа
нэ зыфэшъушІыгъэ хэушъхьафыкІыгъэ тынхэри, 
шъуигупыкІ тынхэри, шъуибылым пІашъэхэмрэ 
мэл-пчэнхэмрэ къакІэхъогъэ ящыпэлъфыхэу къа
хэшъущыгъэхэри. 7 Шъуи Зиусхьанэу Тхьэм ынэшІу 
къышъущыфагъэшъ, джа чІыпІэм шъори шъуибынхэ
ми шъузэгъусэхэу шъуи Зиусхьанэу Тхьэм ыпашъхьэ 
шъущышхэщт, шъуІэшъхьитІукІэ жъулэжьыгъэ 
пстэуми шъуакІэгушІущт. 8 Джы хэти ежь нахь шІо
тэрэзым тетэу мыщ зызэрэщыжъугъэпсырэм фэдэу 
ащ шъущызекІо хъущтэп, 9 шъуи Зиусхьанэу Тхьэм 
шъуиунэе Іахьэу щыт чІыпІэхэу гупсэфыпІэ шъуфэ
хъунэу къышъуитыхэрэм джыри шъуанэсыгъэпи. 10 Ау 
шъо Иордан псыхъом шъузэпырыкІынышъ, шъуи 
Зиусхьанэу Тхьэм шъуиунэенэу къышъуитырэ чІы
гум шъуитІысхьащт, мамырэу шъупсэуным пае, пыеу 
къышъогъэтІысэкІыгъэщтхэм шъукъамыгъэгумэкІы
нэу Ащ ышІыщт. 11 Джащыгъум шъуи Зиусхьанэу 
Тхьэм Ежь ЫцІэ зэпхыгъэнэу къыхихыщт чІыпІэм сэ 
унашъо къызэрэшъуфэсшІырэр зэкІэ: къурмэнгъэст
хэри, къурмэнхэри, шъуимылъку ияпшІэнэрэ Іахьи, 
жъугъэнэфэгъэ тынхэри, Зиусхьаным дэшъушІыгъэ 
тхьэлъанэм тетэу шъуимылъку щыщ анахь ІахьышІу
хэри къешъухьылІэнхэ фае. 12 Джащ шъори, шъукъо
хэми, шъупхъухэми, шъуиунэІут хъулъфыгъэхэми 
бзылъфыгъэхэми, ежьхэм яунаеу чІыгу Іахьи кІэни 
зимыІэ лэуйхэу шъуикъалэмэ адэсхэми шъуи Зиус
хьанэу Тхьэм ыпашъхьэ шъущычэф.

Лы зэфэшъхьафхэмрэ къурмэнылымрэ 
зэрэпшхыщтхэр

13 Ау шъо шъугу рихьыщт чІыпІэ пэпчъ джаущтэу 
къурмэнгъэстхэр зэращышъумышІынхэм шъуфэсакъ. 
14 Сэ къышъуфэсшІырэ унашъохэр зэкІэ жъугъэцакІэзэ, 
шъуикъалэмэ ащыщэу Зиусхьаным Ежь ЫцІэ зэпхы
гъэнэу къыхихыщт чІыпІэ закъор ары ныІэп къурмэ
нхэр зыщышъушІыщтыр. 15 Ау щытми, зэкІэ шъуздэс 
къалэхэм былымхэр ащышъуукІынхи шъуи Зиусхьанэу 
Тхьэм къышъуфыриІэ нэшІущыфэныгъэм ишІуагъэкІэ 
шъузыфаем фэдиз ли ащышъушхын шъуфит. Хабзэм те
тэу цІыф пстэоу зызыукъэбзыгъэми зызымыукъэбзыгъэ
ми къушъхьэ пчэным е бланэм ял фэдэу, а лыр ашхын 
фитых. 16 Ау лъыр зыІужъугъафэ хъущтэп. Псым фэдэу ар 
чІыгум тешъукІ. 17 Шъуугъоижьыгъэ лэжьыгъэм, санэу 
кІэшъуфыгъакІэмрэ дагъэмрэ азыпшІанэ, шъуибылым, 
мэл-пчэн Іэхъогъухэм ахэт щыпэлъфыхэр, шъуигупыкІ 
тынхэр, хэушъхьафыкІыгъэ тынхэр, нэмыкІэу пІон хъумэ 
тхьэлъанэкІэ хэшъуушъхьафыкІыгъэхэр, шъуикъалэхэм 
шъузэрадэсэу шъушхынэу щытэп. 18 Шъуи Зиусхьанэу 
Тхьэм Ежь ЫцІэ зэпхыгъэнэу къыхихыщт джа чІыпІэм 
шъо зэкІэми, шъукъохэми шъупхъухэми, шъуиунэІут 
хъулъфыгъэхэми бзылъфыгъэхэми, шъуикъалэмэ адэс 
лэуйхэми, шъуи Зиусхьанэу Тхьэм ыпашъхьэ шъуисэу а 
зэкІэри щышъушхын фае. ЗэкІэ шъуиІэшІагъэмэ шъуа
кІэгушІузэ, шъуи Зиусхьанэу Тхьэм ыпашъхьэ шъуисэу 
шъушхэн, шъугушІон фае. 19 ШъуичІыгу шъущыпсэу 
зэхъукІэ, лэуйхэр пхъэтэпэмыхь зэрэшъумышІынхэм 
шъуфэсакъ. 20 Шъуи Зиусхьанэу Тхьэм шъукъызэригъэгу
гъагъэм тетэу, шъуичІыгу игъунапкъэхэр зэІуигъэкІотхэу, 

лы шъугу къэкІэу, „Лы тшхын“ зыщышъуІоным дэжь, 
шъузыфаем фэдиз шъушхын шъуфит. 21 Шъуи Зиусхьа
нэу Тхьэм Ежь ЫцІэ зэпхыгъэнэу къыхихыщт чІыпІэр 
къышъупэчыжьэ хъумэ, унашъо къызэрэшъуфэсшІы
гъэм тетэу, шъуибылым, мэл-пчэн Іэхъогъухэу Зиус
хьаным къышъуитыгъэхэм ащыщхэр шъуикъалэхэм 
ащышъуукІынхэшъ шъушхын шъуфит. 22 Къушъхьэ 
пчэнылым е бланэм ыл афэдэу, ахэр шъушхых. Хабзэм 
тетэу цІыфэу зызымыукъэбзыгъэми зызыукъэбзыгъэми 
ахэр ашхын фит. 23 Ау лъыр зыІушъумыгъаф, сыда пІомэ 
лъыр – щыІэныгъ, щыІэныгъэмрэ лъымрэ зэгъусэхэу 
шъушхы хъущтэп. 24 Лъыр зыІужъугъафэ хъущтэп. Псым 
фэдэу ар чІыгум тешъукІ. 25 Ар зыІушъумыгъаф, джащы
гъум шъори шъуилъфыгъэхэми шъуиІофхэр дэгъущт, 
Зиусхьаным шІукІэ, тэрэзкІэ ылъытэрэр шъогъэцакІэшъ, 
Ащ ыпашъхьэ ар щытэрэз. 26 Жъугъэнэфэгъэ тынхэу, 
тхьэлъанэ зыфэшъушІыгъэ хэушъхьафыкІыгъэ тынхэу 
Зиусхьаным фэжъугъэшъошагъэхэр шъуІыгъхэу Ежь 
ЫцІэ зэпхыгъэнэу Ащ къахихыщт чІыпІэм шъуекІуалІ. 
27 Шъуи Зиусхьанэу Тхьэм икъурмэншІыпІэ къешъухьы
лІэх шъуикъурмэнгъэстхэр, лыри лъыри. Лъыр къурмэн
шІыпІэм дэжь щижъугъэчъи, лыр шъушхы. 28 Шъусакъ, 
къышъосІуагъэхэр зэкІэ жъугъэцакІэ, джащыгъум шъуи 
Зиусхьанэу Тхьэм ыпашъхьэ ар щытэрэзышъ, шъори къы
шъухэкІыгъэхэми шъуиІофхэр зэкІэ егъашІэми дэгъущт.

НэмыкІ тхьэхэм шъхьащэ афэпшІ зэрэмыхъущтыр
29 ЧІыгоу шъуздакІорэр шъуиунае зэрэхъунэу, шъуи 

Зиусхьанэу Тхьэм цІыф лъэпкъэу ащ исхэр ыгъэкІоды
пэщтых, а чІыгур шъуубытынышъ, шъуитІысхьащт. 
30 Ахэр зэкІэ гъэкІодыгъэ зыхъурэм ыуж, хъытыум 

шъузэримыфэным шъуфэсакъ, ахэм ятхьэмэ шъуакІэ
мыупчІ, „А цІыф лъэпкъхэм ятхьэмэ сыд фэдэу шъхьащэ 
афашІыра? Ахэм афэдэу тэри тшІыщт“ шъумыІо. 31 Зиус
хьаным фэмылъэгъурэ емыкІушхо зэфэшъхьафыбэхэр 
ахэм ашІэхэшъ, ятхьэхэм зэрафэлажьэхэрэм фэдэу шъуи 
Зиусхьанэу Тхьэм шъуфэлэжьэнэу щытэп, сыда пІомэ 
ахэм акъохэмрэ апхъухэмрэ тхьэмэ къурмэн афашІы
хэри, машІом хагъэстыхьэхэри! 32 Арышъ, сэ унашъоу 
къышъуфэсшІыгъэхэр зэкІэ жъугъэцакІэ. Ахэм зыпари 
ахэшъумыгъахъу, зыпари ахэшъумыгъэкІ»*.

 
ЯпшІыкІущэнэрэ шъхьэр

Пегъымбар нэпцІыхэм зэрафэсакъыщтхэр

13 1 Мосэ джыри ариІуагъ: «ЗыгорэкІэ пегъымбар е 
пкІыхьэпІэзэхэф горэ къышъухэкІэу, мэхьанэшхо 

зиІэ хъугъэ-шІагъэ е шІагъо горэ шІэхэу къэхъущтэу 
къыІуагъэу, 2 ащ къыІуагъэр хъуи, ежь ар дэдэм шъу
мышІэщтыгъэ нэмыкІ тхьэхэм зафэжъугъэзэнэу, ахэм 
шъхьащэ афэшъушІынэу шъутыригъэгушІухьэ зыхъукІэ, 
3 шъо а пегъымбарым е пкІыхьэпІэзэхэфым къыІорэм 
шъуедэІу хъущтэп: шъугурэ шъупсэрэкІэ шІу шъолъэгъумэ 
зэригъэшІэнэу шъуи Зиусхьанэу Тхьэм джаущтэу шъуе
ушэты. 4 Шъуи Зиусхьанэу Тхьэм ыуж шъуит, щынагъо 
фышъуиІэу жъугъэлъапІэ, Ащ иунашъохэр жъугъэцакІэ, 

*  12:32 Мы усэр ижъырэ джуртыбзэкІэ тхыгъэ Іэпэрытхым ия 13-рэ 
шъхьэ и 1-рэ ус.

шъуедэІу, Ащ шъуфэлажь, шъуфэшъыпкъ. 5 А пегъымбарыр 
е пкІыхьэпІэзэхэфыр арми Мысырэу пщылІыпІэм тыкъи
зыщыжьыгъэ шъуи Зиусхьанэу Тхьэм шъупэуцужьынэу 
шъутыригъэгушІухьагъэшъ, укІыгъэн фае. Шъуигъэ
плъэхъунышъ, шъуи Зиусхьанэу Тхьэм шъузтетын фэе 
гъогоу унашъо къышъуфишІыгъэм шъукъытырищынэу 
ар фэягъ. А бзаджэр зыхэжъукъэкІодыкІ.

6 Пшэу, уикІалэу, уипшъашъэу, уишъуз кІасэу е упсэ 
пэблэгъэ уиныбджэгъоу щэрэт фаеми, ори уятэжъхэми 
шъумышІэщтыгъэ нэмыкІ тхьэхэм адэжь укІонышъ, 
шъхьащэ афэпшІынэу шъэфэу утыригъэгушІухьэ зыхъу
кІэ, 7 шъо къышъупэгъунэгъу е къышъупэчыжьэ цІыф 
лъэпкъхэу дунаим ичІыпІэ зэфэшъхьафмэ ащыпсэу
хэрэм ятхьэхэм, 8 а цІыфым дешъуемыгъашт, ыІорэми 
шъуемыдэІу. Ащ шъугу ешъумыгъэгъу. Шъушъхьамыс 
ащ, чІэшъумыухъум. 9 УкІы ар! АукІ зыхъукІэ, апэу 
о еу, етІанэ адрэхэр ерэох. 10 Мысырэу пщылІыпІэм 
шъукъизыщыжьыгъэ шъуи Зиусхьанэу Тхьэм тызтетын 
фэе гъогоу унашъо къытфишІыгъэм шъукъытырищы
нэу пылъыгъэшъ, ыпсэ хэкІыфэ мыжъокІэ шъуеозэ ар 
шъуукІы. 11 Джащыгъум а къэбарыр зэрэизраил лъэпкъэу 
зэхихынышъ, къыгъэтІыгурыгущт, ащ фэдэ бзэджагъэ 
шъуащыщ горэми тапэкІи ышІэщтэп.

12 Шъуи Зиусхьанэу Тхьэм шъузщыпсэунэу къышъуи
тырэ къалэмэ ащыщ горэм 13 шъо шІумышІэщтыгъэ 
нэмыкІ тхьэхэм адэжь кІонхэшъ шъхьащэ афашІынэу 
адрэ къэлэдэсхэр дэзыгъэхыгъэ цІыф бзаджэхэр дэсхэу 
зышъушІэкІэ, 14 а Іофыр зэхэшъуфы, зэкІэри зэжъу
гъашІэ, нахь тэрэзэу шъукІэупчІ. ЗэкІэри шъыпкъэу 
къызычІэкІыкІэ, ащ фэдэ емыкІушхо ашІагъэу къызы
чІэкІыкІэ, 15 а къалэм дэсхэр зэкІэ чатэкІэ зэхэшъуукІэх. 



Хэбзэ тхыжьыгъэр 13:16–14:5

66

Къалэри, цІыфэу дэсхэри, былымэу дэтхэри кІодыкІае 
ижъугъафэх. 16 Къонтхъэу къыдэкІыгъэр зэкІэ къэлэ 
пчэгум къежъугъэуалІи, ежьыри имылъкуи зэрэзэгъусэ
хэу, шъуи Зиусхьанэу Тхьэм пае къурмэнгъэст папкІэу, 
зыпари къэмынэу жъугъэсты. Хэкужъ Іуашъхьэу орэ
хъуи, джаущтэу егъэшІэрэу къэрэн, ныбжьи икІэрыкІэу 
зэтырарэмыгъэпсыхьажь. 17 Бгыбзэ зытелъым щыщ 
гори къэшъумышт. Джащыгъум Зиусхьаным игубж 
щигъэзыенышъ, гукІэгъу къышъуфишІыщт, шъуятэ
жъхэм гущыІэ пытэ къызэрадишІыгъэуи шъуилъэпкъ 
нахь ыгъэбэгъощт. 18 Шъуи Зиусхьанэу Тхьэм ыІорэм 
шъуедэІоу, Ащ иунашъохэу джы шъузыфэзгъасэхэрэр 
зэкІэ жъугъэцакІэмэ, Зиусхьаным къекІущтыр шъушІэ
мэ, джары хъущтыр».

 
ЯпшІыкІуплІэнэрэ шъхьэр

Псэушъхьэ къабзэхэмрэ мыкъабзэхэмрэ

14 1 Мосэ цІыфхэм ариІуагъ: «Шъо Зиусхьанэу Тхьэм 
шъурибын. ЛІагъэм пае шъузэрэшъыгъорэм инэ

шанэу зызэхэшъумыуІыхьажь, шъушъхьаци натІэм 
ышъхьагъыкІэ щытешъумыупхъукІ. 2 Шъо шъуи Зиус
хьанэу Тхьэм Ежь иунэе Іэхьэ лъапІэу шъущытынэу, 
шъурилъэпкъынэу дунаим тет адрэ цІыф лъэпкъ пстэу
ми шъукъахихыгъ.

3 Зиусхьаным шІоемыкІушхор шъумышхы. 4 Мы 
псэушъхьэхэр ары шъушхы хъущтыр: былымхэр, мэл-
пчэнхэр, 5 бланэхэр, къушъхьэпчэнхэр, шъыхьэхэр, 

пчэнІэлхэр, домбайхэр, антилопэхэр, къушъхьэтІыхэр. 
6 Зылъабжъэхэр зэгокІэу, гъошхэрэ псэушъхьэ пстэури 
шъушхын шъуфит. 7 Гъуашхэу, ау зылъабжъэхэр зэго
мыкІырэ псэушъхьэмэ ащыщхэу махъшэхэр, тхьакІум
кІыхьэІасэхэр, даманхэр* шъоркІэ къабзэхэпышъ, ахэр 
шъушхы хъущтэп. 8 Къохэри ары: алъабжъэхэр зэгокІ
хэми, гъуашхэхэрэпышъ, шъоркІэ ахэр къабзэхэп. Ахэм 
ал шъумышхы, япсэхалІи шъунэмыс.

9 Хыхэмрэ псыхъохэмрэ ахэс псэушъхьэмэ ащыщэу 
шъушхы хъущтыр пІонымрэ псым зэрэщесхэрэ тамэхэмрэ 
зиІэхэр ары. 10 ПІонымрэ псым зэрэщесхэрэ тамэхэмрэ 
зимыІэхэр шъоркІэ къабзэхэпышъ, ахэр шъушхы хъущтэп.

11 Къабзэу щыт сыдрэ бзыу лъэпкъи шъушхы хъущт. 
12 Ау мыхэр шъушхы хъущтэп: бгъэжъыр, грифыр, хы бгъэ
жъыр, 13 бжьэшхыр, бгъэ Іасэр, шэкІорэ бзыу лъэпкъхэр, 
14 къолэжъ лъэпкъхэри, 15 страусыр, тыгъурыгъу лъэпкъ 
зэфэшъхьафхэр, псыкІакІэр, бгъэшхъо лъэпкъхэр, 16 куку
мяур, жъынтыур, тыгъурыгъу фыжьыр, 17 хэшъо тыгъу
рыгъур, псэхэлІэшх бгъэжъыр, бакланыр, 18 псыхаор, 
псыхэонэшъум илъэпкъхэр, темэнтачэр, чэщбзыур.

19 Быбырэ хьацІэ-пІацІэ пстэури шъоркІэ къабзэхэ
пышъ шъумышхы. 20 Ау къабзэу щыт сыдрэ бзыу лъэпкъи 
шъушхы хъущт. 21 Шъуи Зиусхьанэу Тхьэм ицІыф лъэпкъ 
лъапІэу шъущытышъ, псэхалІэр шъумышхы. Ар хымэ 
цІыф лъэпкъ щыщэу шъуикъалэ пэпчъ дэсым ешъут е 
ешъущ – ащ ар ышх хъущт.

Янэ ибыдзыщэ хэлъэу чэцІыр шъумыгъажъо.

*  14:7 ТхьакІумкІыхьэм фэдиз зиинагъэу гъошхэрэ псэушъхь, Ты
гъэкъокІыпІэ Благъэм ит къушъхьэхэм ащэпсэу, къушъхьэ зандэм 
дэкІоен елъэкІы.

Мылъкум ияпшІэнэрэ Іахьэхэр
22 Илъэс къэс шъуигубгъомэ къарышъухыжьырэ лэ

жьыгъэм ияпшІэнэрэ Іахьэр къыхэжъугъэкІ. 23 Шъуи 
Зиусхьанэу Тхьэм щынагъо фышъуиІэу ренэу жъугъэ
лъэпІэныр зэжъугъэшІэным пае, шъуи Зиусхьанэу Тхьэм 
Ежь ЫцІэ зэпхыгъэнэу къыхихыщт чІыпІэм лэжьы
гъэм, сэнэ кІэфыгъакІэм, дэгъэ кІэщыгъакІэм ащыщ 
япшІэнэрэ Іахьэр, шъуибылым, мэл-пчэн Іэхъогъухэм 
ащыщ щыпэлъфыхэр Ащ ыпашъхьэ щышъушх. 24 Шъуи 
Зиусхьанэу Тхьэм Ежь ЫцІэ зэпхыгъэнэу къыхихыщт 
чІыпІэр зыгорэкІэ чыжьащэу, шъуи Зиусхьанэу Тхьэм 
инэшІущыфэныгъэкІэ жъугъотыгъэ мылъкум ияпшІэ
нэрэ Іахьэ ащ ешъухьылІэныр къин къышъуфэхъумэ, 25 а 
япшІэнэрэ Іахьэр тыжьын ахъщэкІэ къэшъухъожьи, ар 
зыдашъушти, шъуи Зиусхьанэу Тхьэм Ежь ЫцІэ зэпхы
гъэнэу къыхихыщт чІыпІэм шъукІу. 26 Джа тыжьын 
ахъщэмкІэ шъузыфаер зэкІэ: былыми, мэл-пчэни, сани, 
шъуати, нэмыкІ горэу шъузыфаери зэкІэ къэшъущэф. 
ЕтІанэ ащ шъуиунагъокІэ шъузэгъусэу шъуи Зиусхьанэу 
Тхьэм ыпашъхьэ шъущышх, шъущычэф. 27 Шъуикъа
лэмэ адэс лэуйхэм яунаеу Іахьи кІэни яІэпышъ, ахэр 
зыщышъумыгъэгъупш. 28 Илъэсищ тешІэ къэс зэ зэкІэ 
лэжьыгъэу къэшъухьыжьыгъэм ызыпшІэнэ Іахьэхэр 
къыхэжъугъэкІхи, шъуипсэупІэхэм ащызэІужъугъакІ. 
29 Яунаеу Іахьи кІэни зимыІэ лэуйхэу, хымэ цІыф лъэ
пкъыхэм ащыщхэу, ибэхэу, шъузабэхэу шъуикъалэмэ 
адэсхэр къэрэкІохи загъэшхэкІыфэ ахэм ащэрэшхэх! 
Джаущтэу шъуи Зиусхьанэу Тхьэм сыдрэ шъуиІоф пстэу
кІи ынэшІу къышъущыфэщт».

ЯпшІыкІутфэнэрэ шъхьэр

ЧІыфэхэр афэгъэгъунхэм иилъэс

15 1  Мосэ ипсалъэ лъигъэкІотагъ: «Илъэси
бл тешІэ къэс чІыфэхэр афэжъугъэгъун фае. 

2 Ар зэрэшъушІыщтыр мары: чІыфэ зытыгъэ пэпчъ 
илъэпкъэгъу горэм ритыгъэр ферэгъэгъу. ЧІыфэхэр 
афэгъэгъун фаеу Зиусхьаным ыпашъхьэ щызэда
штагъэшъ, илъэпкъэгъу горэм е ыш чІыфэу ариты
гъэр къызэраІихыжьыным ар кІэрэмыдэу. 3 НэмыкІ 
цІыф лъэпкъ щыщым чІыфэр къыуитыжьыным 
пае уедэон уфит, ау уилъэпкъэгъу телъ чІыфэр фэ
гъэгъу. 4 Шъуи Зиусхьанэу Тхьэм шъуиунэенэу къы
шъуитырэ чІыгум лъэш дэдэу Ащ ынэшІу къыщи
шъущыфэщтышъ, тхьамыкІэхэр шъуиІэщтэпи. 5 Ар 
хъун зилъэкІыщт закъор шъуи Зиусхьанэу Тхьэм 
сыдырэмкІи шъуедэІоу, непэ къышъуфэсшІыщт 
унашъохэр шъуегугъузэ жъугъэцакІэмэ ары ныІэп. 
6 Джащыгъум шъуи Зиусхьанэу Тхьэм тыкъызэри
гъэгугъагъэу ынэшІу къышъущыфэщт, цІыф лъэ
пкъыбэмэ ахъщэр чІыфэу яшъутызэ шъушІыщт, ау 
зыгорэми чІыфэ шъо къыІышъухыщтэп. ЦІыф лъэ
пкъыбэхэр шъо жъугъэІорышІэщт, ау ахэм ащыщ го
рэми шъо шъуигъэІорышІэщтэп. 7 Шъуи Зиусхьанэу 
Тхьэм къышъуитырэ чІыгум ит къалэмэ ащыщ го
рэм дэс шъуилъэпкъэгъухэм тхьамыкІэ ахэтымэ, зы
шъумыгъэжъалымэуи зышъумыгъэхьацэуи ІэпыІэгъу 
зищыкІагъэм шІу фашъушІ. 8 Зыжъугъэхьалэли, сыд 

фэныкъоми шъуигуапэу чІыфэ ащ ешъут. 9 „Яблэнэ
рэ илъэсэу, чІыфэхэр афэгъэгъунхэм иилъэс, къэ
блэгъагъ“ шъугукІэ зэшъуІожьзэ, пцІэпІагъэкІэ 
шъузэремыгупшысэнми, ащ къыхэкІэу ІэпыІэгъу 
зищыкІэгъэ шъуилъэпкъэгъу нэ ІаекІэ шъуфычІэмы
плъэу шъузэрэдеІэн фаеми шъуфэсакъ. Армырмэ ар 
Зиусхьаным шъощ пае зетхьаусыхылІэкІэ, псэкІод 
шъушІагъэу хъущт. 10 Шъуфэхьалэлэу, шъукІэлъымы
шъугъужьэу фэшъушІапхъэр ащ фашъушІ – ащ пае 
шъуи Зиусхьанэу Тхьэм шъушІэрэ пстэумкІи ынэшІу 
къышъущыфэщт. 11 А хэгъэгум сыдигъуи тхьамыкІэ
хэр исыщтхэшъ, шъуилъэпкъэгъухэм, фэныкъуагъэ 
зиІэхэм, тхьамыкІэу псэухэрэм шъузэрафэхьалэлын 
фаер къышъосэІо.

ПщылІмэ яхьылІэгъэ хабзэхэр
12 Шъуилъэпкъэгъу джуртым, хъулъфыгъэми 

е бзылъфыгъэми, зыкъышъуищэу* илъэсихэ зы
шъуфэунэІуткІэ, яблэнэрэ илъэсым ар шъхьафит 
шъушІыжьын фае. 13 ШъутІупщыжь зыхъукІэ, Іэ
нэкІэу ар шъумыгъэкІожь. 14 Шъуимэл-пчэнхэми, 
лэжьыгъэу, санэу шъуиІэми ащыщ Іахьэ ешъут. 
Шъуи Зиусхьанэу Тхьэм ынэшІу къызэрэшъущы
фагъэм щыщ ащ ешъут. 15 Мысырым пщылІэу шъу
зэрисыгъэри шъуи Зиусхьанэу Тхьэм пщылІыпІэм 
шъукъызэрэрищыжьыгъэри зыщышъумыгъэгъу
пш. Ащ къыхэкІэу джащ фэдэ унашъо непэ къы
шъуфэсэшІы. 16 Ау пщылІым „О сыпкІэлъыры
кІыжьынэу сыфаеп“ ыІоу къызышъуиІокІэ, дэгъоу 

*  15:12 Мы чІыпІэм ятІонэрэ мэхьани иІ: къышъуащэу

шъуфыщытыгъэшъ, ащ шъори шъуиунагъуи шІу 
шъуелъэгъу, 17 дыдыр къашъушти, ащкІэ ытхьа
кІумэ пакІэ пчъэм хэшъуІулІи гъуанэ фэшъушІ, 
джаущтэу ар егъэшІэрэу шъуипщылІ хъущт. Джар 
дэдэр ешъушІ шъуипщылІ бзылъфыгъи. 18 Пщы
лІым итІупщыжьын зэрар къышъуфэхъунэу къы
зышІошъумыгъэшІ, лэжьапкІэ ешъутызэ, чыракІоу 
илъэсихэ ащ Іоф ежъугъэшІэгъагъэмэ, ешъутынэу 
щытыгъэм ызыныкъо уасэкІэ ар шъуфэлэжьагъэ
ба. Шъуи Зиусхьанэу Тхьэми шъушІэрэ пстэумкІи 
ынэшІу къышъущыфэщт.

Былымхэмрэ мэл-пчэнхэмрэ ящыпэлъф 
къурмэныпхъэхэр

19 Шъуи Зиусхьанэу Тхьэм пае былым, мэл-пчэн 
Іэхъогъухэм къахэхъогъэ щыпэлъфыхъухэр зэкІэ 
къахэшъущых. Щыпэлъф цухэр кІэшъумышІэх, мэл-
пчэнхэм ящыпэлъфыхъухэр шъумыупхъох. 20 Шъуи 
Зиусхьанэу Тхьэм Ежь ЫцІэ зэпхыгъэнэу къыхихы
щт чІыпІэм зэрэунагъоу шъузэгъусэу шъущыІэу, Ащ 
ыпашъхьэ шъуисэу илъэс къэс ахэр шъушхын фае. 
21 ЗыгорэкІэ псэушъхьэм дагъо горэ иІэу, лъащэу е 
нэшъоу щытмэ, е хэпшІыкІэу нэмыкІ дагъо горэ иІэ
мэ, шъуи Зиусхьанэу Тхьэм ар къурмэн фэшъушІы 
хъущтэп. 22 Ар шъуикъалэмэ ащышъушхын фае. Къа
бзэу щыт цІыфхэми мыкъабзэхэми къушъхьэпчэн
хэмрэ бланэхэмрэ ял фэдэу ар ашхымэ хъущт. 23 Ау 
лъыр зыІужъугъафэ хъущтэп. Псым фэдэу ар чІыгум 
тешъукІ».

ЯпшІыкІухэнэрэ шъхьэр

Пэсах мэфэкІыр

16 1 Мосэ етІани израил лъэпкъым риІуагъ: «Уи 
Зиусхьанэу Тхьэм Абиб* мазэм чэщэу Мы

сырым шъукъырищыжьыгъэшъ, Ащ ыцІэкІэ Пэсах** 
мэфэкІыр Абиб мазэм хэгъэунэфыкІ. 2 МэфэкІым пае 
уи Зиусхьанэу Тхьэм Ежь ЫцІэ зэпхыгъэнэу къыхи
хыщт чІыпІэм мэл-пчэнхэм е былымхэм ащыщ пэсах 
къурмэн щыфэшІ. 3 А лыр хьалыгъу гъэтэджыгъэм дэ
мышх. Мысырым гузэжъогъукІэ укъикІыжьыгъэшъ, 
ащ укъызщикІыжьыгъэ уахътэр егъашІэм угу зэри
лъынэу, хьалыгъу мыкІу-мыпшыр, гуІэн-гузэжъогъум 
ихьалыгъу, мэфиблэ шхы. 4 Сыд фэдэрэ тэджэпси узы
щыпсэурэ чІыпІэ пстэуми мэфиблым къыкІоцІ къа
щышъумыгъэхъый. Апэрэ мафэм ипчыхьэ къурмэн 
пшІыгъэм щыщ лыр пчэдыжьым нэс щымыгъэлъ. 5 Уи 
Зиусхьанэу Тхьэм пІэ къырилъхьащт къалэмэ ащыщ 
горэми пэсах къурмэныр щыпшІы хъущтэп. 6 Ежь 
ЫцІэ зэпхыгъэнэу Ащ къыхихыщт чІыпІэр ары ны
Іэп пэсах къурмэныр зыщыпшІыщтыр. Джащ мэфэкІ 
къурмэныр Мысырым укъызщикІыжьыгъэ уахътэм 

*  16:1 Ижъырэ джуртыбзэкІэ мы гущыІэм къикІырэр: зигъо хъугъэ 
лэжьыгъашъхьэхэр. Ар илъэсым иапэрэ мазэу фышъхьэ лэжьы
гъэхэм ягъо зыщыхъурэм ыцІ.
**  16:1 Зиусхьаным джуртхэр Мысырым къызэрэрищыжьыгъэхэм 
фэгъэхьыгъэ мэфэкІым ыцІ.

тефэу, пчыхьэм, тыгъэм икъохьажьыгъом, щыпшІы
щт. 7 Уи Зиусхьанэу Тхьэм Ежь къыхихыщт чІыпІэм 
ар щыгъэхьазыри щышх. Пчэдыжьым шъуадэжь гъэ
зэжь. 8 Мэфихэ хьалыгъу мыкІу-мыпшыр шхы, яблэ
нэрэ мафэм уи Зиусхьанэу Тхьэм пае зэІукІэ шІы, Іоф 
гори умышІэ.

Хыныгъом имэфэкІ
9 Гъупчъэхэр пІыгъэу хыныгъор зыщыублагъэм ще

гъэжьагъэу тхьэмэфибл къэлъыти, 10 уи Зиусхьанэу Тхьэм 
инэшІущыфэныгъэкІэ бгъотыгъэ мылъкум елъыты
гъэу ащ щыщ Іахьэр яптызэ, уи Зиусхьанэу Тхьэм пае 
Хыныгъом имэфэкІ* хэгъэунэфыкІ. 11 Уи Зиусхьанэу 
Тхьэм Ежь ЫцІэ зэпхыгъэнэу къыхихыщт чІыпІэм Ащ 
ыпашъхьэ щычэф: ори, уикІалэхэми, ппхъухэми, уи
пщылІ хъулъфыгъэхэми бзылъфыгъэхэми, уикъалэмэ 
адэс лэуйхэми, хымэ цІыф лъэпкъмэ ащыщхэми, ибэу, 
шъузабэу къыпхэсхэми. 12 Мысырым пщылІэу узэрисы
гъэр зыщымыгъэгъупшэу джа шапхъэхэм атетэу ахэр 
гъэцакІэ.

Чэлхэм ямэфэкІ
13 Уигубгъохэмрэ уисэнэшъхьэшІапІэхэмрэ лэ

жьыгъэр защыуугъоижькІэ, Чэлхэм ямэфэкІ мэфи
блэ хэгъэунэфыкІ. 14 Ори, уикІалэхэми, ппхъухэми, 
уипщылІ хъулъфыгъэхэми бзылъфыгъэхэми, лэуй
хэу, хымэ цІыф лъэпкъмэ ащыщхэу, ибэу, шъуза
бэу уикъалэмэ адэсхэми мэфэкІым шъущычэф. 

*  16:10 Ижъырэ джуртыбзэкІэ тхыгъэ Іэпэрытхым зэрэхэтыр: „тхьэ
мафэхэм ямэфэкІ“.

15 Зиусхьаным Ежь къыхихыщт чІыпІэм уи Зиусхьа
нэу Тхьэм пае мэфиблэ щыгъэмэфэкІ. Уи Зиусхьа
нэу Тхьэм лэжьыгъэ бэгъуагъэмкІи сыдрэ нэмыкІ 
уиІоф пстэукІи ынэшІу къыпщыфэнышъ, угушІощт
ба! 16 Хьалыгъу мыкІу-мыпшым имэфэкІ, Хыныгъом 
имэфэкІ, Чэлхэм ямэфэкІ хэбгъэунэфыкІынхэм пае, 
хъулъфыгъэу уиІэр зэкІэ илъэсым къыкІоцІ щэ уи 
Зиусхьанэу Тхьэм Ежь къыхихыщт чІыпІэм кІон
хэшъ, Ащ ыпашъхьэ щихьанхэ фае. Зыгори ІэнэкІэу 
Зиусхьаным ыпашъхьэ ихьэ хъущтэп. 17 Уи Зиусхьа
нэу Тхьэм ынэшІущыфэныгъэкІэ хэти ыгъотыгъэ 
мылъкум елъытыгъэу ащ щыщ Іахьэр тын къыз
дерэхь.

ХьыкумышІхэр
18 Уи Зиусхьанэу Тхьэм къыуитырэ къалэ пэпчъ 

хьыкумышІхэмрэ лІакъомэ яІэшъхьэтетыщтхэмрэ 
щытегъахьэх. Ахэм цІыфхэм яІофхэр зафэу зэхарэ
фых. 19 Хьыкумым пцІы хэмыусыхь, зэфагъэ зыхэгъэлъ. 
Къуалъхьэм зынэ плъэхэрэр нэшъу ешІыхэшъ, зафэхэм 
яІоф зэщегъакъошъ, къуалъхьэр къаІымых. 20 Уи Зиус
хьанэу Тхьэм уиунэенэу къыуитырэ чІыгум ущыпсэу
ным пае шъыпкъэм, шъыпкъэ закъом, тетэу Іофхэр 
зэхэфых.

21 Уи Зиусхьанэу Тхьэм фэбгъэпсыгъэ къурмэншІы
пІэм дэжь Ашэрэ тхьэнэпцІым пае агъэлъэпІэрэ чъыг
хэр щымыгъэтІыс, 22 шъхьащэ зыфашІырэ агъэлъэпІэрэ 
мыжъо пкъэухэри щымыгъэуцу. Уи Зиусхьанэу Тхьэм а 
зэкІэ ылъэгъу хъурэп».



Хэбзэ тхыжьыгъэр 17:1–17:7

75

 
ЯпшІыкІублэнэрэ шъхьэр

ТхьэнэпцІыхэм шъхьащэ афэзышІыхэрэр

17 1 Мосэ етІани ариІуагъ: «Дагъо горэ зиІэ былымхэр 
е мэл-пчэнхэр шъуи Зиусхьанэу Тхьэм къурмэн 

фэшъумышІых, сыда пІомэ ар АщкІэ емыкІушху.
2 Шъуи Зиусхьанэу Тхьэм къышъуитырэ къалэмэ 

ащыщ горэм шъуи Зиусхьанэу Тхьэм къемыкІущтхэр 
ыпашъхьэ щишІэу, Ащ дэшъушІыгъэ зэзэгъыныгъэр 
ыукъоу хъулъфыгъэ е бзылъфыгъэ горэ къыдэкІмэ, 3 сэ 
къышъуфэсшІыгъэ унашъом пэшІуекІоу, хэтми зыгорэ 
нэмыкІ тхьэхэм афэлажьэу, ахэм е тыгъэм, е мазэм, е 
ошъогу жъуагъохэм шъхьащэ афишІэу 4 икъэбар зызэ
хэшъухыкІэ, а Іофыр тэрэзэу зэхэшъуф. Ар шъыпкъэу 
къызычІэкІыкІэ, ащ фэдэ емыкІушхо Израилым ща
шІагъэу зыжъугъэунэфкІэ, 5 ар зышІэгъэ хъулъфыгъэр е 
бзылъфыгъэр къалэм идэхьэпІэ къэлапчъэхэу хьыкумыр 
зыщашІырэм* адэжь къешъущалІи, мыжъокІэ шъуеозэ, 
шъуукІ.

6 Зылъэгъугъэ нэбгыритІум е щым яшыхьаткІэ цІы
фыр шъуукІ хъущт, ау зы нэбгырэ закъом ишыхьаткІэ 
хэти шъуукІ хъущтэп. 7 ШъуукІ зыхъукІэ, шыхьатхэр ары 
апэ дэдэ еонхэ фаер, етІанэ – адрэ цІыфхэр. Бзаджэр 
зыхэжъугъэкІодыкІ.

*  17:5 Пэсэрэ зэманым ижъырэ джуртхэм мы чІыпІэр яхьыкумшІы
пІэщтыгъ. Ижъырэ джуртыбзэкІэ тхыгъэ Іэпэрытхым гущыІэхэу 
«хьыкумыр зыщашІырэм» хэтхэп.

Хьыкумым щызэхэфыгъое Іофхэр
8 УкІын Іофым, зэдэон е фыкъуагъэхэм яхьылІэгъэ 

Іофхэр арми, язэхэфын къин къышъуфэхъумэ, зэдаохэрэр 
шъуи Зиусхьанэу Тхьэм къыхихыщт чІыпІэм къешъу
щалІэх. 9 Лэуй лІакъом щыщ къурмэнышІхэу, хьыку
мышІэу а уахътэм къышъухэтыщтхэм адэжь шъукІуи, 
шъуяупчІ. Хьыкумым щызэдаштагъэр ахэм къышъуаІощт. 
10 Ахэм хьыкумым щызэдаштагъэу Зиусхьаным къыхи
хыщт чІыпІэм къыщаІощтым тетэу шъо шъузекІон фае. 
КъышъуаІорэр зэкІэ дэх имыІэу зэрэжъугъэцэкІэным 
шъуфэсакъ. 11 Ахэм шъузыфагъэсэщт хабзэм тетэу зэкІэ 
шъушІэ, зэдаштагъэу къышъуаІощтыр жъугъэцакІэ. Ащ 
джабгъумкІи сэмэгумкІи шъудэмых. 12 Шъуи Зиусхьа
нэу Тхьэм а чІыпІэм щыфэлэжьэрэ къурмэнышІым е 
хьыкумышІым къыІорэм емыдэІурэр укІыгъэн фае. 
Бзаджэр Израилым ижъугъэкІодыкІ! 13 ЦІыфхэм зэкІэ
ми ар зызэхахкІэ, лъэшэу ыгъэщынэнхэшъ, тапэкІэ ащ 
фэдэ зекІуакІэр ракужьыщтэп.

Пачъыхьэр зэрыгъозэщт хабзэр
14 Шъуи Зиусхьанэу Тхьэм шъуиунэенэу къышъуиты

рэ чІыгум шъуихьэу, ар шъуубытыгъэу, шъущыпсэузэ, 
къышъогъэтІысэкІыгъэ адрэ цІыф лъэпкъ пстэумэ афэ
дэу шъори пачъыхьэ тежъугъахьэ шъушІоигъо зыхъукІэ, 
15 тежъугъэхьан фаер шъуи Зиусхьанэу Тхьэм къыхихы
щтыр ары. Ар шъуицІыф лъэпкъ щыщын фае. Хымэ цІыф 
лъэпкъым щыщыр, шъуицІыф лъэпкъ къыхэмыкІыгъэр, 
шъуашъхьагъ ижъугъэуцо хъущтэп. 16 Пачъыхьэм шы бащэ 
иІэнэу щытэп, ахэм джыри зэрахигъэхъонэу цІыфхэр Мы
сырым ыгъакІо хъущтэп. Зиусхьаным къышъуиІуагъэба: 

„Мы гъогумкІэ ащ жъугъэзэжьыщтэп!“ 17 Пачъыхьэм 
ыгу зэокІыгъэ мыхъуным пае шъуз бащэ иІэнэу щытэп. 
Тыжьыни дышъи бащэу ащ иІэнэу щытэп. 18 Пачъыхьа
гъум зытехьэкІэ, лэуй къурмэнышІхэм адэжь щыІэ мы 
хабзэр ежь пае тхылъыпІэм тыритхэн фае. 19 ИгъашІэм ар 
ыдэжь щерэІыгъ, ерэдж, джаущтэу и Зиусхьанэу Тхьэм 
иунашъохэр ыгъэцэкІэнэу, щынагъо фыриІэу Ар ыгъэлъэ
пІэнэу, мы хабзэм итхэгъэ гущыІэ пстэури шапхъэхэри дэх 
имыІэу ыгъэцэкІэнэу зэригъэшІэщт. 20 Илъэпкъэгъухэм 
ежь анахьышІоу зыкъыщэрэмыхъужь, мы хабзэм джаб
гъумкІи сэмэгумкІи дэрэмых. Джащыгъум ежьми къы
хэкІыщтхэми пачъыхьагъур Израилым бэрэ щаІыгъыщт».

 
ЯпшІыкІуенэрэ шъхьэр

Лэуй къурмэнышІхэм яІахьэхэр

18 1 Мосэ ипсалъэ лъигъэкІуатэзэ, къыІуагъ: «Лэуйхэм 
ащыщ къурмэнышІхэм – Лэуй лІакъом зэрэщы

тэу – Израил адрэ къытекІыгъэхэм афэмыдэу яунаеу 
чІыгу Іахьэ е кІэн Израилым щыряІэщтэп. Ахэм яІа
хьэр* Зиусхьаным фагъэнэфэгъэ къурмэнгъэстхэр ары, 
джары зэрэщыІэщтхэри. 2 Ялъэпкъэгъухэм афэдэу ахэм 
яунаеу Іахьэ яІэщтэп. Зиусхьаным къызэригъэгугъа
гъэхэм тетэу Ар ахэм яунэе Іахь. 3 ЦІыфхэм былымхэр 
е мэл-пчэнхэр къурмэн ашІымэ, ахэр зием псэушъхьэмэ 
аблэбгъухэр, ажэпкъыхэр, аныбэхэр къурмэнышІхэм 

*  18:1 Ижъырэ джуртыбзэкІэ тхыгъэ Іэпэрытхым зэрэхэтыр: „яунаер“

аратын фае. 4 Лэжьыгъэу, санэу, зэйтынэу апэ Іушъухы
жьыгъэхэр, мэл-пчэнхэм апэрэ щыгъом къатешъухыгъэ 
цыр къурмэнышІхэм шъо яшъутын фае. 5 Лэуйхэмрэ 
ахэм къахэкІыщтхэмрэ сыдигъуи ыпашъхьэ итынхэуи 
Ежь ЫцІэ фэлэжьэнхэуи шъуи Зиусхьанэу Тхьэм шъуи
лІэкъо пстэумэ ахиушъхьафыкІыгъэхэба.

6 Израилым ит къалэмэ ащыщ горэм дэс лэуир ащ 
дэкІэу, ежь шІоигъоу Зиусхьаным къыхихыщт чІы
пІэм зыкІокІэ, 7 адрэ илъэпкъэгъу лэуйхэу Зиусхьаным 
ыпашъхьэ ит пстэумэ афэдэу, ар и Зиусхьанэу Тхьэм 
ыцІэкІэ ащ щылэжьэн фит. 8 Ятэ иунэгъо мылъку ыщи, 
ащ кІихыгъэу ахъщэ иІэу щытми, адрэ лэуйхэм афэдэу 
ежьми Іахьэ тефэн фае.

НэмыкІ лъэпкъхэм яхабзэхэм защыдзыегъэныр
9 Шъуи Зиусхьанэу Тхьэм къышъуитырэ чІыгум шъузи

хьэкІэ, ащ ис цІыф лъэпкъхэм яхэбзэ емыкІушхохэм 
шъуакІырымыплъ. 10 Зыкъорэ е зыпхъурэ машІокІэ къур
мэн зышІыхэрэр, усэрэжъхэр, джэнчыдзхэр, къэхъущтхэр 
къязыІохэрэр, удыхэр, 11 нэпх зышІыхэрэр, джынапцІэхэм 
апыщагъэхэр, щымыІэжьхэр упчІэжьэгъу зышІыхэрэр 
къышъухэрэмытых. 12 Хэти ащ фэдэхэр зышІэрэр Тхьэм 
игущыкІыгъу, джа хэбзэ емыкІушхомэ къахэкІэу шъуи 
Зиусхьанэу Тхьэм а цІыф лъэпкъхэр шъукІэлъырифы
щтых. 13 Мыхъун зи жъубгъодэмылъэу шъуи Зиусхьанэу 
Тхьэм ыпашъхьэ шъуитын фае.

Пегъымбарым ехьылІагъ
14 Шъо ижъугъэкощыкІыщт цІыф лъэпкъхэр джэ

нчыдзхэмрэ усэрэжъхэмрэ ядэІух. Ау шъуи Зиусхьанэу 
Тхьэм ахэр шъо къышъуфидэрэп. 15 Шъуи Зиусхьанэу 

Тхьэм сэщ фэдэу, шъуилъэпкъэгъоу пегъымбар къы
шъуфигъэкІощт. Джащ шъуедэІу. 16 Синай къушъхьэм 
дэжь шъукъызщызэІукІэгъэгъэ мафэм шъуи Зиусхьанэу 
Тхьэр къыжъудэгущыІэнэу, мэшІошхори шъулъэгъунэу 
ащ нахьыбэрэ шъуфэмыежьэу зэшъоІом, ар дэдэр арба 
шъуи Зиусхьанэу Тхьэм шъузфелъэІугъагъэри. 17 Ащ дэ
жьым Зиусхьаным сэ къысиІуагъ: „Ахэм аІорэр тэрэз. 
18 Ощ фэдэу, ялъэпкъэгъоу, Сэ ахэм пегъымбар къафэ
згъэкІощт. СигущыІэхэр ащ ыбзэгу къытеслъхьащт, 
ариІон фаеу Сэ къесІощтхэр зэкІэ ахэм ащ ариІожьыщт. 
19 СигущыІэхэу Сэ СцІэкІэ а пегъымбарым ариІощтым 
зыгорэ къыземыдэІукІэ, ащ фэдэ цІыфыр Сэр-Сэрэу 
згъэпщынэщт. 20 Ау Сэ унашъо къызэрэфэсымышІыгъэр 
Сэ СцІэкІэ ариІонэу езыкущт пегъымбарыр е нэмыкІ 
тхьэмэ ацІэкІэ гущыІэщт пегъымбарыр укІыгъэн фае“. 
21 ШъугукІэ зэшъуІожьын ылъэкІыщт: „Зиусхьаным 
къымыІуагъэр сыдэщтэу къэтшІэн тлъэкІыщта?“ 22 Пе
гъымбарым Зиусхьаным ыцІэкІэ къыІуагъэр зымыхъукІэ, 
къызымышъыпкъэжькІэ, а гущыІэр Зиусхьаным къы
бгъодэкІыгъэп. А пегъымбарым ежь рикуи ар къыІуагъ. 
Ащ шъущымыщын».

 
ЯпшІыкІубгъонэрэ шъхьэр

ЗыкъэухъумэжьыпІэ къалэхэр

19 1 Мосэ цІыфхэм джыри ариІуагъ: «Шъуи Зиусхьа
нэу Тхьэм шъуиунэенэу зичІыгухэр шъуубыты

рэ цІыф лъэпкъхэр ыгъэкІодэу, ахэр шъо ишъуфыхэу 

якъалэхэмрэ яунэхэмрэ псэупІэ зышъушІыкІэ, 2 шъуи 
Зиусхьанэу Тхьэм шъуиунэенэу къышъуитырэ чІыгум 
къэлищ щыжъугъэнаф. 3 Ахэм яуалІэу гъогухэр* жъугъэп
си, хэти цІыф зыукІыгъэр якІужьын ылъэкІынэу, шъуи 
Зиусхьанэу Тхьэм шъуиунэенэу шъуІэ къырилъхьэрэ 
чІыгур шъолъырищэу зэтешъуут.

4 ЦІыф зыукІыгъэр зыкъыгъэнэжьынэу шъхьэегъэ
зыпІэкІэ а къалэмэ ащыщ екІужьын зилъэкІыщтыр 
ымышІахэу ар ІэкІэукІагъэмэ, ыукІыгъэмрэ ежьырырэ 
ащ ыпэкІэ зэпыйхэу щымытыгъэмэ ары. 5 ЦІыфым гъусэ 
иІэу пхъэ къыхащынэу мэзым кІуагъэхэу, чъыгыр къы
риупкІынэу обзэгъур къызеІэтым, обзэгъушъхьэр къы
шІози, игъусэ тефи ыукІыгъэмэ, ар а къалэхэм ащыщ 
екІужьынышъ, ищыІэныгъэ къыгъэнэжьын ылъэкІыщт. 
6 Армырмэ лъышІэжьыр лъэшэу губжыгъэу ащ зыкІэ
лъежьэкІэ, гъогур зэрэкІыхьэм къыхэкІэу кІахьэмэ, 
ыукІын ылъэкІынба. Ау ыукІыгъэмрэ ежьырырэ ыпэ
кІэ зэпыигъэхэпышъ, зыукІыгъэм аджалыр тефэрэп. 
7 Джары а къэлищыр жъугъэнэфэнхэу унашъо къыз
кІышъуфэсшІырэр. 8 Шъуи Зиусхьанэу Тхьэм тятэжъ
хэм гущыІэ пытэ къызэрадишІыгъэм тетэу шъуІэ илъ 
чІыгухэм къахигъахъоу, ахэр къызэригъэгугъэгъэхэ 
чІыгур зэрэщытэу шъуиунэенэу шъуІэ къызырилъхьэ
кІэ, 9 сэ джы къышъосІорэ унашъохэр дэх имыІэу жъу
гъэцакІэхэу, шъуи Зиусхьанэу Тхьэр шІу шъулъэгъоу, 
Ащ игъогухэм сыдигъуи шъуарыкІомэ, – джащыгъум а 
къэлищым джыри къэлищ ахэжъугъахъу. 10 Шъуи Зиус
хьанэу Тхьэм шъуиунэенэу къышъуитырэ чІыгум лъы 

*  19:3 Ижъырэ джуртыбзэкІэ тхыгъэ Іэпэрытхым мыщ дэжьым мэ
хьанэу щыриІэн ылъэкІыщт: „язэпэчыжьагъэ къэшъуши“.

хыер зэрэщамыгъэчъэнэуи лъэу агъэчъагъэр шъуилажьэ 
зэрэмыхъунэуи джаущтэу шъушІы. 11 Ау зыгорэм илъэ
пкъэгъу фэмылъэгъущтыгъэу ащ пэтІыси, тебани, ыукІи, 
етІанэ а къалэхэм ащыщ екІужьыгъэмэ, 12 укІакІор зы
щыпсэущтыгъэ къалэм инахьыжъ упчІэжьэгъухэм ащ 
лъарэгъакІохи, зыдэчъэжьыгъэ къалэм къырарэщыжь, 
укІакІор ыукІыжьынэу лъышІэжьым ар рарэтыжь. 13 Ащ 
шъугу ешъумыгъэгъу! ТапэкІэ шъуиІофхэр зэкІэ зэрэ
дэгъунэу лъы хыем игъэчъэн хэлъ псэкІодыр Израилым 
ижъугъэкІодыкІыпэн фае.

ЧІыгу гъунапкъэхэм узэрафэсакъыщтыр
14 Шъуи Зиусхьанэу Тхьэм шъуиунэенэу къышъуитыгъэ 

чІыгум шъуятэжъхэм щагъэуцугъэ пэсэрэ гъунапкъэхэр 
лъышъумыгъэкІуатэх.

Шыхьатхэм яхьылІагъ
15 БзэджэшІагъэ е мышІапхъэ горэм пае агъэмы

сэрэ цІыфыр зы нэбгырэ ишыхьаткІэ хьыкум пшІы
нэу щытэп. Гъэмысэным хабзэмкІэ лъапсэ иІэн зи
лъэкІыщтыр нэбгыритІу е щы шыхьатэу щыІэмэ ары. 
16 Шыхьат нэпцІым лажьэ зимыІэр ыгъэмысэ зыхъукІэ, 
17 тІури Зиусхьаным къыхихыщт чІыпІэм къешъущалІи 
къурмэнышІхэу, хьыкумышІхэу а уахътэм къышъу
хэтыщтхэм апашъхьэ ижъугъэуцох. 18 ХьыкумышІхэм 
Іофыр егугъупэхэзэ зэхафи, шыхьатым пцІы ыусы
гъэу, илъэпкъэгъу ымышІагъэр тырилъхьагъэу къы
зычІагъэщкІэ, 19 илъэпкъэгъу ришІэнэу ыгу хэлъыгъэр 
ежьым ешъушІэжь. Бзаджэр зыхэжъугъэкІодыкІын 
фае! 20 Адрэхэм зэкІэми ар зызэхахкІэ, лъэшэу щынэн
хэшъ, тапэкІэ шъуащыщ горэми ащ фэдэ бзэджагъэ 

ышІэжьыщтэп. 21 Гуегъуныгъэр къызтешъумыгъакІу: 
псэм пае псэ птын фае. Нэм пае нэ, цэм пае цэ, Іэм пае 
Іэ, лъакъом пае лъакъо».

 
ЯтІокІэнэрэ шъхьэр

ЗэошІыным пылъ унашъохэр

20 1 Мосэ ипсалъэ лъигъэкІотагъ: «Пыим шъуезэонэу 
шъузыкІокІэ, шыхэр, ку псынкІэхэр, шъо шъуием 

нахьыбэ хъурэ дзэр зышъулъэгъухэкІэ, шъукъэмыщт. 
Мысырым шъукъизыщыжьыгъэ шъуи Зиусхьанэу Тхьэр 
шъуигъусэба! 2 Заор ежъугъэжьэным ыпэкІэ къурмэ
нышІым зэолІхэм закъыферэгъази 3 къерэІу: „КъэдаІу, 
израил лъэпкъыр! Непэ шъуипыйхэм шъуязэощт. Шъу
гухэр шъумыгъэкІодых, шъумыщын, шъукъэмыщт, 
шъумыгуІэжь! 4 Шъуи Зиусхьанэу Тхьэр шъуигъус, шъощ 
пае пыим Ар езэонышъ, шъуатыригъэкІощт“. 5 Іэшъхьэ
тетхэм дзэм рарэІу: „Шъуащыщ горэм унакІэ ыгъэпси 
унэчІэхьажь ымышІыгъэмэ, ядэжь орэкІожь. Армырмэ, 
заом хэкІодэн ылъэкІыщтышъ, иунэ нэмыкІ горэм унэ
чІэхьажьыр щишІыщт. 6 Сэнашъхьэ зыгъэтІысыгъэу, ащ 
къыпыкІагъэр къыпичыжьынэу игъо имыфагъэри ядэжь 
орэкІожь. Армырмэ, заом хэкІодэн ылъэкІыщтышъ, 
исэнашъхьэ къыпыкІагъэр нэмыкІ горэм пичыжьыщт. 
7 Шъуащыщ горэм къэщэн гъэгугъагъэ иІэу, ау ар къы
щэнэу игъо имыфагъэмэ, ядэжь орэкІожь. Армырмэ, 
заом хэкІодэн ылъэкІыщтышъ, пшъашъэр нэмыкІым 
ыщэщт“. 8 ЕтІанэ Іэшъхьэтетхэм зэолІхэм араІон фае: 

„Шъуащыщ горэ щтапхэу е гукІодыпхэу щытмэ, икъэ
рэбгъагъэкІэ илъэпкъэгъухэр зэрэдимыгъэхынхэм пае 
ядэжь орэкІожь“. 9 Іэшъхьэтетхэм зэолІхэм араІощтыр 
къызаухкІэ, дзэпащэхэр арэгъэнафэх.

10 Шъузтебэнэщт къалэм шъузекІуалІэкІэ, къышъо
мызэожьэу зыкъытынэу ыпэ рапшІэу ар хэжъугъад. 
11 Къэлэдэсхэр къезэгъхэу къэлапчъэхэр къызышъу
фыІуахкІэ, ахэм зэкІэми шъощ пае егъэзыгъэкІэ Іоф 
арэшІ. 12 Къалэм зыкъымытэу, къышъозэожьынэу зыты
риубытэкІэ, ар къэшъудзыхь. 13 Шъуи Зиусхьанэу Тхьэм 
къалэр шъуІэ къызырилъхьэкІэ, дэс хъулъфыгъэхэр зэкІэ 
чатэкІэ шъуукІых. 14 Бзылъфыгъэу, сабыеу, былымэу, нэ
мыкІэу а къалэм къыдэнагъэхэр къонтхъы шъушІымэ 
хъущт. Шъуипыйхэм яещтыгъэу шъуи Зиусхьанэу Тхьэм 
къышъуитыгъэ пстэури жъугъэфедэ. 15 КъышъогъэтІы
сэкІыгъэ цІыф лъэпкъхэм япсэупІэу щымыт къалэхэу 
къышъупэчыжьэу щыІэ пстэуми джар яшъушІ. 16 Ау 
шъуи Зиусхьанэу Тхьэм шъуиунэенэу къышъуитырэ 
чІыгум ит къалэхэм адэс цІыф лъэпкъхэм ащыщ гори 
псэоу къэжъугъанэ хъущтэп. 17 Шъуи Зиусхьанэу Тхьэм 
ибгыбзэ ателъышъ, Ащ унашъо къызэрэшъуфишІыгъэу 
хьатхэр, амэрхэр, къэнаІанхэр, пэрыцхэр, еуйхэр, еусхэр 
зэкІэ зэхэшъуукІ. 18 Армырмэ яхэбзэ емыкІушхохэу ахэр 
ятхьэхэм зэрафэлажьэхэрэм шъуарагъэсэнышъ, шъуи 
Зиусхьанэу Тхьэм ыпашъхьэ псэкІод щышъушІэщт. 
19 Къалэр шъуштэнэу шъугу хэлъэу, ар къэдзыхьагъэу 
бэрэ шъуІыгъымэ, ащ иІэгъо-блэгъухэм чъыгхэр ащи
шъумыупкІ. Ахэм къапыкІэхэрэр шъушхы, ау чъыгхэр 
ишъумыупкІ. Шъофым ит чъыгхэр цІыфхэп ныІа, сыд 
пае ахэр къэдзыхьагъэхэу пІыгъын фая? 20 Пшхымэ 
хъун къызпымыкІэрэ чъыгэу шъушІэхэрэр ишъуупкІ. 

ИшъуупкІхи пыим икъалэ зыкъемытыфэ ащ икъэдзы
хьанкІэ псэолъапхъэу жъугъэфедэх».

 
ЯтІокІэнэрэ зырэ шъхьэр

Амыгъэунэфыгъэ укІыныгъэхэр

21 1 Мосэ цІыфхэм ариІуагъ: «Шъуи Зиусхьа
нэу Тхьэм шъуиунэенэу къышъуитырэ чІыгум 

укІыгъэу цІыф горэ шъофым къыщырагъотагъэу, ар 
зыукІыгъэр амышІэ зыхъукІэ, 2 шъуинахьыжъ упчІэ
жьэгъухэмрэ хьыкумышІхэмрэ къэрэкІохи, укІыгъэр 
зыдэщылъым къыпэгъунэгъу къалэхэм анэс гъогууанэ
хэр арэш. 3 УкІыгъэм нахь къыпэгъунэгъу къалэм ина
хьыжъ упчІэжьэгъухэм Іоф зэрамыгъэшІагъэу, бжьы 
зытырамылъхьэгъэ танэр къыхарэщ. 4 Амыжъуагъэу, 
лэжьыгъэ зыщыхамылъхьагъэу псы зыдэчъырэ кІэим 
танэр арэщи, джа чІыпІэм ащ ыпшъэ тыкъ щышІуарэ
кІыкІ. 5 Лэуй къыхэкІыгъэхэу шъуи Зиусхьанэу Тхьэм 
Ежь фэлэжьэнхэуи Ежь ыцІэкІэ цІыфхэм анэшІу аща
фэнэуи къахихыгъэ къурмэнышІхэр къэрэкІохи, ахэм 
зэдаштагъэм тетэу зэкІэ зыфызэнэкъокъухэри фыкъуа
гъэхэм яхьылІэгъэ сыдрэ Іофи зэхарэф. 6 Хьадэр къы
зщагъотыгъэм нахь къыпэгъунэгъу къалэм инахьыжъ 
упчІэжьэгъухэм а кІэим щыІэ псы игъукІыгъэм зыпшъэ 
тыкъ щышІуакІыкІыгъэ танэм ышъхьагъ аІэхэр ща
рэтхьакІ. 7 Ахэм къарэІу: „Мы цІыф укІыгъэм ылъ тэ 
тІэхэмкІэ дгъэчъагъэп, ар зэрагъэчъагъэри тынэхэмкІэ 
тлъэгъугъэп. 8 О, Зиусхьан, О уилъэпкъэу, пщылІыпІэм 

къипщыжьыгъэ израил цІыфхэр ухыих. Лъы хыеу агъэ
чъагъэм пае О уилъэпкъэу, израил цІыфхэм мысагъэр 
къатемыгъаф“. Ащыгъум а лъым пае мысагъэр ахэм 
къатефэщтэп. 9 Зиусхьаным къекІущтыр шъошІэшъ, 
лъы хыем игъэчъэн хэлъ псэкІодыр джаущтэу зыте
шъохыжьы.

Бзылъфыгъэ гъэрыр къызэрэпщэщтыр
10 Шъуипыйхэм шъуапэшІуекІоу зао зышъушІыкІэ, 

шъуи Зиусхьанэу Тхьэм ахэр шъуІэ къырилъхьанхэшъ 
гъэры шъушІыщтых. 11 Гъэрхэм ахэтэу бзылъфыгъэ дахэ 
горэ шъуащыщ ыгу рихьынышъ, ар шъузкІэ ыштэ шІои
гъоу хъун ылъэкІыщт. 12 Ащыгъум ар шъуадэжь къащэ. 
Ащ ышъхьэ ерэупси, ыІэбжъанэхэри перэупкІ, 13 гъэ
рым ищыгъынхэр зыщерэхи, ятэ-янэхэр ыгъаеу мазэрэ 
уиунэ ерэс. Ащ ыуж ыдэжь уихьанышъ, илІ ухъун, ежь 
шъуз къыпфэхъун ылъэкІыщт. 14 Ащ уфэмыежь хъумэ, 
зыфаем зэрэкІонэу шъхьафит шІыжь. Ар егъэзыгъэкІэ 
шъуз пшІыгъэшъ, япщи пщылІы пшІи хъущтэп.

Щыпэлъфым ифитыныгъэ ехьылІагъ
15 ЛІы горэм шъузитІу иІэу, зыр шІу ылъэгъоу, 

адрэр имыкІасэмэ, шъузитІуми шъаохэр къыфалъфы
гъэу, щыпэлъфыр имыкІасэм фигъотыгъэмэ, 16 кІэ
ныр ишъаомэ афигощын зыхъукІэ, имыкІэсэ шъузым 
ыкъо щыпэлъф Іахьэр римытэу, шІу ылъэгъурэм ыкъо 
риты хъущтэп. 17 ИмыкІэсэ шъузым фигъотыгъэ кІа
лэр зэрэщыпэлъфым еуцолІэнышъ, мылъкоу иІэм 
ищэнитІу ащ ритын фае. Ежь ихъулъфыгъэ кІуачІэ 
апэрэ шыхьатэу фэхъурэр джа шъаор арышъ, щыпэлъ
фым ифитыныгъэ ащ ий.

КІэлэ мыдаІом ехьылІагъ
18 Шъуащыщ горэм икІалэ зигъэкъаигъэу, къапэуцу

жьэу, яти яни афэмыІорышІэу, ахэм сыд раІуагъэми 
къямыдэІу зыхъукІэ, 19 ятэрэ янэрэ ар къалэм инахьыжъ 
упчІэжьэгъухэм адэжь къэлэ дэхьапІэм хэлъ къэлапчъэхэм 
къырарэщалІи, 20 нахьыжъ упчІэжьэгъухэм арарэІу: „Ти
кІалэ зегъэкъаигъэ, къытпэуцужьы, къытфэІорышІэрэп, 
ешъокІо-ешхакІу“. 21 Джащыгъум къалэм дэсхэм зэкІэми 
ар мыжъозэхаокІэ арэукІ. Бзаджэр зыхэжъугъэкІодыкІ! 
Къэбарыр зэрэизраил лъэпкъэу зэхихынышъ, къыгъэ
тІыгурыгущт.

БзэджашІэм ихьадэ ехьылІагъ
22 ЦІыфым укІ зыфытеплъхьан фэе бзаджэ ышІа

гъэу, ар аукІи, ихьадэ пхъэм пышъулъагъэмэ, 23 хьа
дэр пхъэм зэрэпылъагъэу чэщым къэбгъанэ хъущ
тэп, а мэфэ дэдэм ар бгъэтІылъын фае. Пхъэм пы
лъагъэм Тхьэм ибгыбзэ телъба! Шъуи Зиусхьанэу 
Тхьэм шъуиунэенэу къышъуитырэ чІыгум емыкІу 
ешъумых».

 
ЯтІокІэнэрэ тІурэ шъхьэр

Уилъэпкъэгъу узэрэдэІэпыІэщтыр

22 1 Мосэ ипсалъэ лъигъэкІотагъ: «Уилъэпкъэгъу 
горэм ицу е имэл гъощагъэу плъэгъумэ, ахэм 

уаблэмыкІэу зием дэжь фыжьых. 2 Ахэр зиер чыжьэу 



Хэбзэ тхыжьыгъэр 22:3–22:12

87

щэпсэумэ е ар умышІэмэ, шъуадэжь къэфхи, зиер 
къалъэкІофэ уищагу дэгъэтых. Джащыгъум ахэр ащ 
ептыжьын фае. 3 Джары пшІэщтыр щыдымкІи, щы
гъынымкІи, уилъэпкъэгъу шІокІодыгъэу зэкІэ къэ
бгъотыгъэмкІи. Ащ ублэкІ хъущтэп. 4 Уилъэпкъэгъу 
ищыд е ицу гъогум щызэхэфагъэу плъэгъумэ, уаблэ
мыкІ. Ахэм якъэгъэтэджыжьынкІэ уилъэпкъэгъу дэ
ІэпыІ.

НэмыкІ хабзэхэр
5 Бзылъфыгъэм хъулъфыгъэ щыгъын, хъулъфы

гъэм бзылъфыгъэ щыгъын зыщалъэ хъущтэп – уи 
Зиусхьанэу Тхьэм хэти ащ фэдэ зышІэрэр игущы
кІыгъу. 6 Гъогум урыкІозэ бзыу набгъо чъыг горэм те
тэу е чІыгум щышІыгъэу уапэ къызифэкІэ, набгъом 
бзыу щырхэр исэу е кІэнкІэхэр илъмэ, анэр кІэнкІэ
хэм атесмэ е щырхэм ахэсмэ, ищырхэр зэригъусэу ар 
къэмышт. 7 Анэр тІупщыжьи, щырхэр къаштэ. Джау
щтэу зыпшІыкІэ, уиІофхэр дэгъущт, гъэшІэ кІыхьи 
ухъущт.

8 Унэ пшІы зыхъукІэ, унашъхьэм ынэзхэр къэшІыхьэх* 
зыгорэ унашъхьэм къефэхэу ыукІымэ, ар о уилажьэ зэрэ
мыхъужьынэу. 9 Чылэпхъэ зэфэшъхьафхэр уисэнэшъхьэ
шІапІэ хэмыпхъэх, армырмэ ащ къыхэпхыжьырэр зэкІэ 
Тхьэм фэбгъэшъошэн фае. 10 Цумрэ щыдымрэ зэдыкІэ
шІагъэхэу умыжъу. 11 Цы-чэтэн Іуданэхэм ахэшъыкІыгъэу 
щыгъынхэр зыщымылъэх. 12 УакІыб ибдзэрэ уитехъон 
ыкъопиплІ кІыцэхэр афэшІ.

*  22:8 Израилым унашъхьэхэр зэшъхьэзашъоу щашІыхэшъ, цІыфхэр 
ахэм къызэрямыфэхынэу унэшъхьэ нэзхэр къашІыхьэх.

Хъулъфыгъэм ишъуз зэригъэмысэрэм изэхэфын
13 ЛІы горэм къыщи, шъузым кІыгъугъэу фэмылъэ

гъужьэу, 14 „Мы бзылъфыгъэр къэсщагъ, ау сызыкІэ
гъум, мыпшъашъэу къычІэкІыгъ“ ыІозэ, мыхъун ри
ІуалІэзэ, пцІы ыус зыхъукІэ, 15 пшъашъэм ятэрэ янэрэ 
апхъу зэрэпшъэшъагъэм ишыхьат къалэм инахьыжъ 
упчІэжьэгъухэу къэлапчъэхэм адэжь щыІэмэ арагъэ
лъэгъунэу къарэхь. 16 Пшъашъэм ятэ нахьыжъ упчІэ
жьэгъухэм арерэІу: „Спхъу мы цІыфым ишъузынэу ес
тыгъ, ау ар джы фэмылъэгъужь хъугъэ. 17 Джы спхъу 
нэпэнчъэу, мыпшъэшъагъэу ыІозэ, егъэмысэ. Ау ар 
зэрэпшъэшъагъэм ишыхьатыр мары“. Пшъашъэр зы
телъыгъэ пІэтедзэр къалэм инахьыжъ упчІэжьэгъухэм 
арарегъэлъэгъу. 18 Джащыгъум къалэм инахьыжъ уп
чІэжьэгъухэм а лІыр агъэпщынэн фае. 19 Тыжьынэу 
шэкъылишъэ* ытыжьын фаеу джа лІым тырарэлъхьи, 
къэщэнэу зыгорэми ымыгъэнэфэгъэ пшъашъэу Из
раилым щыщым имыфэшъуашэр зэрэриІолІагъэм 
пае, тазырыр пшъашъэм ятэ рарэтыжь. Ар ежь шъу
зэу къыфэрэни, къыгъэшІэщтым хэкІыжьын фимытэу 
орэхъу.

20 Ау зыфигъэмысэрэр шъыпкъэу, зэрэпшъэшъагъэм 
шыхьат фэхъурэр щымыІэмэ, 21 ар ятэ иунэ пчъэІупэ 
къыІуарэщэжьи, къэлэдэсхэм джа чІыпІэм мыжъозэ
хаокІэ щарэукІ. Израилым емыкІушхокІэ щалъытэрэр 
ащ ышІагъ: ятэ иунэ зэрисэу хэтэкІуагъ. Бзаджэр зы
хэжъугъэкІодыкІ!

*  22:19 Ижъырэ джуртхэм шэкъылыр пщэлъэ шапхъэу яІагъ. Зы 
пщэлъэ шапхъэм тыжьынэу грамм 11-м ехъу къещэчы.

ЗэкІыгъуныгъэхэм яхьылІэгъэ хабзэхэр
22 Хъулъфыгъэр имышъузым голъэу зытыраубытэкІэ, 

тІури укІыгъэн фае. Бзаджэр Израил ижъугъэкІодыкІ! 
23 Хъулъфыгъэр нэмыкІым къэщэнэу фагъэнэфэгъэ 
пшъашъэр къалэм къыщыпэкІэфагъэу ащ зыкІыгъукІэ, 
24 тІури къалэм идэхьэпІэ къэлапчъэхэм къяшъущалІэхи 
мыжъозэхаокІэ шъуукІы: пшъашъэр – къэлэ кІоцІым 
дэтыгъэ нахь мышІэми, ІэпыІэгъу къыфэхъунхэу зэ
рэмыкууагъэм, хъулъфыгъэр – нэмыкІым къэщэнэу 
фагъэнэфагъэм ынапэ зэрэтырихыгъэм апае. Бзаджэр 
зыхэжъугъэкІодыкІ!

25 Хъулъфыгъэм нэмыкІ горэм къэщэнэу фагъэнэфэгъэ 
пшъашъэр къэлэ кІыбым къыщыпэкІэфагъэу, ыубытэу 
ынапэ зытырихкІэ, ар зышІэгъэ хъулъфыгъэр ары ныІэп 
укІыгъэн фаер. 26 Пшъашъэр шъумыгъэпщынэ, зыфэу
укІын зыпари ащ ышІагъэп. Ащ къехъулІагъэр лІы горэ 
зытебани аукІыгъэм къыщышІыгъэм фэд. 27 Хъулъфы
гъэр нэмыкІ горэм къэщэнэу фагъэнэфэгъэ пшъашъэу 
шъофым къыщыпэкІэфагъэм тебэнагъэба, ар кууагъэми, 
ІэпыІэгъу къыфэхъун ыгъотыгъэп.

28 Хъулъфыгъэм къэщэнэу фамыгъэнэфэгъэ пшъа
шъэр къыпэкІафэу, ащ емыкІу зырихкІэ, ахэр зызэ
тыраубытэхэкІэ, 29 а пшъашъэм ынапэ тырихыгъэшъ, 
ащ ятэ пшъэшъэ уасэу шэкъыл шъэныкъо тыжьынэу 
ритынышъ, шъузэу къыщэжьын фае. Ежь къыгъэшІэ
щтым хэкІыжьын фимытэу орэхъу. 30 Хэти янэ нэмыкІ 
шъузэу ятэ иІэр къыщэу, тым ынапэ тырих хъущтэп».*

*  22:30 Ижъырэ джуртыбзэкІэ тхыгъэ Іэпэрытхым мыр я 23-рэ 
шъхьэм и 1-рэ ус.

ЯтІокІэнэрэ щырэ шъхьэр

Тхьэм ыцІэкІэ къызэІукІэхэрэм ахахьэ  
мыхъущтхэр

23 1 Мосэ цІыфхэм ариІуагъ: «ЗиукІытапІэ щы
тІагъэу е пыупкІыгъэу щыт хъулъфыгъэр 

Тхьэм ыцІэкІэ къызэІукІэрэ израил цІыфхэм ахахьэ 
хъущтэп. 2 Хэбзэнчъэу къэхъугъэри ащ къыхэкІыгъэ
хэри япшІэнэрэ лІэужым нэс Тхьэм ыцІэкІэ къызэ
ІукІэрэ израил цІыфхэм ахахьэхэ хъущтэп. 3 Іамон 
е моабхэм цІыфмэ ащыщхэри ахэм къахэкІыгъэхэ
ри япшІэнэрэ лІэужым нэс Тхьэм ыцІэкІэ къызэ
ІукІэрэ израил цІыфхэм ныбжьи ахахьэхэ хъущтэп. 
4 Шъо гъогум шъутет зэхъум ахэм гъомлапхъи пси 
къышъупагъохыгъагъэхэп ныІа! ЕтІани Мэсэпэта
мым итемыр-тыгъэ къохьэпІэ лъэныкъокІэ щыІэ 
Пэтор къалэм щыщэу БэІор ыкъо БэлыІам къы
шъуагъэбгынэу ахэм къащэгъагъэба! 5 Ау шъуи Зиус
хьанэу Тхьэр БэлыІам едэІугъэп, шъощ пае бгыбзэр 
нэшІущыфэныгъэу ышІыжьыгъ, сыда пІомэ шъуи 
Зиусхьанэу Тхьэм шІу шъуелъэгъу. 6 Арышъ, шъу
щэІэфэ ахэм мамырырэ шІугъэрэ зыхагъотэн зыпа
ри ныбжьи афэшъумышІ. 7 Ау едом цІыфыр щышъу
мыгъэзый, ар шъуилъэпкъэгъуба! Ихэгъэгу шъуи
сыгъэшъ, мысыр цІыфри щышъумыгъэзый. 8 Мы 
лъэпкъхэм ящэнэрэ лІэужым къахэкІыщтхэр Тхьэм 
ыцІэкІэ къызэІукІэрэ израил цІыфхэм ахэхьанхэ 
алъэкІыщт.

ДзэуцупІэм игъэкъэбзэн
9 Пыим шъуезэонэу шъузыкІокІэ, хабзэмкІэ мыкъэ

бзэ пстэуми защышъуухъум. 10 Шъуащыщ хъулъфыгъэ 
горэ чэщым къехъулІагъэм къыхэкІэу мыкъабзэ хъу
гъэмэ, дзэуцупІэм дэрэкІ. Ар дзэуцупІэм къыдэхьажь 
хъущтэп. 11 Ау пчыхьэ зэрэхъоу зерэгъэпскІи, тыгъэр 
зыкъохьажькІэ къерэгъэзэжь. 12 ДзэуцупІэм дэдзыгъэу, 
щагу шъущикІынэу чІыпІэ шъуиІэн фае. 13 Хэти щагу 
икІынэу зыщетІысэхырэм машэ щитІынышъ, щэуакІор 
рычІиухъумэжьынэу къазгъыр цІыкІу зыдерэІыгъ. 14 Шъуи 
Зиусхьанэу Тхьэм шъукъиухъумэнэу, пыйхэри шъуІэ 
къырилъхьанхэу къышъухэтыба. Ащ емыкІу къышъу
химылъэгъоными ыкІыб къышъуфимыгъэзэными пае, 
шъуидзэуцупІэ зэрэлъэпІэнэу ар къэбзэн фае».

Хэхьажьыгъэ пщылӀхэр
15 Мосэ етІани къыІуагъ: «ПщылІыр нэмыкІ хэгъэгу 

къикІыжьи, зиунаем къыІэпыкІыжьыгъэу шъхьэегъэ
зыпІэкІэ къызышъокІужькІэ, ар зием ешъумытыжь. 
16 Ар къышъухэрэс, шъуикъалэмэ ащыщэу ежь зыфаеу 
къыхихыгъэм щэрэпсэу. Ар ешъумыгъэз.

ХэтэкІонымкІэ тхьэнэпцІыхэм уафэлажьэ 
зэрэмыхъущтыр

17  ХэтэкІонымкІэ тхьэнэпцІыхэм афэлэжьэрэ 
бзылъфыгъэхэмрэ хъулъфыгъэхэмрэ израил цІыф
хэм ахэтыхэ хъущтэп. 18 Бзылъфыгъэ, хъулъфыгъэ* 
хэтакІохэм къышъуатыжьырэ ахъщэр тхьэлъанэ 

*  23:17 Ижъырэ джуртыбзэкІэ тхыгъэ Іэпэрытхым зэрэхэтыр: „хьэ“

горэхэм апае шъуи Зиусхьанэу Тхьэм и Унэ шъумы
хьы. Шъуи Зиусхьанэу Тхьэм а тІури игущыкІыгъох.

Іахьэтедзэ зиІэ чІыфэхэр
19 Іахьэтедзэ яІэу къыуитыжьынэу ахъщи, гъомлапхъи 

е нэмыкІ гори уилъэпкъэгъу чІыфэу емыт. 20 Шъуиунэенэу 
шъуубытыщт чІыгум шъуи Зиусхьанэу Тхьэм шъушІэрэ 
пстэумкІи ынэшІу къыщыщъущифэным пае, Іахьэтедзэ 
зиІэ чІыфэр уилъэпкъэгъу израил цІыфым емыт, ау хы
мэ лъэпкъ щыщым ар ет.

21 Уи Зиусхьанэу Тхьэм тхьэлъанэ дэпшІыгъэмэ, умы
гъэгужъоу ар гъэцэкІэжь, уи Зиусхьанэу Тхьэр ар зэрэ
бгъэцэкІэжьыным Іо хэмылъэу къыкІэдэощт, ори псэкІод 
пшІагъэу хъущт. 22 Тхьэлъанэ умышІыгъэмэ, псэкІо
дышІагъэ уиІэу хъущтэп. 23 Тхьэлъанэу пшІыгъэхэр, уи 
Зиусхьанэу Тхьэр о пшІоигъоу зэрэбгъэгугъагъэхэр Іо 
хэмылъэу бгъэцэкІэжьынхэ фае. 24 Зыгорэм исэнэшъхьэ
шІапІэ ухахьэмэ, ащ къыпыкІагъэр зыогъэшхэкІыфэ къы
щыпшх хъущт, ау уиматэ зыпари къимылъхь. 25 Зыгорэм 
ихьасэ ухахьэмэ, лэжьыгъашъхьэхэр къыщыуугъойхэ 
хъущт, ау гъупчъэкІэ ащ ухэмыІ».

 
ЯтІокІэнэрэ плІырэ шъхьэр

УзэхэкІыжьыным ехьылІэгъэ хабзэр

24 1  Мосэ джыри къыІуагъ: «Хъулъфыгъэм 
бзылъфыгъэр къыщэу, ау етІанэ ыгу щызы

гъэкІын горэ хилъэгъуагъэмэ, ащ зэрэхэкІыжьыгъэм 

ишыхьатэу тхылъыпІэ тхыгъэ ритынышъ, къыри
гъэкІыжьын ылъэкІыщт. 2 Ар икІыжьэу, нэмыкІ го
рэм дэкІожьэу, 3 ятІонэрэу зыдэкІуагъэми ыгу къыщы
кІэу, ащи зэрэхэкІыжьыгъэм ишыхьатэу тхылъыпІэ 
тхыгъэ къыритэу къыригъэкІыжьмэ е а лІыр лІэмэ, 
4 бзылъфыгъэр нэмыкІ хъулъфыгъэ кІыгъугъэшъ, апэ
рэ лІэу къизыгъэкІыжьыгъагъэм къыщэжьын ылъэ
кІыщтэп, ар ЗиусхьанымкІэ емыкІушху. Шъуи Зиус
хьанэу Тхьэм шъуиунэенэу къышъуитырэ чІыгум 
емыкІу ешъумых.

КъэзыщэгъакІэм ехьылІэгъэ унашъохэр
5 Хъулъфыгъэм къыщэгъакІэмэ, ар заом бгъакІо е 

нэмыкІ пшъэрылъ гори фэпшІы хъущтэп. Иунэ исэу 
къыщэгъэ шъузыр ыгъэрэзэным пае, илъэсым къыкІоцІ 
ар шъхьафитын фае.

6 ЧІыфэм пае шэсэу шъхьал мыжъуитІур е ышъхьа
гъырэ шъхьал мыжъор къаІыпх хъущтэп, ар цІы
фым ищыІэныгъэ зэпхыгъэр шэсэу къыІыпхыным 
ычІыпІ.

7 Израил цІыфмэ ащыщэу илъэпкъэгъу зытыгъуи, 
пщылІ зышІи, ар языщагъэр къызыхагъэщыкІэ, ащ 
фэдэ тыгъуакІор укІыгъэн фае. Бзаджэр зыхэжъугъэ
кІодыкІ!

8 ЗыгорэкІэ шъоджэузыр* къышъухахьэмэ, шъусакъ, 
лэуйхэм ащыщ къурмэнышІхэм шъузыфагъэсэщтыр зэкІэ 
дэх имыІэу жъугъэцакІэ. КъышъуаІонэу сэ унашъо ахэм 

*  24:8 Ижъырэ джуртыбзэкІэ тхыгъэ Іэпэрытхым мы чІыпІэм зи
гугъу къыщишІырэ шъоджэузыр нэмыкІ кІышъо уз зэфэшъхьаф
хэми афэгъэхьыгъ.

къафэсшІыгъэр шъуегугъузэ жъугъэцакІэ. 9 Мысырым 
шъукъикІыжьыгъэу, гъогум шъутетэу шъукъакІозэ, 
шъуи Зиусхьанэу Тхьэм Мерэм къыришІэгъагъэр зы
щышъумыгъэгъупш*.

10 Уилъэпкъэгъу чІыфэ горэ ептыгъэу, ащ пае шэсыр 
къыІыпхынэу ядэжь узыкІокІэ, иунэ уимыхь. 11 Щагум 
къыщыуцуи, чІыфэр зэптыгъэм шэсыр щагум къып
фырерэх. 12 А цІыфыр тхьамыкІэмэ, ишэс шъуадэжь 
къэбгъанэу учъыенэу умыгъолъыжь. 13 Шэсыр щыгъэу 
ар зэрэчъыенэу, тыгъэр къомыхьажьызэ етыжь. Джащы
гъум ар къыпфэрэзэщт, уи Зиусхьанэу Тхьэми ыпашъхьэ 
шъыпкъагъэ щыуиІэщт.

14 ЫпкІэ ратызэ Іоф зышІэу, тхьамыкІэу, сэдэкъэхэ
дзэу хэгъэгум ит шъуикъалэмэ адэсхэр, уилъэпкъэгъуми 
е хымэ лъэпкъ щыщми, нэпч имыфэх. 15 ТхьамыкІэшъ, 
ищыІэныгъэ а лэжьапкІэм епхыгъэшъ, а мэфэ шъып
къэм, тыгъэр къомыхьажьызэ, илэжьапкІэ ащ етыжь. 
Армырмэ ощ пае Зиусхьаным етхьаусыхылІэнышъ, псэ
кІодыр о къыптефэщт.

16 ЯкІалэхэм апае тыхэм, тыхэм апае якІалэхэм укІ 
атеплъхьэ хъущтэп. Шъхьадж бзэджагъэу ышІагъэм пае 
укІ тырарэлъхь.

17 Хымэ лъэпкъ щыщми ибэми яфитыныгъэхэр умы
укъох, шъузабэм ищыгъын шэсэу къыІымых. 18 Ори 
Мысырым пщылІэу узэрисыгъэри уи Зиусхьанэу Тхьэм 
пщылІыпІэм укъызэрэрищыжьыгъэри зыщымыгъэгъупш. 
Арышъ, джар пшІэнэу унашъо къыпфэсэшІы.

*  24:9 Мосэ зэрэпэуцужьыгъэм пае Тхьэм шъоджэ узыр Мерэм 
пщыныжьэу къытырилъхьагъ. Мыщ ехьылӀагъэу еплъ „Мосэ 
ияплІэнэрэ тхылъ“: 12:10

19 Уихьасэ Іупхыжьызэ бганэ горэ пщыгъупши губгъом 
къибгъэнагъэмэ, ар къипщыжьынэу умыгъэзэжь. Уи 
Зиусхьанэу Тхьэм пшІэрэ пстэумкІи ынэшІу къызэрэ
пщыфэнэу, хымэ лъэпкъым щыщым, ибэм, шъузабэм ар 
къафэрэн. 20 Зэйтынхэр чъыгхэм къапыуутыжь зыхъу
кІэ, а зы къутамэр тІо умыгъэсысы. Ащ къыпынагъэхэр 
хымэ лъэпкъым щыщым, ибэм, шъузабэм къафэрэн. 
21 Сэнашъхьэр къэуугъоижь зыхъукІэ, бжалэхэм къа
пыунагъэхэр къыпымычыжьых. Ахэр хымэ лъэпкъым 
щыщым, ибэм, шъузабэм къафэрэнэх. 22 Ори Мысырым 
пщылІэу узэрисыгъэр зыщымыгъэгъупш. Арышъ, джар 
пшІэнэу унашъо къыпфэсэшІы».

 
ЯтІокІэнэрэ тфырэ шъхьэр

Утын зытефэрэ бзэджашІэр

25 1 Мосэ ипсалъэ лъигъэкІотагъ: «ЦІыфхэм азыфагу 
зэнэкъокъу къихьэмэ, яІоф хьыкумым щызэха

рэфи, зафэр арэухыи лажьэ зиІэр арэгъэмыс. 2 Лажьэ 
зиІэм утын ехыгъэнэу къытефэмэ, хьыкумышІым уна
шъо ерэшІи, ежь щытэу ар арэгъэгъолъи, ибзэджэшІа
гъэ елъытыгъэу къылэжьыгъэ огъу пчъагъэр рарэх. 3 Ау 
уилъэпкъэгъу бащэрэ зэреуагъэхэм къыхэкІэу зэкІэми 
янэрылъэгъоу укІытагъо зэрэхэмыфэнэу, огъу тІокІи
тІум ехъу рарэмых.

Псэушъхьэхэм якъэухъумэн
4 Лэжьыгъэр зэрэуутыжьырэ цум ыжэ зэфэмышІ.

Лъфыгъэ зимыІэ шъузабэр
5 ЗэшитІур зэхэсэу щыІэхэзэ, зыр шъао къыкІэ

мынэу лІагъэмэ, щымыІэжьым ишъузабэ хымэ хъу
лъфыгъэ дакІо хъущтэп. ИлІэу щымыІэжьым ыш ар 
къерэщэжьи, пщыкъор ыш ычІыпІэ ерэуцожь. 6 Апэрэ 
шъаоу бзылъфыгъэм къыфэхъущтыр щымыІэжьым 
ыцІэ Израилым зэрэщымыкІодынэу ащ ибынкІэ 
алъытэщт. 7 Ау а хъулъфыгъэр ыш ишъузыгъэр къы
щэнэу фэмыемэ, бзылъфыгъэр къалэм идэхьапІэ орэ
кІуи, нахьыжъ упчІэжьэгъухэм арерэІу: „Сипщыкъо 
ыш ыцІэ Израилым зэрэщымыкІодынэу, ащ ычІы
пІэ иуцонэу фаеп“. 8 Джащыгъум къалэм инахьыжъ 
упчІэжьэгъухэр къырагъэшІунэу ащ къеджэнхэ фае. 
Ар къыщэнэу фэмыеу ыІозэ, къемыуцуалІэ зыхъукІэ, 
9 нахьыжъ упчІэжьэгъухэр зэрэщытхэзэ, ыш ишъузабэ 
ащ ерэкІуалІи, ицокъитІу яз къыщерэхи, ынэгу кІэ
рэужъунтхи къерэІу: „Ыш иунагъо зэтезымыгъэуцо
жьырэм рашІэрэр джары“. 10 А цІыфым бынэу къы
хэкІыщтхэм аулъэпцІыгъэм къыхэкІыгъэхэкІэ ягугъу 
Израилым щашІыщт.

Зэзэорэ хъулъфыгъэхэмрэ бзылъфыгъэмрэ
11 ХъулъфыгъитІу зэзаохэзэ, тІум яз ишъуз къакІоу, 

илІ къезаорэм щиухъумэным пае, Іабэу ащ иукІытапІэ 
зетхъокІэ, 12 ыІэ пыупкІ. Гуегъуныгъэр къызтемыгъакІу.

Шэпхъэ, щэчэлъэ зафэхэр
13 Зэфэмыдэхэу гырытІу – зыр нахь онтэгъоу, адрэр нахь 

псынкІэу къыздемыхьакІ. 14 Уиунэ зэфэмыдэхэу пщэлъи
тІу, зыр инэу, адрэр цІыкІоу, ерэмыт. 15 Уи Зиусхьанэу 

Тхьэм уиунэенэу къыуитырэ чІыгум бэрэ ущыпсэуным 
пае, уигыри уипщалъи яшапхъэхэр тэрэзэу щэрэтых. 
16 Хэти ащ фэдэхэр зышІэу, зыгъапцІэхэрэр уи Зиусхьа
нэу Тхьэм игущыкІыгъу.

Іамэлыкъ цІыфхэр зэрагъэпщынэщтхэр
17 Мысырым шъукъикІыжьыгъэу гъогум шъутет зэ

хъум, Іамэлыкъхэм къышъуашІагъэр зыщышъумы
гъэгъупш. 18 КъышъупэгъокІхи, шъуакІыбкІэ къикІ
хи, шъо шъупшъыгъэу, кІуачІэ шъуимыІэжь зэхъум, 
шъуауж къинагъэхэр зэкІэ зэхаукІагъэх. А Іамэлыкъ
хэр Тхьэми щыщынагъэхэп. 19 Шъуи Зиусхьанэу Тхьэм 
шъуиунэенэу къышъуитырэ чІыгум мамырэу шъущы
псэоу, къышъогъэтІысэкІыгъэщт пыйхэм шъукъамы
гъэгумэкІынэу зишІыкІэ, Іамэлыкъхэм ацІэ агу къэ
мыкІыжьынэу ошъо чІэгъым щахэшъутхыкІыжь. Зы
щышъумыгъэгъупш!»

 
ЯтІокІэнэрэ хырэ шъхьэр

Лэжьыгъэхэм ащыщ апэрэ Іахьэхэр

26 1 Мосэ лъэпкъым риІуагъ: «Уи Зиусхьанэу Тхьэм 
уиунэенэу къыуитырэ чІыгур уубытэу, ащ 

узитІысхьэкІэ, 2 уи Зиусхьанэу Тхьэм уиунэенэу къы
уитырэ чІыгум зэкІэ щыулэжьыгъэхэм яапэрэ Іахьэхэр 
матэм илъхьэхи, уи Зиусхьанэу Тхьэм Ежь ЫцІэ зэпхы
гъэнэу къыхихыщт чІыпІэм кІо. 3 А уахътэм къурмэны
шІэу уиІэщтым еІу: „Узыфэлэжьэрэ Зиусхьанэу Тхьэм 

тятэжъхэм къаритынэу гущыІэ пытэ зыфишІыгъэ чІы
гум сыкъызэрэсыгъэр сыфэразэу Тхьэм ыпашъхьэ непэ 
къыщэсэІожьы“. 4 КъурмэнышІым матэр пІихынышъ, 
уи Зиусхьанэу Тхьэм икъурмэншІыпІэ ыпашъхьэ ри
гъэуцощт. 5 О уи Зиусхьанэу Тхьэм ыпашъхьэ уитэу 
къаІо: „Тятэжъ пІашъэр кощырыпсэу арамэу щытыгъ. 
ЦІыфыбэ мыхъурэ куп игъусэу Мысырым кІуи, кощы
рыпсэоу исыгъ. Ащ цІыф лъэпкъышхо, лъэпкъ кІо
чІэшхо, пчъагъэмкІэ бэ хъоу къыщыхэкІыгъ. 6 Ау мы
сырхэр тэ къытфэдэигъэх, тагъэпщылІыгъ, ткІуачІэ 
къымыхьырэ Іофыр егъэзыгъэкІэ тагъашІэщтыгъ. 7 Ар
ти тятэжъхэм я Зиусхьанэу Тхьэм куо мэкъэшхокІэ те
лъэІуи, Ащ тыкъызэхихыгъ, титхьамыкІагъи, ткІуачІэ 
къымыхьырэ ІофшІэным тызэрэпылъри, тызэрэегъэ
зыгъэри къылъэгъугъэх. 8 Зиусхьаным гъунэ зимыІэ 
илъэшыгъэрэ ыкІуачІэрэкІэ, гуих тхьамыкІэгъошхокІэ, 
гъэунэфыпІэхэмкІэ, шІэгъошІагъэхэмкІэ Мысырым 
тыкъырищыжьыгъ. 9 Ащ мыщ тыкъыщагъ, щэмрэ 
шъоумрэ зыщычъэхэрэ мы чІыгур къытитыгъ. 10 Джы 
мары, ти Зиусхьан, О къысэптыгъэ чІыгум къытесхыгъэ 
апэрэ лэжьыгъэхэр къыпфэсхьыгъэх“. Уи Зиусхьанэу 
Тхьэм ыпашъхьэ матэр игъэуцуи, Ащ шъхьащэ фэшІ. 
11 Уи Зиусхьанэу Тхьэм зэкІэ шІоу къышъуфишІагъэмэ 
шъуакІэгушІузэ, ори уиунагъуи, лэуйхэри, хымэ цІыф 
лъэпкъмэ ащыщэу къышъухэсхэри зэрэшъуигъусэхэу, 
шъучэф.

12 Лэуйхэу, хымэ цІыф лъэпкъмэ ащыщхэу, ибэу, 
шъузабэу уикъалэ дэсхэм афикъун шхын зэряІэнэу, 
ящэнэрэ илъэсым, зэкІэ лэжьыгъэу къэпхьыжьы
гъэхэм япшІэнэрэ Іахьэхэр зыщыхаушъхьафыкІхэрэ 
илъэсым, ахэр зяптыкІэ, 13 уи Зиусхьанэу Тхьэм еІу: 

„О унашъо къызэрэтфэпшІыгъэу, Іахьэ лъапІэр сиунэ 
къисхи лэуйхэм, хымэ цІыф лъэпкъмэ ащыщхэм, ибэ
мэ, шъузабэмэ ястыгъ. О уиунашъохэр сыукъуагъэхэп, 
ахэм ащыщ гори зыщызгъэгъупшагъэп. 14 Сынэшхъэеу 
Іахьэ лъапІэм щыщ зыпари сшхыгъэп, сымыкъабзэу 
ащ щыщ горэми сынэсыгъэп, щымыІэжьмэ апаи ясты
гъэп. Си Зиусхьанэу Тхьэм седэІугъ, О уиунашъохэр 
зэкІэ згъэцэкІагъэ. 15 УипсэупІэ лъапІэу уашъом къе
плъыхи, къахэпхыгъэ О уилъэпкъэу Израили, тятэжъ
хэм гущыІэ пытэ къызэрадэпшІыгъагъэу, тиунэенэу 
къытэптыгъэ чІыгоу щэмрэ шъоумрэ зыщычъэхэрэми 
унэшІу къащыф“».

Зиусхьаным ихабзэхэм ягъэцэкІэн
16 Мосэ джыри ариІуагъ: «Шъуи Зиусхьанэу Тхьэм а 

шапхъэхэмрэ хэбзэ гъэунэфыгъэхэмрэ дэх имыІэу шъу
гухэмрэ шъупсэхэмрэкІэ шъуафэшъыпкъэу жъугъэцэ
кІэнэу непэ унашъо къышъуфешІы. 17 Зиусхьаныр – Ар 
шъо зэрэшъуи Тхьэр, Ащ игъогухэм шъузэратетыщтыр, 
ишапхъэхэр, иунашъохэр, ихэбзэ гъэунэфыгъэхэр зэ
рэжъугъэцэкІэщтхэр, Ащ шъузэредэІущтыр непэ къэ
шъуІуагъ. 18 Ежь игъэгугъэныгъэкІэ, шъо Ащ дунаим 
тет адрэ цІыф лъэпкъ пстэуми Ежь иунэе Іахьэ лъапІэу 
шъущытынэу, шъурилъэпкъынэу шъукъызэрахихыгъэри 
иунашъохэр зэкІэ зэрэжъугъэцэкІэн фаери Зиусхьаным 
джы къышъуиІуагъ. 19 Ащ къыгъэшІыгъэ цІыф лъэпкъ 
пстэуми шъукъызэрахиІэтыкІыщтри, шъуцІэ дахэкІэ 
зэраригъэІощтри, щытхъуи, лъытэныгъи зэрэшъуи
гъэгъотыщтри, Ежь шъукъызэригъэгугъагъэуи шъуи 
Зиусхьанэу Тхьэм илъэпкъ лъапІэу шъузэрэщытыщтри 
къыІуагъэх».

КъэнаІаным зэрихьащтхэм пылъ унашъохэр
(я 27:1-рэ – я 28:68-рэ шъхьэхэр)

 
ЯтІокІэнэрэ блырэ шъхьэр

Тхьэм ихабзэхэу мыжъобгъумэ атетхагъэхэр

27 1 Мосэ Израилым инахьыжъ упчІэжьэгъухэр 
игъусэхэу цІыфмэ унашъо афишІыгъ: «Не

пэ унашъоу къышъуфэсшІыхэрэр зэкІэ жъугъэца
кІэ. 2 Иордан псыхъом шъузэпырыкІэу, шъуи Зиус
хьанэу Тхьэм шъуиунэенэу къышъуитырэ чІыгум 
шъузихьэкІэ, мыжъошхохэр жъугъэуцуи, етІэфкІэ 
жъугъэлэжьых. 3 Шъуи Зиусхьанэу Тхьэм шъуиунэе
нэу къышъуитырэ чІыгум, щэмрэ шъоумрэ зыщы
чъэхэрэ чІыгоу, шъуятэжъмэ я Зиусхьанэу Тхьэм 
шъукъызэригъэгугъагъэм шъуихьаным пае, Иор
дан шъузызэпырыкІыкІэ, Тхьэм мы и Хабзэ зэкІэ 
игущыІэхэр ахэм атешъутх. 4 Иордан шъузэпыры
кІэу, непэ сэ къызэрэшъосІуагъэм фэдэу, а мыжъо
хэр Іэбал къушъхьэм зытежъугъэуцохэкІэ, етІэф 
ащышъуфэжь. 5 Шъуи Зиусхьанэу Тхьэм пае къур
мэншІыпІэ мыжъохэм ахэшъушІыкІ. Мыжъохэр 
гъучІым хэшІыкІыгъэ Іэмэ-псымэхэмкІэ шъумыуІу
чІых. 6 Шъуи Зиусхьанэу Тхьэм пае къурмэншІыпІэ 
мыжъо мыуІучІыгъэхэм ахэшъушІыкІи, шъуи Зиус
хьанэу Тхьэм пае къурмэнгъэстхэр ащ щышъушІ. 

7 Мамыр къурмэнхэр ащ щышъушІ, шъуи Зиус
хьанэу Тхьэм ыпашъхьэ ахэр щышъушх, шъущы
чэф. 8 Мыжъоу жъугъэуцущтмэ Тхьэм мы и Хабзэ 
игущыІэхэр зэкІэ къихыгъошІоуи зэхэугуфыкІыгъо
шІоуи атешъутх».

9 ЕтІанэ Мосэ лэуйхэм ащыщ къурмэнышІхэр игъу
сэхэу зэрэизраил лъэпкъэу ариІуагъ: «Израилыр, зыпа
ри умыІоу моу къэдаІу! Уи Зиусхьанэу Тхьэм илъэпкъ 
джы ухъугъ. 10 Уи Зиусхьанэу Тхьэм едэІу, Ащ ихабзэхэу, 
ишэпхъэ гъэунэфыгъэхэу непэ узыфэзгъасэхэрэр зэкІэ 
гъэцакІэ».

МыдаІохэрэм къащышІыщтыр
11 А мэфэ дэдэм Мосэ цІыфхэм унашъо афи

шІыгъ: 12 «Иордан шъузызэпырыкІыкІэ, Гъэрызым 
къушъхьэм тетхэу цІыфхэм шІу къадэхъунэу Зиус
хьаным елъэІущтхэр ЩымІон, Лэуй, Ехъуд, Исса
шхар, Юсыф, Бинямин ялІакъохэр ары. 13 Рубэн, 
Гъад, Ащэр, Зэбулун, Дан, Нафталый ялІакъохэр 
Іэбал къушъхьэм дэкІоенхэшъ, бгыбзэхэр къаІощт. 
14 Лэуйхэм зэрэ Израилэу зэхихэу мэкъэ ІэтыгъэкІэ 
къаІощт:

15 „Къытерэф бгыбзэр Зиусхьаным шІоемыкІу
шхо тхьэ сурэтыр мыжъом, пхъэм е гъучІ горэм ахэ
зышІыкІэу, ІэшІагъэ зиІэм ышІыгъэр чІыпІэ шъэф 
щызыгъэуцурэм“.

Зэрэлъэпкъэу къызэдерэІу: „Амин!“*
16 „Къытерэф бгыбзэр ятэ е янэ анапэ тезыхырэм!“

*  27:15 Ижъырэ джуртыбзэкІэ мы гущыІэм къикІырэр: „Орэхъу!“

Зэрэлъэпкъэу къызэдерэІу: „Амин!“
17 „Къытерэф бгыбзэр илъэпкъэгъу ичІыгу гъунапкъэ 

телъ мыжъор лъызыгъэкІуатэрэм!“
Зэрэлъэпкъэу къызэдерэІу: „Амин!“
18 „Къытерэф бгыбзэр нэшъум гъогур тэрэзэу езымы

гъэлъэгъурэм!“
Зэрэлъэпкъэу къызэдерэІу: „Амин!“
19 „Къытерэф бгыбзэр хымэ лъэпкъ щыщым, ибэм, 

шъузабэм яфитыныгъэхэр зыукъорэм!“
Зэрэлъэпкъэу къызэдерэІу: „Амин!“
20 „Къытерэф бгыбзэр ятэ ишъуз гогъуалъхьэу, ятэ 

ынапэ тезыхырэм!“
Зэрэлъэпкъэу къызэдерэІу: „Амин!“
21 „Къытерэф бгыбзэр хьайуаным гуахьэрэм!“
Зэрэлъэпкъэу къызэдерэІу: „Амин!“
22 „Къытерэф бгыбзэр ятэкІэ е янэкІэ ышыпхъу 

гуахьэрэм!“
Зэрэлъэпкъэу къызэдерэІу: „Амин!“
23 „Къытерэф бгыбзэр ишІугуащэ гуахьэрэм!“
Зэрэлъэпкъэу къызэдерэІу: „Амин!“
24 „Къытерэф бгыбзэр нэмыкІ цІыфыр шъэфэу зы

укІырэм!“
Зэрэлъэпкъэу къызэдерэІу: „Амин!“
25 „Къытерэф бгыбзэр лажьэ зимыІэр ыукІынэу, лъыр 

ыгъэчъэнэу къуалъхьэ къаІызыхырэм!“
Зэрэлъэпкъэу къызэдерэІу: „Амин!“
26 „Къытерэф бгыбзэр мы хабзэм къыІорэр зымыгъэ

цакІэу, ар зыукъорэм!“
Зэрэлъэпкъэу къызэдерэІу: „Амин!“»

ЯтІокІэнэрэ ирэ шъхьэр

ДаІорэм шІоу къыдэхъущтхэр

28 1 Мосэ израил лъэпкъым риІуагъ: «Уи Зиусхьанэу 
Тхьэм уедэІоу, непэ унашъоу къыпфэсшІыхэрэр 

зэкІэ дэх имыІэу бгъэцакІэмэ, уи Зиусхьанэу Тхьэм ду
наим тет цІыф лъэпкъ пстэуми уакъыхиІэтыкІыщт. 2 Уи 
Зиусхьанэу Тхьэм уедэІумэ, мы нэшІущыфэныгъэхэр 
зэкІэ уиІэщт.

3 АщыуиІэщт нэшІущыфэныгъэ къалэхэми губгъохэми.
4 УиІэщт нэшІущыфэныгъэ бынэу къыпхэкӀыхэрэм

кӀи, блэжьырэ чІыгумкІи, уибылымхэмкІи, уицухэмкІи, 
уимэл-пчэн ІэхъогъухэмкІи.

5 ЯІэщт нэшІущыфэныгъэ уиматэхэми уилъэтэны
лъэхэми.

6 ЯІэщт нэшІущыфэныгъэ уикъэгъэзэжьыни уидэ
кІыни.

7 ЗыкъыппэзыІэтырэ уипыйхэр Зиусхьаным уапашъхьэ 
щызэхигъэтэкъощтых. Ахэр зы гъогукІэ къыокІущтых, 
ау гъогуиблыкІэ ашъхьэхэр Іуахыжьыщтых.

8 Зиусхьаным ынэшІу къащыфэщт уиконхэми зэкІэ 
уиІофхэми. Уи Зиусхьанэу Тхьэм ынэшІу къыщыпщы
фэщт уиунэенэу къыуитырэ чІыгум.

9 Уи Зиусхьанэу Тхьэм иунашъохэр бгъэцакІэу, Ащ 
игъогухэм уатетмэ, гущыІэ пытэ къызэрэбдишІы
гъэу, Зиусхьаным Ежь иунэе лъэпкъ лъапІэу уишІы
щт. 10 Джащыгъум дунаим тет цІыф лъэпкъ пстэуми 
Зиусхьаным ыцІэкІэ къызэрэоджагъэхэр къалъэгъущт, 

къыпщыщынэхэуи хъущт. 11 Зиусхьаным уиунэенэу уя
тэжъхэм гущыІэ пытэ къызыфадишІыгъэ чІыгум шІугъэ 
пстэури щыуигъэгъотыщт: уикІалэхэми, уибылымхэми, 
блэжьырэ чІыгуми. 12 УичІыгу игъом ощх къытыригъэщхэ
нэу, зэкІэ пшІэрэм ынэшІу къызэращыфэнэу Зиусхьаным 
имылъку гъэтІылъыпІэу щыт уашъор къыпфызэІуихыщт. 
ЦІыф лъэпкъыбэмэ чІыфэхэр яптыщт, ау о чІыфэ къа
Іыпхыщтэп. 13 Зиусхьаным апшъэ уигъэуцущт нахь, ауж 
уишІыщтэп, уахэІэтыкІыгъэщт нахь, ачІэгъ ущыІэщтэп, 
уи Зиусхьанэу Тхьэм иунашъохэу непэ къыуасІохэрэр 
уафэсакъэу, уадэмыхэу бгъэцакІэмэ, 14 унашъоу непэ 
къыуасІорэмэ ащыщ горэми джабгъумкІи сэмэгумкІи 
удэмыхымэ, нэмыкІ тхьэхэм ауж уихьэу, бгъэлъапІэхэу 
ахэм шъхьащэ афэмышІымэ.

УмыдэІоным къыкІэлъыкІощт бгыбзэхэр
15 Ау уи Зиусхьанэу Тхьэм уемыдэІоу, Ащ иунашъоу, 

ишапхъэу непэ къыуасІохэрэр зэкІэ уафэсакъэу умы
гъэцакІэхэ зыхъукІэ, мы бгыбзэхэр къыптефэнхэшъ, 
ахэм уахэтыщт.

16 Ащыптелъыщт бгыбзэр къалэхэми губгъохэми.
17 Ателъыщт бгыбзэр уиматэхэми уилъэтэнылъэхэми.
18 Птелъыщт бгыбзэр бынэу къыпхэкӀыхэрэмкӀи, 

блэжьырэ чІыгумкІи, уибылымхэмкІи, уицухэмкІи, 
уимэл-пчэн ІэхъогъухэмкІи.

19 Ателъыщт бгыбзэр уикъэгъэзэжьыни уидэкІыни.
20 Зиусхьаныр къэубгынэу, Ащ узыбгъодэкІыкІэ, Ащ 

бгыбзэрэ гузэжъогъушхорэ къыпфигъэкІощт, сыдрэ Іоф 
уфежьагъэми, омыкІодыфэ пшІэрэр къыбдигъэхъущтэп, 
джа бзэджагъэу пшІагъэм пае псынкІэу уигъэкІоды
пэщт. 21 Уиунэенэу уубытытыщт чІыгум Зиусхьаным 

утыремыгъэкІодыкІыпэфэ, емынэ шІуцІэр къыпфи
гъэкІощт. 22 Зиусхьаным жъэгъэузыр, плъыр-стыр узыр, 
техьагъу узыр, жъоркъыр, огъур, жьыбгъэ стырыр, лэ
жьыгъэр зыгъэкІодырэ узыр къыпфигъэкІощтых. Уя
мыкІодыпэфэ ахэм укъабгынэщтэп. 23 Уашъхьагъ ит 
уашъор джэрзым, узытет чІыгур гъучІым афэдэ хъу
щтых. 24 Зиусхьаным уихэгъэгу ощхым ычІыпІэ сапэр 
къыщыригъэтэкъохыщт, омыкІодыпэфэ, сапэр уашъом 
къетэкъохыщт.

25 Зиусхьаным пыйхэр къыптыригъэкІощтых. Зы гъо
гукІэ ахэм уякІущт, ау гъогуиблыкІэ ахэм пшъхьэ къа
кІэлъырыпхыжьыщт, къыохъулІагъэм дунаим тет цІыф 
пстэумэ агучІэ ригъэзыщт. 26 ЗэкІэ ошъогу бзыухэмрэ 
чІыгум тет хьэкІэ-къуакІэхэмрэ уихьадэхэр ашхыжьы
щтых, ахэр акІэлъырызыфын гори щыІэщтэп. 27 Зиусхьа
ным мысыр щын узыр, бэгу узыр, кІышъо уз бзаджэр, 
шъохъу-тІэхъу узыр зыбгъэхъужьын умылъэкІынэу къып
фигъэкІощтых. 28 Зиусхьаным зэкІокІыныгъэр къыпфи
гъэкІощт, нэшъу уишІыщт, пшъхьэ зэІигъэхьащт. 29 Мэфэ 
щэджагъом, шІункІым хэт нэшъум фэдэу, уІэбэ-лъабэу 
узекІощт. Узпылъ Іофхэр къыбдэхъущтхэп. Мафэ къэс 
къыптебанэхэзэ, уахъункІэщт, зыгори къыбдеІэщтэп. 
30 Шъуз къэпщэщт, ау нэмыкІыр ащ кІыгъущт, унэ пшІы
щт, ау ащ ущыпсэущтэп. Сэнашъхьэ бгъэтІысыщт, ау 
къыпыкІагъэр уугъоижьыщтэп. 31 Уибыгъу плъэгъузэ 
аукІыщт, ау ащ ыл щыщ пшхыщтэп. Уищыд птыра
хынышъ, къыуатыжьыщтэп. Уимэл-пчэнхэр уипыймэ 
аратыщтых, ау зыгори къыбдеІэщтэп.

32 Пкъохэмрэ ппхъухэмрэ нэмыкІ лъэпкъ ратыщтых, 
ау зыгорэ пшІэн пфэмылъэкІэу, ахэр къэкІожьынхэм 
мафэ къэс упаплъэзэ, унэхэр игъукІыщтых. 33 УичІыгу 

къипхыжьырэ лэжьыгъэмрэ кІуачІэкІэ зэбгъэгъотыгъэм
рэ умышІэщтыгъэ цІыф лъэпкъым ышхыжьыщтых, о 
мафэ къэс уегъэзыгъэщт, хьэзаб уагъэщэчыщт. 34 Плъэ
гъурэм пшъхьэ зэрифэкІыщт. 35 Зиусхьаным плъэгуанджэ
хэри, плъапшъэхэри щын уз Іаем зэлъыригъэкІущтых, 
плъэгупашъомэ къащегъэжьагъэу пшъхьашыгу нэсэу 
зымыгъэхъужьышъунэу ащ узэлъыригъэубытыщт.

36 Зиусхьаным ори уашъхьагъ итынэу тебгъэхьащт 
пачъыхьэми цІыф лъэпкъэу ори уятэжъхэми шъумы
шІэщтыгъэм гъэрэу шъуафаригъэщэщт. Пхъэмрэ мы
жъомрэ ахэшІыкІыгъэ нэмыкІ тхьэхэм джащ шъхьащэ 
ащыфэпшІыщт. 37 КъэбаркІэ къызэфаІотэжьырэ щысэ 
дэеу, Зиусхьаным зыдэжь уифыщт цІыф лъэпкъ пстэуми 
агучІэ ригъэзэу, урякІэнэкІалъэу ущытыщт.

38 Чылапхъэ бэу чІыгум хэплъхьащт, ау лэжьыгъэр ма
цІэм ышхынышъ, уугъоижьыщтыр макІэ. 39 Сэнашъхьэр 
бгъэтІысынышъ, удэлэжьэщт, ау ар хьамлыу шхафэ 
хъунышъ, уугъоижьыщтэп, санэми уешъощтэп. 40 Узы
щыпсэурэ чІыпІэм зэфэдэкІэ зэйтын чъыгхэр къыщы
кІыщтых, ау къапыкІагъэр къыпытэкъужьынышъ, дагъэ 
зыщыпфэщтэп. 41 Къохэри пхъухэри къыпфэхъущтых, 
ау гъэрэу Іуащынхэшъ, къыпфэнэщтхэп. 42 Уичъыгхэри 
уичІыгу лэжьыгъэхэри мацІэм ыгъэкІодыщтых.

43 Хымэ цІыф лъэпкъ къыхэкІыгъэу къыпхэсыр ощ 
нахь лъэрыхьэ хъу зэпытыщт, о нахьи нахь уекІотэх зэ
пытыщт. 44 Ащ о чІыфэ къыуитыщт, ау о ащ чІыфэ еп
тыщтэп. Ар сыдырэмкІи уапэ итыщт, о ащ ыуж уитыщт.

45 Джа бгыбзэхэр зэкІэ къыпфэкІощтых. Уи Зиусхьанэу 
Тхьэм иунашъохэмрэ ишапхъэхэмрэ бгъэцэкІагъэхэпышъ, 

омыкІодыпэфэ ахэм уахэтыщт, къыптефэщтых. 46 А зэ
пстэур оркІи къыпхэкІыщтхэмкІи егъэшІэрэ гъэунэфы
пІэхэу, шІэгъошІагъэхэу щытыщт. 47 ЗыщыуишІугъом 
учэфэу, угушІоу уи Зиусхьанэу Тхьэм уфэлэжьагъэпышъ, 
48 гъаблэм ухэтэу, упсыфалІэу, упцІанэу, усэдэкъэхэдз 
тхьамыкІэу Зиусхьаным къыппэшІуигъэкІощт пыим 
уфэпщылІыщт. Ащ уемыгъэкІодыфэ гъучІым хэшІы
кІыгъэ бжьыр ппшъэ дигъэлъыщт.

49 Зиусхьаным зыбзэ умышІэрэ цІыф лъэпкъыр чыжьэу, 
чІыгум ыгъунэ, къырищынышъ, бгъэжъым фэдэу къып
тыригъэбыбэщт. 50 А цІыф лъэпкъыр гукІэгъунчъ, жъым 
шъхьэкІэфэныгъэ фишІырэп, кІэлакІэмэ шъхьас афы
риІэп. 51 Ащ уемыгъэкІодыфэ уибылымхэм къакІахъори 
уигубгъомэ къарыпхыжьыри ышхыщт. УицІыф лъэпкъ 
зэрэщытэу емыгъэкІодыфэ лэжьыгъи, сэнэ кІэфыгъакІи, 
дагъи, уибылым, мэл-пчэн Іэхъогъухэм къакІэхъощтхэри 
птырихыщтых. 52 А цІыф лъэпкъым уичІыгу ит къалэхэр 
зэкІэ къыдзыхьанхэшъ, о узыщыгугъырэ дэпкъ лъэгэ 
гъэпытагъэхэр зэхигъэтэкъощт. Уи Зиусхьанэу Тхьэм 
уиунэенэу къыуитырэ чІыгум тыдэкІи ит къалэхэр зэкІэ 
ащ къыдзыхьэхэзэ ышІыщт. 53 Пыим укъызэридзыхьагъэм 
къыхэкІэу къинышхо ухэтэу уисабыйхэр, уи Зиусхьанэу 
Тхьэм къыуитыгъэ пкъохэмрэ ппхъухэмрэ, пшхыжьы
щтых. 54 Уихъулъфыгъэхэм анахь гукІэгъушІыщтыгъэр, 
хьалэлыщтыгъэр ыши, ишъуз кІаси, псэоу къэнэжьыгъэ 
исабыйхэми нэжъыкІэ яплъыщт, 55 илъфыгъэу ежь ышхы
жьырэм щыщ ахэм аІуигъэфэщтэп. Пыим укъызэридзы
хьагъэм, зэкІэ уикъалэхэм хэкІыпІэнчъэ тхьамыкІагъом 
узэращыхигъэфагъэм, нэмыкІ ышхын зэримыІэм джары 
ащ ригъэшІэщтыр. 56 Уибзылъфыгъэхэм анахь гукІэ
гъушІыщтыгъэр, хьалэлыщтыгъэр, лъапцІэу чІыгум 

темыуцощтыгъэр илІ кІаси, ыкъуи, ыпхъуи нэжъыкІэ 
яплъыщт, 57 къыдэхыжьыщт лъфалъэри къыфэхъущт 
сабыйхэри гъэбылъыгъэкІэ ежь ышхыжьыщтых. Пыим 
укъызэридзыхьагъэм, зэкІэ уикъалэхэм хэкІыпІэнчъэ 
тхьамыкІагъом узэращыхидзагъэм, нэмыкІ ышхын зэ
римыІэм джары ащ ригъэшІэщтыр.

58 Тхьэм мы и Хэбзэ тхыгъэ хэт гущыІэхэр зэкІэ 
уафэсакъызэ умыгъэцакІэу, уи Зиусхьанэу Тхьэм 
ыцІэу щытхъушхо зыпылъыр щынагъо фыуиІэу умы
гъэлъапІэмэ, 59 Зиусхьаным ори къыпхэкІыщтхэми 
гуих тхьамыкІэгъошхохэмрэ гъэхъужьыгъое уз хьы
лъэхэмрэ къышъуфигъэкІощтых. 60 Ащ узщыщынэ
щтыгъэ мысыр узхэр зэкІэ къыпфигъэкІонхэшъ, ахэр 
къыппыпкІэщт. 61 Тхьэм мы и Хэбзэ тхыгъэ хэмыт уз
хэри тхьамыкІагъохэри Зиусхьаным уемыгъэкІодыфэ 
къыпфигъэкІощтых.

62 Шъуи Зиусхьанэу Тхьэм шъуедэІугъэпышъ, шъо, 
израил цІыфхэу, ошъогу жъуагъохэм афэдэу бэ хъущты
гъэхэр, макІэу шъукъэнэщт. 63 Зиусхьаныр шІур къы
шъуфишІэзэ, шъуипчъагъэ хигъахъозэ зэрэгушІощты
гъэм фэдэу, шъуигъэкІодэу, шъузэтыриукІэ зыхъукІэ, 
гушІощт. Шъуиунэенэу шъуубытыщт чІыгум лъэпсэкІод 
шъущишІыщт.

64 Джащыгъум Зиусхьаным чІыгум изы гъунэ ще
гъэжьагъэу адрэм нэсэу цІыф лъэпкъ пстэумэ уа
щыхитэкъощт. Ори уятэжъхэми шъумышІэщты
гъэхэ нэмыкІ тхьэхэу пхъэмрэ мыжъомрэ ахэшІы
кІыгъэхэм джащ шъхьащэ ащыфэшъушІыщт. 65 А 
цІыф лъэпкъхэм уахэгупсэфыхьащтэп, лъэкъоте
гъэуцопІэ гупсэф бгъотыщтэп. Зиусхьаным ащ угу 

щыпигъэсысыхьащт, гукІаемкІэ унэхэр ригъэгъу
кІыщтых, упсэ уригъэджэгужьыщт. 66 Упсэ ренэу 
урыджэгужьыщт, укъэнэжьыщтмэ умышІэу, чэщи 
мафи щынэгъошхомрэ гумэкІ зэпымыумрэ уахэты
щт. 67 Щынэгъошхоу угу зэлъызыкІущтымрэ унэхэм
кІэ плъэгъурэмрэ къахэкІэу пчэдыжьырэ пІощт: „А 
ей-гущ, мыр пчыхьагъэмэ!“, пчыхьэрэ: „А ей-гущ, 
мыр пчэдыжьыгъэмэ!“ 68 Зиусхьаным Мысырым уи
гъэгъэзэжьыщт, ныбжьи умылъэгъужьыхэнэу зы
фиІогъэ гъогумкІэ къухьэхэмкІэ уаригъэщэжьыщт. 
Джащ шъо зэкІэми, хъулъфыгъэхэми бзылъфыгъэ
хэми, шъуипыйхэм пщылІэу зяшъущэнэу шъущыфе
жьэщт, ау зыгорэми шъуищэфыщтэп».

Мосэ иящэнэрэ псалъ
(я 29-рэ – я 30-рэ шъхьэхэр)

 
ЯтІокІэнэрэ бгъурэ шъхьэр

Моаб хэгъэгум щызэдашІыгъэ зэзэгъыныгъэр

29 1 * Зиусхьаным израил цІыфхэм Синай къушъхьэм 
дэжь къащадишІыгъэ зэзэгъыныгъэм нэмыкІэу 

ахэм Моаб хэгъэгум ащадишІынэу Мосэ къыриІогъэ зэ
зэгъыныгъэр зыфэдэр мары. 2 Мосэ израил цІыфхэр зэкІэ 

*  29:1 Мы усэр ижъырэ джуртыбзэкІэ тхыгъэ Іэпэрытхым ия 28-рэ 
шъхьэ ия 69-рэ усэу щыт.

къызэІуигъакІи ариІуагъ: «Зиусхьаным фирхьауными, ащ 
иІумэт Іэшъхьэтетхэми, ихэгъэгуи зэрэщытэу Мысырым 
зэкІэ ащаришІагъэхэр шъунитІукІэ шъулъэгъугъэ. 3 Шъо 
шъулъэгъугъэ ушэтыпІэшхохэр, гъэунэфыпІэшхохэр, 
шІэгъошІэгъэ инхэр. 4 Ау мы мафэм нэс Зиусхьаным 
къыжъугурыІонэу акъыл, шъулъэгъунэу нэхэр, зэхэшъухы
нэу тхьакІумэхэр къышъуитыгъэхэп. 5 Илъэс тІокІитІум 
шъоф нэкІым шъукъыщесщэкІыгъ, ау шъуищыгъынхэри 
шъуицуакъэхэри лэжьагъэхэп. 6 Зиусхьаныр зэрэшъуи 
Тхьэр шъушІэнэу хьалыгъу шъушхыгъэп, сани шъуати 
шъуяшъуагъэп*. 7 Мы чІыпІэм тыкъэсыгъэу Хъэщбэным 
ипачъыхьэу Сыхъонрэ Бащаным ипачъыхьэу Іогърэ 
къытэзэонхэу къызытпэуцужьхэм, ахэр зэхэтыукІагъэх. 
8 Ахэм ячІыгухэр тыубытхи, Рубэнрэ Гъадрэ ялІакъохэм, 
Мынасэ илІакъо ыныкъо яунэе Іахьэу яттыгъэх.

9 ШъуиІофхэр зэкІэ къызэрэжъудэхъунхэу мы зэ
зэгъыныгъэм итхагъэр зэкІэ дэх имыІэу жъугъэцакІэ. 
10-11 Непэ шъо зэкІэми – шъуилІакъомэ япащэхэми, 
шъуинахьыжъ упчІэжьэгъухэми, шъуиІэшъхьэтетхэ
ми, зэкІэ адрэ израил хъулъфыгъэхэми, шъуикІалэхэ
ми, шъуишъузхэми, хымэ цІыф лъэпкъхэм къахэкІы
гъэу пхъэр шъуфэзыкъутэу, псыр къышъуфэзыхьэу 
шъуиуцупІэ дэсхэри зэрэшъуигъусэхэу шъуи Зиусхьа
нэу Тхьэм ыпашъхьэ шъуит. 12 Шъуи Зиусхьанэу Тхьэм 
гущыІэ пытэкІэ къыушыхьатыжьырэ зэзэгъыныгъэр 
дэшъушІынэу непэ мыщ дэжьым шъущыт, 13 шъукъы
зэригъэгугъагъэу, шъуятэжъхэу Ибрахьимэ, Исхьакъ, 
Якъубэ гущыІэ пытэ къызэрадишІыгъагъэу, Ежь ицІыф 

*  29:6 Мыщ ехьылІагъэу еплъ мы тхылъым ия 8-рэ шъхьэ ия 3-рэ усэ.

лъэпкъэу непэ шъузэришІыным, шъо шъуи Тхьэу Ежь 
зэрэщытыным пае. 14 Тхьэм къызэрэшъуиІоу, шъо шъуи
закъоп мы зэзэгъыныгъэу гущыІэ пытэкІэ къэгъэ
шъыпкъэжьыгъэр Ащ зыдишІырэр, 15 ти Зиусхьанэу 
Тхьэм ыпашъхьэ непэ мыщ дэжь итхэм язакъоп, ау 
тапэкІэ къышъухэкІыщтхэри ары.

16 Мысырым псэукІэу щытиІагъэр зыфэдэри мыщ ты
къакІо зэхъум хэгъэгухэр къызэрэзэпытчыгъэ шІыкІэри 
шъори шъошІэ. 17 Ахэм шъо ащышъулъэгъугъэх пхъэмрэ 
мыжъомрэ, тыжьынымрэ дышъэмрэ ахашІыкІыгъэ емы
кІушхохэмрэ тхьэ сурэтхэмрэ. 18 Арышъ, ти Зиусхьанэу 
Тхьэр гум изынэн, мы цІыф лъэпкъхэм ятхьэмэ адэжь 
кІонышъ, ахэм афэлэжьэн хъулъфыгъэ е бзылъфыгъэ, 
бын е лІакъо шъо джы къышъухэрэмыт. Щэнаутымрэ 
уц дыджымрэ лъапсэу зиІэ къышъухэрэмыт.

19 Ащ фэдэу мы бгыбзэр зэхэзыхыгъэ цІыфэу, „Си
къаигъагъэ сытемыкІыщтми, сынасыпышІощт“ зэри
Іожьызэ, ыгукІэ зыщытхъужьырэр шІу къыдэхъуным 
щэрэмыгугъ. Ащ зэкІэми тхьамыкІагъо къафихьыщт: 
ежьыми адрэ цІыфхэми.* 20 Зиусхьаным ащ фэдэм фи
гъэгъущтэп. Ар лъэшэу къэгубжынышъ, иешъугъун, ма
шІом фэдэу, а цІыфым тыритэкъощт. Мы хэбзэ тхыгъэм 
хэт бгыбзэхэр зэкІэ ащ къытефэнхэшъ, Зиусхьаным ащ 
ыцІэ агу къэмыкІыжьынэу ошъо чІэгъым щыхаригъэ
тхыкІыжьыщт. 21 Тхьэм мы и Хэбзэ тхыгъэ зэкІэ хэт 
бгыбзэмэ къапкъырыкІэу тхьамыкІагъохэр къехъулІэ
нэу Зиусхьаным а цІыфыр Израилым илІэкъо пстэуми 
ахиушъхьафыкІыщт.

*  29:19 Ижъырэ джуртыбзэкІэ тхыгъэ Іэпэрытхым зэрэхэтыр: „псы 
зыкІагъахъорэ чІыгури чІыгу гъугъэри зэдэкІодыщтых“.

22 ШъуаужыкІэ къэхъущт шъуикІалэхэми, хымэ 
цІыф лъэпкъхэм ащыщэу, чІыпІэ чыжьэхэм къа
рыкІынхэшъ къышъухэхьащтхэми Зиусхьаным мы 
чІыгум къыфыригъэхыгъэ тхьамыкІагъохэри узэу 
ащ къыфигъэкІуагъэхэри алъэгъущтых. 23 ЧІыгур 
зэфэдэкІэ тхъомзашхъомрэ щыгъумрэ зэлъакІу
гъэу, машІом ыстыгъэм фэдэу, щытыщт – зыпари 
щыжъулэжьыщтэп, зыпари къытекІэщтэп, къэкІы
рэ лъэпкъ гори ащ тетыщтэп. Зиусхьаныр лъэш 
дэдэу губжи, къалэхэу Сэдомрэ Іаморэрэ, Адмэрэ 
ЦэуІаррэ зэригъэкІодыгъапэхэм ар фэдэщт. 24 ЦІыф 
лъэпкъ пстэури кІэупчІэщт: „Сыд пае Зиусхьа
ным мы чІыгум мыр ришІагъа? Сыд пае ащ фэдэу 
лъэш дэдэу къафэгубжыгъа?“ 25 Ахэм джэуап араты
жьыщт: „Ятэжъхэм я Зиусхьанэу Тхьэм ахэр Мы
сырым къызырещыжьхэм мы цІыф лъэпкъым къы
дишІыгъэ зэзэгъыныгъэр ащ къызэрибгынагъэм 
пае. 26 Ахэм нэмыкІ тхьэхэм зафагъази, амышІэ
щтыгъэу, Зиусхьаным къаримытыгъэ тхьэхэм, афэ
лажьэхэу рагъэжьагъ. 27 Джащ пае Зиусхьаныр мы 
чІыгум лъэшэу къыфэгубжыгъ, мы хэбзэ тхыгъэм 
хэт бгыбзэхэр зэкІэ къыфигъэкІуагъэх. 28 Зиусхьа
ныр лъэш дэдэу губжыгъэу ахэр ячІыгу къырифхи, 
джы зэрэтлъэгъоу, нэмыкІ хэгъэгу ыдзыгъэх“. 29 Ти 
Зиусхьанэу Тхьэр ары шъэфыр зыІэ илъыр, ау на
фэр тэри къытхэкІыщт тикІалэхэми егъашІэм къы
тфызэІухыгъэшъ, Тхьэм мы и Хабзэ итхагъэр зэкІэ 
дгъэцэкІэн фае».

ЯщэкІэнэрэ шъхьэр

Зиусхьаным къызыфэбгъэзэжьыкІэ

30 1  Мосэ ипсалъэ лъигъэкІуати ариІуагъ: 
«Шъуи Зиусхьанэу Тхьэм шъузыхитэкъощт 

нэмыкІ цІыф лъэпкъхэм шъуахэсэу, мы къышъо
сІогъэ нэшІущыфэныгъэхэмрэ бгыбзэхэмрэ зэ
кІэ къышъуфэсыхэу, ахэм шъугукІэ шъуязэгъэу, 
2 шъори шъуикІалэхэми шъуи Зиусхьанэу Тхьэм 
зыфэжъугъэзэжьэу, непэ унашъо къызэрэшъуфэ
сшІырэм фэдэу, шъугукІи шъупсэкІи Ащ шъуедэІу 
зыхъукІэ, 3 шъуи Зиусхьанэу Тхьэм къышъуитыгъэ
гъэ шІугъэхэр шъуигъэгъотыжьынхэшъ*, гукІэгъу 
къышъуфишІынышъ, Ащ шъузыхитэкъогъэ цІыф 
лъэпкъ пстэуми шъукъахищыжьынышъ, икІэры
кІэу шъукъыугъоижьыщт. 4 Уашъом ыгъунэ нэ
сэу чІым шъущитэкъухьагъэми, шъуи Зиусхьанэу 
Тхьэм ащ шъукъырищыжьынышъ, къышъуигъэ
гъэзэжьыщт. 5 Шъуи Зиусхьанэу Тхьэм шъуятэжъ
хэм яунаеу щытыгъэ чІыгум шъурищэжьынышъ, 
ар шъуиунэенэу шъуубытыжьыщт. Шъуятэжъхэм 
анахьи нахь шъуишІугъоуи пчъагъэмкІэ шъуна
хьыбэуи Ащ шъуишІыщт. 6 Шъуи Зиусхьанэу Тхьэм 
шъугурэ шъупсэкІэрэ зэрэщытэу зешъутыным, шъу
зэрэщыІэным пае, шъуи Зиусхьанэу Тхьэм шъори 

*  30:3 Мыщ фэдэ мэхьани иІэн ылъэкІыщт: „шъуилъэпкъэгъоу 
гъэрхэр къаригъэтІупщыжьыщтых“.

къышъухэкІыщтхэми шъугухэр зэблихъущтых*. 
7 Шъуи Зиусхьанэу Тхьэм шъузыфэмылъэгъухэу, 
къин шъозыгъэлъэгъурэ шъуипыймэ мы бгыбзэ
хэр къатыригъэфэщт. 8 Шъо Зиусхьаным ыІорэм 
шъуедэІоу, Ащ иунашъоу непэ къышъуасІохэрэр зэ
кІэ жъугъэцакІэу шъухъужьыщт. 9 Шъуи Зиусхьанэу 
Тхьэм зэкІэ шъушІэрэм ынэшІу къащыфэщт, кІа
лэхэр бэу къышъуфэхъущт, шъуибылымхэри шъуи
лэжьыгъэхэри бэгъощтых. Зиусхьаныр шъуятэжъмэ 
апае зэрэгушІощтыгъэм фэдэу, шІур къышъуфи
шІэзэ, шъощ пае джыри гушІощт, 10 шъуи Зиусхьа
нэу Тхьэм шъуедэІоу, Ащ иунашъоу, ишапхъэу и Хэ
бзэ тхыгъэ итхэр жъугъэцакІэмэ, шъуи Зиусхьанэу 
Тхьэм шъугукІи шъупсэкІи зыфэжъугъазэмэ.

11 Непэ унашъоу къышъуфэсшІыхэрэр шъоркІэ къи
ныщтхэп, жъугъэцэкІэни шъулъэкІыщт. 12 „Хэта адэ 
уашъом дэкІоенышъ, ахэр зэрэдгъэцэкІэнэу къытфезы
хьыхыщтри къытэзыІожьыщтри?“ шъуІозэ, шъукІэуп
чІэнэу, ахэр уашъом щыІэхэп. 13 „Хэта адэ хым зэпы
рыкІынышъ, ахэр зэрэдгъэцэкІэнэу къытфэзыхьыщтри 
къытэзыІожьыщтри?“ шъуІозэ, шъукІэупчІэнэу, ахэр хы 
кІыбым щыІэхэп. 14 А унашъохэр шъо къышъупэблэ
гъабзэх: зэрэжъугъэцэкІэнэу ахэр шъубзэгумэ ателъба, 
шъугумэ арылъба!

ЩыІэныгъэмрэ лІэныгъэмрэ уахэдэныр
15 Шъусакъ, е щыІэныгъэмрэ шІугъэмрэ, е лІэ

ныгъэмрэ тхьамыкІагъомрэ шъуахэдэнэу непэ фит 

*  30:6 Ижъырэ джуртыбзэкІэ тхыгъэ Іэпэрытхым зэрэхэтыр: „Шъу
гухэм аІэпакІэхэр пиупкІыщтых“. Еплъ тхылъэу «УблапІэ», 17:10-11.

шъусэшІы. 16 Шъуи Зиусхьанэу Тхьэр шІу шъулъэ
гъунэу, ащ илъагъохэм шъуатетынэу, иунашъо
хэр, ишапхъэхэр, ихабзэхэр жъугъэцэкІэнэу непэ 
сэ унашъо къышъуфэсэшІы. Джащыгъум шъущы
Іэщт, шъубэгъощт, шъуиунэенэу шъуубытыщт чІы
гоу шъуздакІорэм шъуи Зиусхьанэу Тхьэм ынэшІу 
къыщышъущыфэщт. 17 Ау шъугухэмкІэ Ащ пэчыжьэ 
зышъушІэу, шъуемыдэІоу, нэмыкІ тхьэхэм шъхьа
щэ афэшъушІыным, шъуафэлэжьэным зыздяжъу
гъэхьыхыкІэ, 18 джащыгъум, непэ къышъосэІо, Іо 
хэмылъэу шъукІодыщт. Иордан шъузэпырыкІы
нышъ, шъуиунэенэу шъуубытыщт чІыгоу шъузэры
хьащтым бэрэ шъущыпсэущтэп. 19 Мы уашъори мы 
чІыгури непэ сишыхьатых – щыІэныгъэмрэ лІэны
гъэмрэ, нэшІущыфэныгъэхэмрэ тхьамыкІагъохэм
рэ шъуахэдэнэу непэ къышъосІуагъ. ЩыІэныгъэр 
къыхэшъух шъори къышъухэкІыщтхэми шъущы
Іэнэу, 20 шъуи Зиусхьанэу Тхьэр шІу шъулъэгъунэу, 
Ащ къыІорэм шъуедэІунэу, шъугукІи шъуепкІылІэ
гъэнэу щыІэныгъэм шъухад. Зиусхьанэу Тхьэр ары 
шъуищыІэныгъэ ылъапсэр, шъуятэжъхэу Ибрахьи
мэ, Исхьакъ, Якъубэ къаритынэу Зиусхьаным гу
щыІэ пытэ зыфишІыгъэ чІыгум Ащ илъэсыбэрэ 
шъущигъэпсэущт».

Мосэ иаужырэ Іофхэр
(я 31-рэ – я 33-рэ шъхьэхэр)

 
ЯщэкІэнэрэ зырэ шъхьэр

Ехъошуа Мосэ иІофлъыгъэкІуатэ зэрэхъугъэр

31 1 Мосэ икъэгущыІэн лъигъэкІуатэзэ, зэрэизраил 
лъэпкъэу риІуагъ: 2 «Сыныбжь илъэсишъэрэ тІо

кІырэ хъугъэ, шъукъесщэкІынэуи скІуачІэ къыхьыжьы
рэп. Сэ Зиусхьаным къысиІуагъ: „О Иордан псыхъом 
узэпырыкІыщтэп“. 3 Шъуи Зиусхьанэу Тхьэр шъуапэ 
итэу ащ зэпырыкІыщт. Шъуапэ итэу а цІыф лъэпкъ
хэр ригъэкІодыкІыпэнхэшъ, ахэм ячІыгу шъуубытыщт. 
Зиусхьаным къызэриІуагъэм тетэу, Ехъошуа шъуищэщт. 
4 Амэр цІыфмэ япачъыхьэхэу, яхэгъэгухэр зэрягъусэхэу 
Зиусхьаным ыгъэкІодыгъэхэ Сыхъонрэ Іогърэ аришІэ
гъэ дэдэр а цІыф лъэпкъхэми аришІэщт. 5 Зиусхьаным 
ахэр шъуІэ къырилъхьащтхэшъ, сэ унашъоу къышъуфэ
сшІыгъэм тетэу шъуадэзекІон фае. 6 Пытагъэрэ теубыта
гъэрэ зыхэжъугъэлъ. Шъуи Зиусхьанэу Тхьэр шъуигъу
сэшъ, ахэм шъуащымыщын, зыкъяшъумыгъэгъащт, 
Ащ шъукъыбгынэхэщтэп». 7 ЕтІанэ Мосэ Ехъошуа къе
джи, ар зэрэ Израилэу ыпашъхьэ итэу, риІуагъ: «Мы 
цІыф лъэпкъым уригъусэу, Зиусхьаным къышъуиты
нэу тятэжъхэм гущыІэ пытэ къызыфадишІыгъэ чІы
гум уихьанышъ, ар яунэенэу кІэнэу атебгощэн фаешъ, 



Хэбзэ тхыжьыгъэр 31:8–31:14

117

пытагъэрэ теубытагъэрэ зыхэгъэлъ. 8 Ежь Зиусхьаныр 
шъуапэ итыщт, шъуигъусэщт; Ар шъукІэлъырыкІы
щтэп, шъукъыбгынэщтэп. Шъумыщын, шъугуи шъу
мыгъэкІоды».

Тхьэм и Хабзэ къызэреджэщтхэр
9 Мосэ Тхьэм мы и Хабзэ ытхи, Лэуй къыхэкІы

гъэхэм ащыщ къурмэнышІхэу Зиусхьаным дашІыгъэ 
зэзэгъыныгъэр зытет мыжъобгъуитІур зыдэлъ пхъон
тэрыр къезыхьакӀхэмрэ Израилым зэкІэ инахьыжъ уп
чІэжьэгъухэмрэ аритыгъ. 10 Мосэ ахэм ариІуагъ: «Илъэ
сибл тешІэ къэс, чІыфэхэр афэгъэгъунхэм иилъэс, 
Чэлхэм ямэфэкІ тефэу, 11 шъуи Зиусхьанэу Тхьэм Ежь 
къыхихыщт чІыпІэм Ащ ыпашъхьэ иуцонэу израил 
лъэпкъыр къызекІуалІэкІэ, макъэр Іоу мы Хабзэм 
шъукъыщедж. 12 Шъуи Зиусхьанэу Тхьэм зэредэІун
хэм, щыщынэнхэу зызэрагъэсэным, мы Хабзэм итха
гъэр зэкІэ егугъухэзэ зэрагъэцэкІэным пае, цІыфхэр 
зэкІэ – хъулъфыгъи, бзылъфыгъи, сабыйхэри, хымэ 
цІыф лъэпкъмэ ащыщэу шъуикъалэмэ адэсхэри къызэ
ІужъугъакІэх. 13 Ахэм якІалэу Тхьэм мы и Хабзэ зымы
шІэхэри ащ ерэдэІух, шъуиунэеным пае шъуубытынэу 
Иордан шъузыфызэпырыкІырэ чІыгум шъущэпсэуфэ, 
щынагъо фыряІэу шъуи Зиусхьанэу Тхьэр агъэлъэпІэ
ныр зэрагъэшІэн фае».

Зиусхьаным Мосэ аужырэу зыщигъэгъозагъэхэр
14 Зиусхьаным Мосэ къыриІуагъ: «УзщылІэщт мафэр 

къэсы пэт. Ехъошуа къеджи, чэтэнгъэІэгъэ лъапІэм 
дэжь шъукъэуцуи, Сэ ар о пчІыпІэ зэряпэщэнэу сы
къеушъыищт». Мосэрэ Ехъошуарэ къакІохи, чэтэнгъэІэгъэ 

лъапІэм дэжь къэуцугъэх. 15 Джащ дэжьым Зиусхьаныр 
пкъэу теплъэ зиІэ ошъуапщэм хэтэу къакІуи, чэтэнгъэ
Іэгъэ лъапІэм дэжь къыщылъэгъуагъ. Ошъуапщэр ащ 
ичІэхьапІэ къышъхьащыуцуагъ. 16 Зиусхьаным Мосэ 
къыриІуагъ: «О шІэхэу уятэжъхэм адэжь бгъэзэжьыщт, 
мыдрэ цІыф лъэпкъыр зэрыхьащт чІыгум инэмыкІ тхьэ
хэм алъежьэнышъ, пцІэпІагъэхэм заритыщт. Ащ Сэ сы
къыбгынэщт, Сэ ащ дэсшІыгъэ зэзэгъыныгъэр ыукъощт. 
17 А мафэм Сэ сыгубжынышъ, ар къэсыбгынэщт; Сынэгуи 
ащ шІозгъэбылъыщт, джаущтэу ар хымэхэм якІодылІэщт. 
ТхьамыкІэгъуабэрэ къиныбэрэ къыфэкІощт, джащ дэ
жьым ахэм зэраІожьыщт: „Ти Тхьэ зэрэтимыгъусэм паеп 
шъуІуа мы тхьамыкІагъохэр къызыкІытфэкІуагъэхэр“. 
18 НэмыкІ тхьэхэм ауж итэу нэпэнчъагъэу зэрэзекІощтым 
пае а мафэм Іо хэмылъэу Сынэгу ащ шІозгъэбылъы
щт. 19 Мы орэдыр шъутхыба. Израил цІыфхэм а орэдыр 
ягъашІ, къаІозэ арэшІ ар ахэм, ежьхэр ыгъэмысэхэу Сэщ 
пае шыхьат ар хъущт. 20 Ятэжъхэм гущыІэ пытэ къызы
фадэсшІыгъэ чІыгоу щэмрэ шъоумрэ зыщычъэхэрэм 
ахэр Сэ исщэщт. Афикъунэу ашхын агъотэу, яшІугъо 
зыхъухэкІэ, Сэ сыщагъэзыенышъ, нэмыкІ тхьэхэм ауж 
ихьанхэшъ, ахэм афэлэжьэщтых, Сэ къыздашІыгъэ зэ
зэгъыныгъэр аукъощт. 21 ЕтІанэ тхьамыкІэгъуабэхэмрэ 
къиныгъохэмрэ къызафакІокІэ, мы орэдым ахэр ыгъэ
мысэщтых – къахэкІыщтхэм ар ащыгъупшэщтэп ны
Іа! Іогъэ пытэкІэ къызфэзгъэгугъэгъэхэ чІыгум джыри 
исымыщагъэхэзи, ахэм джыдэдэм агу илъыр зыфэдэр 
Сэ сэшІэ». 22 А мафэм Мосэ орэдыр ытхи израил цІыф
хэм аригъэшІагъ.

23 Зиусхьаным Ныун ыкъо Ехъошуа пшъэрылъ 
къыфишІыгъ: «Пытагъэрэ теубытагъэрэ зыхэгъэлъ. 

Шъуятэжъхэм къястынэу Сэ гущыІэ пытэ зыфэ
сшІыгъэ чІыгум израил цІыфхэр изыщэщтхэр оры, 
Сэри о сыуигъусэщт». 24 Мосэ Тхьэм мы и Хабзэ зэ
рэщытэу, иублапІэ щегъэжьагъэу зыщиухыжьыхэ
рэм нэс, тхылъыпІэ зэтегъэчэрэгъуагъэм зытырет
хэм, 25 Зиусхьаным дашІыгъэ зэзэгъыныгъэр зытет 
мыжъобгъуитІур зыдэлъ пхъонтэрыр къезыхьакІырэ 
лэуйхэм унашъо афишІыгъ: 26 «Тхьэм и Хабзэ зытет
хэгъэ мы тхылъыпІэ зэтегъэчэрэгъуагъэр шъушти, 
шъуи Зиусхьанэу Тхьэм изэзэгъыныгъэ зыдэлъ пхъо
нтэрым гуашъулъхь. Ар шъуимысагъэ ишыхьатэу ащ 
дэжьым щэрэлъ. 27 Шъо шъугухэр зэрэзэшІодзагъэри 
шъузэрэкъаигъэри сэ сэшІэба. Сэ сыпсэоу сышъу
хэт пэтзэ, Зиусхьаным шъуедэІурэп. Сыда ащыгъум 
сызылІэкІэ хъущтыр? 28 ШъуилІакъомэ зэкІэ япащэ
хэмрэ шъуинахьыжъ упчІэжьэгъухэмрэ мы гущыІэ
хэр зэхахэу къясІощтышъ, ахэр зэрагъэмысэнхэу уа
шъомрэ чІыгумрэ зафэзгъэзэщтышъ, зэкІэ садэжь 
къыщызэІужъугъакІ. 29 СызылІэкІэ шъузэрэзэІыхьэ
пэщтри шъузтетын фаеу къышъосІогъэ гъогум шъу
зэрэтекІыщтри сэ сэшІэба. Зиусхьаным ыпашъхьэ 
емыкІушхохэр щышъушІэщтхэшъ, шъуизекІуакІэ
хэмкІи Ар жъугъэгубжыщтышъ, тапэкІэ тхьамыкІа
гъо къышъуфэкІощт».

30 Джаущтэу Мосэ а орэдыр къыригъажьи, зэрэизраил 
лъэпкъэу зэхихэу къеухыфэ къыІуагъ.

ЯщэкІэнэрэ тІурэ шъхьэр

Мосэ иорэд

32 1 «КъэдаІу, уашъор, сыкъэгущыІэщтышъ,
къызэхэх, чІыгур, псалъэ къэсшІыщтышъ.

2 Ощхэу къещхырэр зэрэчъэу, сипсалъэ орэчъэ,
сигущыІэхэр осэпсэу къерэхых,
къэкІырэ шхъуантІэхэр зыгъэшъокӀырэ ощх 

быбэу,
къэкІынэу ежьэгъакІэхэм къатещхэрэ ощхэу.

3 Зиусхьаным ыцІэшхо къэсІон,
ти Тхьэ илъэрыхьыгъэ щытхъур фэшъушІ!
4 Ар – тикъушъхьэ цэкІэ лъаг,
Ащ иІофхэр щыкІэгъэнчъэх,
Ащ игъогухэр – хьыкум зэпэщэчыгъ.
Тхьэр – фэшъыпкъэныгъ,
мытэрэзыр Ащ ышІэрэп, зафэ, шъыпкъэ закІ.

5 Ау мы лъэпкъыр псэкІодышІ, пцІыус,
шъурибыныным ифитыныгъэ 

къэжъулэжьыгъэпышъ,
шъуиукІытэгъошху.
Ау зыгу зэшІодзэгъэ лъэпкъэу,
шъом икІыгъэ лъэпкъэу шъо шъущыт.
6 Ара адэ Зиусхьаным ихьакъ шъо 

шъузэрэпэгъокІырэр,

зигулъытэ макІэу, акъылъынчъэ лъэпкъ?
Ар о Уятэба, Ащ укъыгъэшІыгъэба,
Арба узыгъэпсыгъэр, укъэзыгъэшІыгъэр.

7 Пэсэрэ зэманхэр шъугу къэжъугъэкІыжь,
щымыІэжь лІэужхэм шъуягупшыс.
ШъуяупчІ шъуятэмэ, ахэм къышъуаІощт,
шъуяупчІ нахьыжъ упчІэжьэгъухэм,
ахэм къышъуфаІотэщт.
8 ЗэкІэмэ анахь Иным
цІыф лъэпкъхэм якІэн афигощ зэхъум,
цІыфы зыцІэр зэкІэ зызэхеушъхьафыкІым,
Ащ Тхьэм ыкъохэм* япчъагъэ елъытыгъэу
чІыгур къатыригощагъ.
9 Зиусхьаным иІахьэр Ежь илъэпкъыба,
Якъубэ къыхэкІыгъэхэр
Ащ иунэе Іахьэ мыгощба!

10 Шъоф нэкІыбзэм ар Ащ къыщигъотыгъ,
шъоф зэгъокІэу, хьэкІэ-къуакІэхэр зыщыбыухэрэм,
Къыухъумагъ, фэгумэкІыгъ,
нэпшъашъэм фэдэу къыфэсакъыгъ.
11 Бгъэжъым инабгъо къызэриухъумэу,
ищырхэр къыгъэгъунэхэу,
ашъхьагъ зэритым,
ытэмэ зэкІэхыгъэхэм атыригъэтІысхьэхэмэ 

зэрихьыхэу,

*  32:8 Ижъырэ джуртыбзэкІэ тхыгъэ Іэпэрытхым мы чІыпІэм зэ
рэщыхэтыр: „Израил ыкъохэм“. НэмыкІ ижъырэ Іэпэрытхымэ 
янахьыбэ мыр зэрахэтыр: „Тхьэм ыкъохэм“.

12 Зиусхьан закъом
израил цІыф лъэпкъыр къырищэкІыгъ;
нэмыкІ тхьэ гори Ащ игъусагъэп.

13 ЧІыпІэ хэІэтыкІыгъэхэр псэупІэу фыхихыгъ,
чІыгум къытырэр гъомлапхъэ фишІыгъ.
Бжьэхэм къушъхьэ зэгокІыгъэхэм
ащагъэтІылъырэ шъоур,
мыжъолъэ чІыпІэм къыщыкІырэ зэйтын чъыгым
хахырэ дагъэр ышхынхэу ащ къыритыгъ.
14 Чэмыщэм хахыгъэ щхыури,
мэл-пчэн Іэхъогъухэм ящи,
шъынэу, пчэнэу зишІугъохэри,
Бащаным щагъэхъурэ тІыхэм анахьышІухэри,
анахь лэжьыгъэшІури ащ къыритыгъэх.
Сэнашъхьэм илъыпсэу санэми ар ригъэшъуагъ*.

15 Мо Израилэу плъэгъурэр** ишІугъо, къаигъэ, 
пщэр хъугъэба,

зэхэпстыхьагъэба, шэм зэлъикІугъэба.
КъэзыгъэшІыгъэ Тхьэр къыбгынагъ,
Ар икъэгъэнэжьыпІэ пытапІэу зэрэщытзи,
ІэкІыб ышІыгъ.
16 ТхьэнэпцІыхэмкІэ Ащ ыгу къызщагъэкІыгъ,
емыкІушхоу ашІэхэрэмкІэ агъэгубжыгъ.

*  32:14 Ижъырэ джуртыбзэкІэ тхыгъэ Іэпэрытхым зэрэхэтыр: „шъу
ригъэшъуагъ“
**  32:15 Ижъырэ джуртыбзэкІэ тхыгъэ Іэпэрытхым зэрэхэтыр: 
„Ешурун“. Ащ къикІырэр: „Шъыпкъагъэ зыхэлъ“. Израил гъэ
шІуабзэкІэ джары зэреджэщтыгъэхэр.

17 Тхьэу щымыт джынапцІэхэм къурмэнхэр 
афашІыгъэх,

амышІэщтыгъэхэу, бэмышІэу зызфагъэзэгъэ 
тхьэхэм,

шъуятэжъхэр зыщымыщынэщтыгъэ тхьэхэм.
18 Шъукъэзыгъэхъугъэу,
шъуи КъэгъэнэжьыпІэу ПытапІэр къэшъубгыни,
шъукъэзыгъэшІыгъэ Зиусхьаныр 

зыщыжъугъэгъупшагъ.

19 Ар Зиусхьаным къызелъэгъум,
ІэкІыб шъукъишІыгъ,
Ащ ыкъохэмрэ ыпхъухэмрэ, 

къышъуфэгубжыгъэти.
20 „Сынэгу къыкІэзгъэплъэнхэп, – Ащ ыІуагъ, –
сеплъын къяхъулІэщтым;
цІыф щыкІыгъэх ахэр,
фэшъыпкъэныгъэр зымышІэрэ быных.
21 Тхьэу щымыт пстэумкІэ ахэм Сэ сызэщафыгъ,
тхьэнэпцІ емыкІушхохэмкІэ сагъэгубжыгъ.
ЛъэпкъкІэ зигугъу пшІынэу щымытхэмкІэ
хьагъу-шъугъу Сэ языгъэшІынышъ,
шІэныгъэ зимыІэ лъэпкъхэмкІэ 

згъэгубжыщтых.
22 Хьадрыхэ лъачІэм нэсэу,
мэшІошхоу сигубж къызэкІэнагъ.
ЧІыгури ащ къыщыкІыхэри а машІом 

ыстыщтых,
къушъхьэмэ алъапсэхэри ыжъэщтых.

23 ТхьамыкІагъохэр ахэм Сэ къафэзгъэсыщт,

сищэбзащэхэр атесыухэщт.
24 Езыгъэтэкъоххэрэ гъаблэр къафэзгъэкІощт,
хьадэгъумкІэ зэпэкІэзгъэкІыщтхэ,
зэрылІыкІыщтхэ зэпахырэ узыр 

къахэстІупщыхьащт.
Псэушъхьэ Іэлхэмрэ
щэнаут зыхэлъ блэу зепшэхэмрэ 

къатезгъэбэнэщтых.
25 Унэм имысхэр чатэхэмкІэ аукІыщтых,
унэм исхэр гукІодыгъом илІыкІыщтых.
КІэлакІэхэри, пшъашъэхэри,
сабыйхэри, нэжъ-Іужъхэри кІодыщтых.
26 Сэ къэсІоныгъи: ‘Истэкъухьащтых ахэр,
цІыфы зыцІэхэм агу къэмыкІыжьынхэу 

згъэкІодыщтых’.
27 Шъхьае япыйхэр гушІонхэба,
нэкъокъогъухэм зыкъашІошІыжьэу аІонба:
‘ТІэ ипытагъ ахэр зышІагъэр,
Зиусхьаныр арэп а зэкІэ зыгъэхъагъэр’“.

28 Зиакъыл чІэзынагъэу,
зэхэшІыкІ зимыІэ цІыф лъэпкъ ар.

29 Ахэр Іушэу щытыгъэхэгущэмэ,
ар зэхашІыкІынэу, 

кІэух афэхъун ылъэкІыщтыр
къагурыІонэу щытыгъэхэмэ!
30 Сыдэущтэу зы пыим нэбгырэ миныр 

къырифыжьэшъущтыгъа
е пыитІум нэбгырэ минипшІым 

къыкІарагъэІажьышъущтыгъа

я Къушъхьэ цэкІэ лъагэ ахэр 
къымыбгынэгъагъэхэмэ,

Зиусхьаным ахэр Іэрылъхьэ 
афимышІыгъагъэхэмэ.

31 Пыйхэм якъушъхьэ цэкІэ лъагэ
тэ ти Къушъхьэ цэкІэ лъагэ фэдэу лъэшэпи:
типый дэдэхэри ащ еуцолІэжьхэри.

32 Ахэм ясэнашъхьэ Сэдом бжалэм къыпыкІыгъ,
Іаморэ* игубгъохэм къащыкІыгъ;
ахэм къапыкІэрэр щэнаут закІ,
ясэнэшъхьэ Іэрамхэр дыджых.
33 Ахэм ясанэ щэнаут закІ,
щэнаут зыхэлъ блэм къыпфихьырэ хьадэгъу.

34 „Джары Сэ садэжь щызэІугъэкІагъэр,
сишъэфыпІэхэм язгъэкІугъэр.
35 ШІэжьын Іофыр Сэ къысфэгъэзагъ,
яфэшъуашэри ястыжьыщт.
Къэсыщт уахътэ – алъакъохэр кІэцІэнлъыщтых;
якІодыгъо мафэ къэсы пэт,
яІофи шІэхэу Іуагъэ хъущт“.

36 Зиусхьаным Ежь илъэпкъ иІоф зэхифыщт,
иІумэтхэми ыгу ягъущт,
кІуачІэ зэрахэмылъыжьыр, 

цІыф лъэрыхьи тхьамыкІи
зэрахэмытыжьыр къызилъэгъукІэ.

*  32:32 Ижъырэ къалэхэу Сэдомрэ Іаморэрэ ащыпсэущтыгъэ цІыф
хэм емыкІушхохэр ашІэщтыгъ.

37 Джащыгъум Ар къэупчІэщт:
„Тыдэ щыІэха адэ ахэм ятхьэхэр,
якъушъхьэ цэкІэ лъагэу 

зыщыгугъыщтыгъэхэр;
38 шъуикъурмэнхэм къатешъухыгъэ шэр 

зэжъугъэшхыгъэу,
шъуисанэ ежъугъэшъогъэ тхьэхэр?
ЗыкъарэІэт ахэм къыжъудэІэпыІэнхэу!
Шъукъарэухъум!

39 Джы зэжъугъашІэ: Сэ закъор ары Тхьэр*, 
Ар Сэры!

Сэщ нэмыкІ тхьэ зыпари щыІэп.
СэгъалІэх Сэ, къэсэгъэхъужьых,
сэуІэх, сэгъэхъужьых,
нэмыкІ горэми хэти Сэ сІэкІихыщтэп.
40 СІэ къэсэІэтышъ,
сызэрэщыІэр егъашІэм гущыІэ пытэкІэ къэсэІо:
41 Сичэтэ зэпэлыдыжь кІэзгъэлъыкІынышъ,
хьыкум сшІынэу къэсІэтыщт.
Къыспэуцужьхэрэм сыгу атезгъэпщэхэщт,
сызыфэмылъэгъухэрэми яфэшъуашэр 

язгъэгъотыщт.
42 Сищэбзащэ лъыкІэ зезгъэгъэшъокІыщт,
Сичатэ зезгъэгъэшхэкІыщт:
фэхыгъэхэмрэ гъэры хъугъэхэмрэ алъыкІэ,
пыйхэм япащэмэ ашъхьэу 

пызгъэлъэтыгъэхэмкІэ“».

*  32:39 Ижъырэ джуртыбзэкІэ тхыгъэ Іэпэрытхым зэрэхэтыр: „Сэ
ры, Арыр Сэры“

43 Мосэ къыІуагъ:
«Шъущытхъу Зиусхьаным, цІыф лъэпкъхэр,
Ащ илъэпкъ шъуригъусэу,
иІумэтхэм алъ ышІэжьыщт,
ипыйхэм Ащ ыгу атыригъэпщэхэщт,
Ежь ичІыгуи ицІыф лъэпкъи 

ыукъэбзыжьыщтых».

44 Мосэ Ныун ыкъо Ехъошуа игъусэу къакІуи, а орэ
дым хэлъ гущыІэхэр цІыфхэм къафиІуагъ.

Мосэ цІыфхэм аужырэу зэряушъыижьыгъэр
45 Мосэ а гущыІэхэр зэрэизраил лъэпкъэу къызыфе

Іом, 46 къыхигъэхъожьыгъ: «Тхьэм мы и Хабзэ итхагъэр 
зэкІэ егугъухэзэ агъэцэкІэнэу шъуикІалэхэр зэрэфэ
жъугъэсэнхэу непэ къышъосІогъэ гущыІэхэр зэкІэ шъу
гумэ арышъуубыт. 47 ШъоркІэ ахэр гущыІэ къодыехэп, 
ахэр шъуищыІэныгъэ ылъапс. Ахэм шъуарыгъуазэмэ, 
шъуиунэеным пае шъуубытынэу Иордан шъузфызэпы
рыкІырэ чІыгум бэрэ шъущыпсэущт».

Тхьэм Мосэ къыфишІыгъэ аужырэ унашъор
48 А мэфэ дэдэм Зиусхьаным Мосэ къыриІуагъ: 49 «Еры

хъэу пэчІынатІэу Моабым ит Іабарим къушъхьэ зэхэтхэм 
ащыщ Нэу къушъхьэм дэкІуаи, израил цІыфмэ яунэе
нэу къястырэ КъэнаІан чІыгур къызэпэплъыхь. 50 Джа 
къушъхьэм ущылІэнышъ, пшы Хьарунэ Хъор къушъхьэм 
щылІи, ыпсэ ицІыф лъэпкъ зэрэхэхьажьыгъэм фэдэу, о 
упси уилъэпкъ хэхьажьыщт. 51 Шъоф нэкІэу Цын къыхи
убытэрэ Къадэщ чІыпІэм пэгъунэгъоу Мэрыбэ ипсыхэм 
адэжь израил цІыфхэм янэрылъэгъоу къышъосІуагъэр 

зэрэщышъумыгъэцэкІагъэм, Сэ силъэпІагъэ израилхэм 
азыфагу къызэрэщышъумыгъэлъэгъуагъэм пае джаущтэу 
хъущт. 52 Джащ пае израил лъэпкъым къестырэ чІыгур 
чыжьэкІэ плъэгъущт нахь, ащ уихьащтэп».

 
ЯщэкІэнэрэ щырэ шъхьэр

Мосэ израил лІакъохэм ынэшІу зэращыфагъэр

33 1 Мары Тхьэм иІумэтэу Мосэ лІэным ыпэкІэ из
раил цІыфхэм ынэшІу зэращыфагъэр.

2 Ащ къыІуагъ:
«Зиусхьаныр Синай къушъхьэмкІэ къикІыгъ,
СэІир къушъхьэхэмкІэ къикІыгъэ илъэпкъ,
тыгъэм фэдэу, ышъхьагъ къиуцуагъ;
Пэран къушъхьэмкІэ къыдэкІи къызэпэлыдыгъ.
ИмэлэІичхэр бэ дэдэу къегъэуцокІыгъэхэу,
къыблэмкІэ Ар къикІыгъ,
Ежь икъушъхьэ ытхыцІэхэм къяхыгъ*.
3 ШъыпкъэмкІэ ицІыф лъэпкъ Ащ шІу елъэгъу:
имэлэІичхэр зэкІэ Ащ ыІэ илъых.
Ахэм зэкІэми шъхьащэ къыфашІы,
Ахэм Ар къяушъыи.
4 Сэ къышъостыгъэ** хабзэр –
Якъубэ къыхэкІыгъэхэм ямылъку.

*  33:2 Ижъырэ джуртыбзэкІэ тхыгъэ Іэпэрытхым мэхьанэр щынафэп.
**  33:4 Ижъырэ джуртыбзэкІэ тхыгъэ Іэпэрытхым зэрэхэтыр: „Мо
сэ къытитыгъэ“.

5 Зиусхьаныр Израил* ипачъыхьэу хъугъэ,
Израилым илъэпкъхэр ягъусэхэу
лъэпкъым инахьыжъ Іэшъхьэтетхэр
къызэІукІэхэ зэхъум».

6 ЕтІанэ Мосэ къыІуагъ:
«Рубэн илІакъо щэрэІ, орэмыкІод,
ипчъагъэкІи орэмымакІ**».

7 Мосэ Ехъудэ илІакъо риІолІагъэр мары:
«Зиусхьаныр, къызэхэх Ехъудэ икуо макъэ,
илъэпкъ дэжь ар къэщэжь.
Ежь ыкІуачІэкІэ ащ зыкъеухъумэжьы.
Ипыйхэм апэшІуекІонэу ІэпыІэгъу къыфэхъуба!»

8 Лэуй илІакъо пае мыщ фэдэу къыІуагъ:
«Пхъэдз лъапІэу туммимымрэ уримымрэ***
О къыпфэшъыпкъэм ерэІыгъых.
Зиусхьаным ар Масэ щиушэтыгъ;
Мэрыбэ ипсыхэм адэжь**** къыщенэкъокъугъ.
9 Ятэрэ янэрэ ащ пигъэзыкІыгъэх.
Ышыхэр къыридзэхэрэп,
ИкІалэхэм апылъэп.

*  33:5 Ижъырэ джуртыбзэкІэ тхыгъэ Іэпэрытхым зэрэхэтыр: „Ешу
рун“. Мыщ фэд я 26-рэ усэр. Ащ къикІырэм ехьылІагъэу еплъ мы 
тхылъым ия 32-рэ шъхьэ ия 15-рэ усэ.
**  33:6 е: „орэмакІ“
***  33:8 Мы пкъыгъохэмкІэ Тхьэм шІоигъор зэрагъашІэщтыгъэ.
****  33:8 Мы чІыпІэм зигугъу къыщишІырэм ехьылІагъэу еплъ 
тхылъэу „МысырикІыжь“, 17:1-7.

Ахэм О къэпІуагъэхэр агъэцакІэ,
Уи Зэзэгъыныгъи къаухъумэ.
10 Уихэбзэ гъэунэфыгъэхэр
Якъубэ илъэпкъ рагъашІэх,
Уи Хабзэ Израил илъэпкъ фагъасэ.
Мэ ІэшІу зыпихырэ уц зэхэлъхэр
УикъурмэншІыпІэ тыралъхьэх,
Къурмэнгъэстхэр ащ щашІых.
11 УнэшІу къыщыф, Зиусхьаныр, 

а лІакъом ыкІуачІэ,
ЫшІэрэр О пшІоигъоу орэхъу.
Ащ зыкъыпэзыІатыхэрэм абгыхэр зэпыут,
зыфэмылъэгъухэрэм  

зыкъарэмыІатыжьышъу».

12 Бинямин илІакъо пае Мосэ къыІуагъ:
«Зиусхьаным ар икІасэшъ,
Щынэгъончъэу Ащ ыІаплІ илъ зэпыт.
Мэфэ реным Ащ къеухъумэба,
Зиусхьаным ыгупэ щэгупсэфыба».

13 Юсыф илІакъо пае Мосэ къыІуагъ:
«Зиусхьаным ынэшІу къыщэрэф ащ ичІыгу.
Осэпсыр шІухьафтынэу уашъом къыфырерэгъэх.
ЧІы чІэгъым къыкІэчъырэ псыхэмкІи къерэт.
14 Тыгъэм нахьышІоу къыгъэкІырэр,
Мазэ пэпчъ лэжьыгъэшІоу къыздихьырэр,
15 ижъырэ къушъхьэтхымэ нахьышІоу 

къащыкІырэр,
егъэшІэрэ бгыжъхэм ягъэбэжъуи къырепэсы.
16 ЧІыгум итын нахьышІухэмрэ ащ игъэбэжъурэ

мыстырэ куандэм къыщылъэгъогъэ Тхьэм*
ыпашъхьэ итыгъэм игукІэгъукІэ
Юсыф джа зэпстэур къыферэх,
зэшхэм къахахыгъагъэм.
17 ИлъэшыгъэкІэ быгъу щыпэлъфым ар пеІэн,
Ибжъакъохэр быгъу Іэлым ибжъэкъуитІу афэд.
ИлъэшыгъэкІэ цІыф лъэпкъхэм ар атекІощт.
ЧІыгумэ агъунэ щыІэхэми анэсыщт.
А бжъакъохэр Ефраим илъфыгъэ минипшІ 

пчъагъэхэмрэ
Мынасэ къыфэхъугъэ кІэлэ минхэмрэ арых».

18 Зэбулун илІакъо пае Мосэ къыІуагъ:
«ГушІо, Зэбулун, гъогу узытехьэкІэ.
УичэтэнгъэІагъэхэм ащыгушІу о, Иссашхар.
19 Джа лІэкъуитІур къушъхьэм къекІолІэнхэу
цІыф лъэпкъхэм къяджэнхэшъ,
хабзэм тетэу къурмэнхэр ащ щашІыщтых.
Хым къафихьырэ шІугъэм,
пшахъом хэгъэбылъыхьэгъэ мылъкум
ахэр рытхъэжьыщтых».

20 Гъад илІакъо пае Мосэ къыІуагъ:
«Гъад ичІыгу зезыгъэушъомбгъурэ Тхьэм
щытхъур фэшъуаш!
Аслъаным фэдэу Гъад ащ щэпсэу.
Зыр зэхецунтхъэ, адрэм ышъхьэ пеуты.
21 Анахь чІыгу дэгъур ежь зыфыхихыжьыгъ.
ЛІышъхьэ пащэм иІахьэ ащ къылэжьыгъ.

*  33:16 Мыщ ехьылІагъэу еплъ тхылъэу „МысырикІыжь“, 3:2.

ЛІакъохэм япащэхэр къызызэІокІэхэм,
ЗиусхьанымкІэ шъыпкъэр,
Ащ ихэбзэ гъэунэфыгъэхэмкІэ
Израил къытырилъхьагъэхэр ыгъэцэкІагъэх».

22 Дан пае ащ къыІуагъ:
«Дан – ар аслъан ныбжьыкІэм фэд,
Бащаным ит къушъхьэм зыкъыредзыхы».

23 Нафталый пае Мосэ къыІуагъ:
«Зиусхьаным Нафталый гукІэгъушхо къыфешІы,
Ащ инэшІущыфэныгъи ренэу игъус.
КъохьапІэ лъэныкъомкІи къыблэмкІи
гъэзэгъэ чІыгухэр ащ иунаех».

24 Ащэр пае мыщ фэдэу къыІуагъ:
«Ащэр зэкІэмэ анахьыбэу нэшІур щэрэфагъ;
зэкъошхэм ар арэгъэлъапІ,
зэйтын дагъэр ылъакъохэм къарерэгъэчъэх.
25 Уикъэлэпчъэ пчъэдадзэхэр
гъучІымрэ гъуаплъэмрэ ахэшІыкІыгъэх,
ущэІэфэ пкІуачІэ изыщт.

26 Израилым* и Тхьэ фэдэ щыІэп,
ІэпыІэгъу къыпфэхъунэу уашъомкІэ Ар къэбыбы.
Ащ итеплъэшІу ошъуапщэхэм зэрафэІэт.
27 ЕгъашІэм щыІэ Тхьэр о уишъхьэегъэзыпІ.
Ащ ыІэхэм егъашІэм укъырахьакІыщт.

*  33:26 Ижъырэ джуртыбзэкІэ тхыгъэ Іэпэрытхым зэрэхэтыр: „Ешу
рун“. Мыщ ехьылІагъэу еплъ мы шъхьэм ия 5-рэ усэ.

Пыир Ащ пкІэлъырифыщт.
„Еуи хэгъаф!“ ыІонышъ, унашъо къышІыщт.
28 Израилыр щынэгъончъэу псэущт,
Якъубэ къыхэкІыгъэхэр къыщыухъумэгъэщтых
гъэбэжъур зыщыбэу, санэр зыщыкІафэу,
осэпсышІур уашъом къызщехырэ чІыгум.
29 Сыхьатмафэ уежьагъ о, Израил илъэпкъ!
Хэт о пфэдэр!
Зиусхьаным къыгъэнэжьыгъэ лъэпкъыр орыба!
Ар о укъэзыухъумэрэ уимэІуба,
Ар о щытхъур къыпфэзыхьырэ уичатэба!
Уипыйхэр о къыоубзэщтых.
Ахэм акІыбышъохэр о иуутыщт».

Мосэ зэрэлІагъэр

 
ЯщэкІэнэрэ плІырэ шъхьэр

34 1 Ащ ыуж Мосэ Моаб шъофым къикІи, Ерыхъэу 
пэчІынатІэу щыт Нэу къушъхьэ зэхэтхэм ащыщ 

Пысгъахь къушъхьэм ышыгу дэкІоягъ. Зиусхьаным а чІы
гур зэрэщытэу – ГъылыІад щегъэжьагъэу Дан нэс джащ 
дэжьым къыщыригъэлъэгъугъ. 2 Нафталый ичІыгухэр 
зэкІэ, Ефраимрэ Мынасэрэ ячІыгухэр, Ехъудэ ичІыгу 
Средиземнэ хым нэсэу къыригъэлъэгъугъэх. 3 Къыблэ 
лъэныкъомкІэ щыІэ шъоф нэкІыри, Пальмэхэм якъалэкІэ 
заджэхэрэ Ерыхъэу къалэри кІэим къыщегъэжьагъэу Цэу
Іар къалэм нэсэу къыригъэлъэгъугъэх. 4 Зиусхьаным ащ 
къыриІуагъ: «Моры чІыгоу „КъыпхэкІыщтхэм къястыщт“ 

сІуи, Ибрахьимэ, Исхьакъ, Якъубэ гущыІэ пытэ къы
зфадэсшІыгъэр. Ар унитІукІэ плъэгъун плъэкІынэу 
амал къыостыгъ, ау ащ уихьащтэп». 5 Арти Зиусхьаным 
къызэрэриІуагъэм тетэу, Ащ иІумэт Мосэ, джащ, Моаб 
хэгъэгум, щылІагъ. 6 Зиусхьаным ар Моабым, Бэт-ПэІор 
къалэм пэблагъэу кІэим щигъэтІылъыжьыгъ, ау икъэунэ 
зыдэщыІэр джы къызынэсыгъэми хэти ышІэрэп. 7 Мосэ 
зэлІэм илъэсишъэрэ тІокІырэ ыныбжьыгъ, ау ынэхэми 
къащыкІэгъагъэп, ыкІуачІи зэризыгъ. 8 Израил цІыфхэм 
зэряхабзэу, Мосэ Моаб шъофым мэфэ щэкІырэ щагъэягъ. 
Мосэ игъэежьынрэ ифэшъыгъонрэ джащ щаухыгъэх.

9 Мосэ лІэн зэхъум ыІэхэр Ныун ыкъо Ехъошуа ты
рилъхьагъэхэти, адрэм Зиусхьаным къыбгъодэкІыгъэ 
акъылышІугъэр къыхэхьагъ. Израил цІыфхэр ащ едэІу
щтыгъэх, Зиусхьаным Мосэ къыфишІыгъэ унашъохэри 
агъэцакІэщтыгъэх. 10 Джащ щегъэжьагъэу Зиусхьаныр 
ынэгу къыкІаплъэзэ, зэныбджэгъухэр зэрэзэдэгущыІэн
хэу къыздэгущыІэщтыгъэ пегъымбар Мосэ фэдэу израил 
лъэпкъым къыхэкІыжьыгъэп. 11 Сыд фэдэ гъэунэфыпІэх, 
шІэгъошІагъэх Зиусхьаным Мосэ Мысырым щыригъэ
шІагъэхэр – фирхьауным, зэкІэ ащ иІумэтхэми, ащ ыІэ 
илъ хэгъэгуми аришІагъэхэр зыми къыдэмыхъужьыгъэхэу! 
12 Сыд фэдэ кІочІэшху, шІэгъошІэгъэ иных, щынэгъо
шхох Мосэ зэрэизраил лъэпкъэу къыригъэлъэгъугъэхэр 
зыми къыдэмыхъужьыгъэхэу!

ГущыІэ хэхыгъэхэр къыбгурызгъэІорэ 
гущыІалъ

Зиусхьан (1:3, 10:17, нэмыкІхэри) – Тхьэм изэрэщыт 
къызэрыпІон плъэкІыщт амалхэм ащыщ. Адыгэ гущыІэу 
«Зиусхьаным» мэхьанэу иІэм зэфэмыдэ джурт гущыІи
тІумэ къарыкІырэр къеты. Апэрэр: «Адонай» (10:17). 
Тхьэр зэрэлъэрыхьэр, Ар зэрэфэшІыгъэр мэхьанэу иІ. 
ЯтІонэрэ гущыІэмкІэ Тхьэм ыцІэ къыраІо: «Яхве» (1:3), 
ащ къикІырэмэ ащыщ «егъашІэм щыІэ зэпытыр».

ЗыкъэухъумэжьыпІэ къалэхэр (4:41, 19:1)– мышІэ ІофкІэ 
цІыф горэ зыукІырэр зыкъыгъэнэжьыным пае шъхьэегъэ
зыпІэкІэ зэкІужьын ылъэкІыщт къэлищэу Мосэ Иордан 
итыгъэкъокІыпІэ лъэныкъо щигъэнэфэгъагъэхэр ары.

Къурмэн (12:6-7, 17-18) – Тхьэм пае аукІырэ псэушъхьэр 
е Ащ фагъэшъошэрэ бзыур. Ижъырэ Зэзэгъыныгъэм 
илъэхъан Тхьэм МосэкІэ джуртхэм къафыригъэхыгъэ 
хабзэм тетэу тынэу къурмэн зэфэшъхьафхэр Ащ фашІы
щтыгъэх:

къурмэнгъэст (машІокІэ агъэстырэ къурмэн) – зэрэ
лъэпкъэуи нэбгырэ зырызхэми апае а зы мафэм къы
кІоцІ тІо, тыгъэм икъыкъокІыгъорэ икъохьажьыгъорэ 
атефэу, ашІыщтыгъэ къурмэныр ары. Къурмэныр зэрэ
щытэу къурмэншІыпІэм щагъэстыщтыгъэ. Мы къур
мэным адрэ къурмэн пстэумэ анахьэу мэхьанэ иІагъ;

былым пІашъэхэмрэ мэл-пчэнхэмрэ къакІэхъогъэ 
щыпэлъф къурмэныр – былымхэм, мэл-пчэнхэм къакІэ
хъорэ щыпэлъфыхэу Тхьэм къурмэн фашІыхэрэр ары;

гупыкІ тыныр – хэти ежь ыгу пыкІэу бзыумэ анэмы
кІэу Тхьэм къурмэн фишІырэ псэушъхьэр ары;

гъэнэфэгъэ тыныр – цІыфым Тхьэр шІу зэрилъэгъу
рэм итамыгъэу къурмэнэу Ащ фишІырэр ары;

мылъкум ияпшІэнэрэ Іахь – сыдрэ мылъкоу унагъом 
къыхахъорэм ияпшІэнэрэ Іахьэу Тхьэм иеу алъытэрэр, 
Ащ къурмэн фашІырэр ары;

тхьэлъанэ зыфашІыгъэ хэушъхьафыкІыгъэ ты
ныр – цІыфым рихъухьэрэ Іофыр къыдэхъумэ, Тхьэм 
фишІэжьынэу зытыриІуагъэр ары.
Мы къурмэнхэр ренэу зэфэшъхьафдэдэхэу щытыгъэп. 

ЦІыфыр фаемэ гупыкІ къурмэныр е нэмыкІ итын горэ
хэм ащыщ къурмэнгъэст ышІыщтыгъ.

КъурмэнышІ (26:3, нэмыкІхэри) – Тхьэм фэлэжьэрэ цІы
фэу диным епхыгъэ Іофтхьабзэхэр зыгъэцакІэщтыгъэр 
ары. Ижъырэ Зэзэгъыныгъэм илъэхъан зэрэлъэпкъэу е 
нэбгырэ зырызхэм ацІэкІэ къурмэн ышІыныр ащ ипшъэ
рылъ шъхьаІэщтыгъ.

КъурмэншІыпІ (12:27) – Іанэу е чІыпІэ хэІатыкІыгъэу 
Тхьэм пае былымхэмрэ нэмыкІ тынхэмрэ къурмэн 
зыщашІыхэрэр ары.

Пхъонтэ лъапІэр (10:8) – Тхьэм унашъо къызэрэфи
шІыгъэм тетэу Мосэ пхъонтэрыр пхъэм харигъэшІыкІи, 
дышъэр тыраригъэлъхьэжьыгъагъ. Тхьэм иунэшъуипшІ 
зытет мыжъобгъухэмрэ пкъыгъо лъапІэхэмрэ ащ дэлъы
гъэх. Дышъэм хэшІыкІыгъэ къэрыубхэу пхъонташъхьэм 
тетхэм атамэхэр зыщызэнэсхэрэр Тхьэр зыдэщыІэ чІы
пІэу алъытэщтыгъ.

Пэсах мэфэкІыр (16:1-8) – Тхьэм джуртхэр Мысыр хэ
гъэгум къызэрэрищыжьыгъэхэм фэгъэхьыгъэ мэфэкІ.

ТхьэнэпцІ (4:3; 9:12) – Тхьэм ычІыпІэ рагъэуцорэр ары.
Уды (18:10) – нэпх, шхъухьэ кІуачІэ зыхэлъ цІыф.
УнэшъуипшІыр (5:1-22) – мыжъобгъуитІум атетхэгъэ 

унэшъо хэхыгъэхэу израил лъэпкъым пае Тхьэм Мосэ 
Синай къушъхьэм дэжь къыщыритыгъэхэр ары.

Усэрэжъ (18:10,14) – шІыкІэ амал зэфэшъхьафхэр 
зыгъэфедэзэ непэрэ мафэр, блэкІыгъэр е къэхъущтыр 
къэзыІорэ цІыф.

Ухэсыгъэхэр (4:45) – израил лъэпкъыр Тхьэм Мысырым 
къырищыжьи, ыщэ зэхъум ар зэрыгъозэщт унашъоу 
къыритыгъэхэр ары.

Хыныгъом имэфэкІ (16:9-12) – апэрэ лэжьыгъэу зигъо 
хъугъэхэр зэрэІуахыжьыгъэхэм фэгъэхьыгъэ мэфэкІ.

Чэлхэм ямэфэкІ (16:13-17) – губгъо ІофшІэн пстэури 
сэнашъхьэм иугъоижьыни зэраухыгъэхэм фэгъэхьыгъэ 
мэфэкІ.

Шапхъэхэр (4:1) – израил лъэпкъыр Тхьэм Мысырым 
къырищыжьи, ыщэ зэхъум ар рыгъозэнэу бзыпхъэ пап
кІэу къыритыгъэхэр ары.

Щыпэлъф Іахьэр (21:16) – пэсэрэ хабзэмкІэ унагъом 
къыфэхъурэ апэрэ шъаом унэгъо мылъкум щыщ кІэнэу 
тефэщтыгъэр ары.

Іумэт (3:24, 34:5) – хэтми нэмыкІ цІыфым шъыпкъэ
ныгъэ фыриІэу фэлажьэрэр ары. Мы тхылъым Мосэ 
игугъу къызэрэщишІырэр: «Тхьэм иІумэт».

